
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Орчуулагч Б. Дашцэрэн

	Хавтасны зураг 1976 оны хэвлэлийнх


 

	НЭГДҮГЭЭР ХЭСЭГ

	
I : БЭЛА

	Тифлисээс би, өртөөний морин тэргээр явж билээ. Тэрэгний минь ачаа гэвэл дунд нь хүртэл, Грузийн тухай замын тэмдэглэл чихчихсэн багашигхан ганц чемодан байв. Та бүхний азаар тэмдэглэлийн минь ихэнх хагас гээгдэж, харин миний аз болж чемодан маань бусад юмтайгаа бүтэн үлдсэн юм даг.

	Намайг, Койшаурын хөндий рүү ороход нар, цаст нурууны цаагуур нуугдаж эхлэв. Осетин1 улаач, шөнө болохоос өмнө Койшаурын уулыг давж амжих гэж морьдоо зогсолтгүй довтлуулан, байдаг хоолойгоороо дуу аялж явав. Энэ хөндий үнэхээрийн үзэсгэлэнт сайхан газар юм! Зүг бүрд ногоон хамба хилэн хөшиг, анчарын саглагаар чимэглэгдсэн давшгүй цавчим уулс, элгэн улаан цохио хад, усны урсгалд хэрчигдсэн шаргал ганга жалга, сүндэрлэж байгаа тэртээ уулсын оргилд мөнх цас алтан цацраг мэт гялалзана. Түүний бэлээр Арагва гол, бас нэр үл мэдэх нэг голтой нийлэн, хар униар татсан харанхуй хавцлын дотроос шуугин бургилж, мөнгөн утас татсан мэт мяралзан урсах нь аварга могой хайрсаа гялалзуулах адил ажээ.

	Бид, Койшаурын уулын бэлд хүрч духаны2 дэргэд зогсов. Тэнд хориод грузи ба уулынхан шуугилдаж байсан нь тэр хавилдаа тэмээн жинчин хоноглохоор буусан хэрэг байжээ. Намар болж, газар халтираатай байсан болохоор би, тэр хоёр мод хэр, золиг шиг өндөр уул өөд тэргээ чиргүүлэхээр шар хөлсөлж авахаас аргагүй боллоо.

	Ингээд бид аргагүй л зургаан шар, хэдэн осетин хүн хөлсөлж авав. Тэдний нэг, чемоданыг минь мөр дээрээ тавьж, бусад нь нэгэн дуугаар хашхиралдан шаруудыг зүтгүүлж эхлэв. Тэрэгний минь хойноос дүүрэн ачаатай тэргийг дөрвөн шар, ажиг ч үгүй чирч явааг би маш их сонирхлоо. Эзэн нь тэрэгний араас мөнгөн тоногтой жижиг кабардин гансанд тамхи татан алхалж явав.

	Тэр хүн, эполетгүй офицер хувцас, сагсгар үстэй, черкес хийцийн малгай өмсжээ. Байдлыг ажиглавал, тавиад насны, гандмал бараан царай нь өмнөд Кавказын наранд дассаны шинж ажээ. Эрт бууралтсан сахал нь түүний чийрэг алхаа, цогтой сэргэлэн байдалтай тохироогүй мэт харагдав. Би дэргэд нь очиж мэхэсхийн ёслоход, тэр дуугаралгүй бас мэхэсхийн ёсолж тамхиныхаа утааг багшруулан гаргаж билээ.

	—Та бид хоёр зам нийлэх болж байна аа даа? гэхэд тэр бас дуугаралгүй мэхэсхийв.

	—Та Ставрополь орох уу?

	— За тийм ээ. Сангийн ачаатай яваа, гэв.

	— Таны энэ хүнд ачаатай тэргийг дөрвөн шар ажиг ч үгүй чирч явахад, миний хоосон тэргийг зургаан шар, бас осетин хүмүүсийн тусламжтайгаар арай ядан чирч яваагийн учрыг хэлж өгнө үү? гэхэд тэр хүн зальтайхан инээмсэглээд намайг сүрхий гэгч харснаа,

	— Та Кавказад сая ирж байгаа байх аа даа? гэв.

	— Жил шахаж байна гэж би хариулав

	Тэр хүн дахин инээмсэглэв.

	— Юү гэж? гэхэд,

	— Зүгээр! Энэ азийнхан гэдэг чинь айхтар хүмүүс байгаа юм! Та, эдний хашхирахыг тусалж байна гэж бодно уу? Юунд ийм хашхирдаг юм, бүү мэд, Үхэр нь эднийхээ занг сайн мэддэг. Хорин үхэр хөлсөлсөн ч эднийгээ нэг янзаар хашхирчихвал, зогссон байрнаасаа ч хөдлөхгүй гэж мэдээрэй. Тун их зальтай улс байгаа юм! Эднээс юү олж авах вэ дээ?.. Явуулын улсаас мөнгө олж авах дуртайг нь яана... Золигуудыг хэтэрхий муу зан сургачихсан юм! Та хараад байгаарай. Эд бас танаас архины мөнгө нэхнэ бий. Би, эднийг сайн мэднэ. Намайг залилж чадахгүй! 

	— Та энд ажиллаад удаж байна уу?

	— Тийм ээ, би ч энд Алексей Петрович Ермоловын үеэс ажилласан. Ермоловыг энэ харуулд ирэхэд би бага дарга байв. Түүнийг байхад би, уулынхныг эсэргүүцэх хэрэгт оролцож, хоёр ч удаа цол, хэргэм шагнагдсан гэж ихэмсэг байдалтай хариулав. 

	— Одоо та хаа ажиллаж байна вэ?

	— Одоо харуулын цэргийн гуравдугаар батальонд байна. Ингэхэд таны хаа суудгийг асууж болох сон болов уу? гэхэд би ярьж өглөө.

	Үүгээр бид хоёрын яриа дуусаж, цааш дув дуугүй зэрэгцэн явлаа. Уулын оройд гарахад цастай байв. Нар жаргаж, өмнө зүгийн байдлаар, удсан ч үгүй төдхөн шөнө боллоо. Цастай болохоор уул өөд өгсөх зам төдий л эгц бус боловч илхэн харагдана. Би, чемоданаа тэргэнд тавьж, үхрийг мориор соль гэж хэлээд, сүүлчийн удаа хөндий рүү эргэж харсанд, хавцлаас бургилан гарсан өтгөн манан харанхуйлж, тэр зүгээс нэг ч чимээ анир сонстохоо больсон байв. Осетин хүмүүс шуугилдан намайг тойрон архины мөнгө нэхэж эхлэв. Гэтэл, Штабс ахмад ширүүн дуугаар зандарсанд тэд агшин зуур тарж зайллаа.

	— Ийм л шүү дээ! Оросоор талх гэж хэлж чадахгүй байж «офицер гуай! архины мөнгө өгнө үү» гэж сурч шүү. Би, татааруудыг эднээс дээр гэж боддог. Ядахдаа тэд архи уудаггүй юм, гэв. 

	Өртөө хүрэхэд нэг мод хэртэй газар үлдээд байв. Эргэн тойрон, жингэнэх дуугаар шумуул хаа нисэж явааг ч олж болохоор нам гүм байлаа. Зүүнээ гүн хавцал харлан, түүний тэртээ, бидний өмнүүр, мөнх цасанд хучигдсан үрчлээ болсон цэнхэр хөх оргилууд үдшийн гэгээний сүүлчийн туяа туссан тэнгэрийн хаяанд сүндэрлэнэ. Харанхуй огторгуйд одод гялалзаж байгааг ажиглавал, манай хойд зүгийнхээс арай л өндөрт байгаа юм шиг үзэгдэх нь хачин санагдаж билээ. Замын хоёр талаар нүцгэн бул хар чулуу торолзож хааяа нэг цасан дороос бултайх бутны хуурай навч үл хөдлөх ажээ. Энэ байгалийн чимээ аниргүй бөх нойрон дунд өртөөний ядарч цуцсан гурван морины тургих чимээ, орос хонхны жингэнэнхэн хангинах дуу сонстох нь хөгжилтэй ч юм шиг байв.

	— Маргааш ч сайхан өдөр болно доо гэж хэлэхэд штабс ахмад хариу нэг ч үг дуугаралгүй, тэртээ өмнө дүнхийж байгаа өндөр уулыг заав.

	— Тэр чинь юү юм бэ? гэж би асуув.

	— Гуд уул. 

	— Тэгээд юү гэж?

	— Баагин манарч байхыг нь харахгүй юү гэж. Гуд уул үнэхээр ч баагин манарч байв. Хажуу бэлээр нь сэмжин үүлс мөлхөн нүүгэлж оройд нь багширч байгаа өтгөн хар үүл, харанхуй огторгуйд хар толбо мэт харагдана.

	Өртөөний буудал, түүний эргэн тойронд байгаа шавар гэрүүдийн дээвэр харагдаж эхлэв. Чийгтэй хүйтэн салхи үлээж, уулсын хавцал хүнгэнэн, бороо шивэрч байхад галын гэрэл сүүмэлзэн харагдах нь таатай л санагдаж байлаа. Би ч нөмрөгөө нөмрөв. Цас ч хаялав. Юу гэдэг бол гэж би, штабс ахмадыг хүндэтгэх байдлаар харлаа...

	— Бид ч тэнд хонож дээ. Ийм шуургатайд уул давж болохгүй гэж ахмад хэлснээ, — Юү гэнэ ээ? Загалмайт уул санд цас орсон гэнэ үү? гэж улаачаас асуув.

	— Үгүй ноёнтон минь, ороогүй, харин цас шуураад байна билээ гэж осетин улаач хариулав. Өртөөний буудал, явуулын хүмүүст зориулсан тасалгаагүй учраас биднийг утаа болсон шавар гэрт унтуулах боллоо. Би Кавказын аялалд цэнгэл болсон ганц ширмэн данхтай явсан тул хамт яваа нөхрөө аяга цай ууна уу гэж урилаа.

	Шавар гэрийн өрөөсөн талыг хадтай наалдуулан барьсан бөгөөд хаалга нь гулгамхай гурван үе довжоотой юм. Би, тэмтэрсээр ортол нэг үнээнд бүдэрлээ. (Эндэх хүмүүсийн малын саравч нь үүдний тасалгаа болж байдаг ажээ). Энд ч хонь майлаад, тэнд ч нохой хуцаад, би ч бүр хаашаа явахаа мэдэхээ болив. Харин ашгүй тэртээ хажууд бүдэг гэрэл сүүмэлзэж, хаалга шүү нэг нүх олдлоо. Тэнд ороход нэлээд сонирхолтой байдал харагдав. Тэр утаа тортог болсон хоёр баганатай уудам пинд хүн дүүрэн цугларчээ. Голд нь задгай гал дүрэлзэж, тоононы салхинд дөлсөн утаа манаран тунарсан тул би, удтал юү ч харж чадсангүй. Галын дэргэд навсархай хувцастай хоёр чавганц, олон хүүхэд, бас нэг туранхай гүрж хүн сууж байв. Тэгээд бид галын дэргэд багталцан сууж, тамхи татлаа. Удал ч үгүй данхтай цай маань таатайяа шуугьж эхлэв. Бидний гөлрөн ширтэгч гэрийн бохир царайт эздийн зүг зааж, 

	— Өрөвдмөөр улс байна даа, гэж би штабс ахмадад хэлэв.

	— Шал тэнэг улс байгаа юм! Та үнэмших үү дээ? Юү ч хийж чадахгүй, ямар ч боловсролд авьяасгүй! Ер нь ямар ч гэсэн манай кабардин, чеченчүүд хэдийгээр дээрэмчин төлөвтэй, ядуу боловч сэргэлэн шүү. Эд нар чинь буу ч барих дургүй, үзье гэхэд олигтой хутга хэнээс нь ч гарахгүй улс шүү. Ёстой л нэг осетинууд даа! 

	— Та Чеченд удсан уу?

	— Би, чулуун гармын тэндэх бэхлэлтийн явган цэргийн суманд арваад жил байсан. Та, тэр газрыг мэдэх үү?

	— Сонссон юм байна. 

	— Ээ бурхан минь, тэр дээрэмчид биднийг бүр зовоочхож билээ. Харин одоо ч номхон болжээ. Хэрмээс зуугаад алхам холдвол, хаана л бол сарсгар чөтгөрүүд харуулдаж байгаад самбаа гарах зуур нэг бол хүзүүнд бугуйл хаядаг, үгүй бол дагзанд сум шигтгэдэг байлаа. Ээ дээ сайн эрчүүд шүү!..

	— Тантай тиймэрхүү юм олон тохиолдож байсан уу? гэж сонирхсондоо болж би асуув. 

	— Тохиолдохгүй яах вэ! Бишгүйдээ л нэг тохиолдож байлаа гээд ахмад, сахлаа имрэн тонгойж, бодолхийлэв. Аялан явагчид ба сонин зүйл тэмдэглэн авдаг хүний заншлаар би, ямар нэгэн түүхт сонин явдлын тухай олж сонсох сон гэж тэсэж ядаж байлаа. Ингэж байх завсар цай ч буцлав. Би, чемоданаас аяны хоёр аягаа гаргаж цай хийгээд нэгийг нь ахмадын өмнө тавив. Ахмад цайнаас нэг оочоод «Тохиолддог л байлаа даа!» гэж санаашран хэлэв. Тэр үг надад улам ч их найдвар төрүүлж билээ. Ерөөсөө кавказад олон жил болсон хүн, ямар нэгэн зайдуу газар суман цэрэгтэйгээ тав зургаан жил суудаг болохоор тухтай ярилцах завшаан гардаггүйгээр үл барам бүхэл таван жил болоход түүнийг сайн байна уу (Бага дарга бол амрыг эрье гэдэг заншилтай юм) гэх хүн дайралддаггүй удаа ч байдаг тул сонин юм ярих дуртай байдгийг би гадарлаж байлаа. Эргэн тойрон зэрлэг авиртай сонин хүмүүс, өдөр болгон тохиолддог аюулт сүрхий сонин жигтэй явдал бишгүй гардаг болохоор, яримаар юм их л байдаг ажээ. Харин тэр бүгдийг бичиж авдаггүй нь тун ч харамсалтай.

	— Одоо хүйтэн байна. Та ром архи ууна уу? Надад Тифлисээс авсан цагаан ром бий гэхэд, ахмад, 

	— Их баярлалаа, би уудаггүй гэв.

	— Яагаад тэр билээ?

	— Зүгээр, би уухгүй гэж тангараг тавьсан юм. Би, бага дарга байхдаа нөхөдтэйгөө нэг баахан ууцгаалаа. Гэтэл тэр шөнө үймээн болоход, биднийг жагсаалын өмнө хэтэрхий баясгалантай байж байхыг маань Алексей Петрович үзээд, бид сайн авхуулсан юм. Бурхан минь түүний уурласан гэдэг! Биднийг золтой л шүүхэд шилжүүлээгүй. Тэгэх нь долоон зөв байв. Заримдаа хэнтэй ч дайралдахгүй бүхэл жил болдог, гэтэл түүн дээр архи нэмбэл бүр ч баларна гэсэн хэрэг! гэв.

	Тэр үгийг сонсоод би нөгөө найдвараа бараг алдаж билээ.

	Гэтэл ашгүй ахмад яриагаа үргэлжлүүлж;

	— Черкес хүнийг аваад үз. Тэд хурим хийх, хүн оршуулахдаа, баахан балгачихвал дараа нь сэлмээр цавчилдаж гардаг юм. Би нэг удаа оросын эрхшээлд орсон тайжийнд айлчилж очоод золтой л амьд гарсан гэж ярив.

	— Яагаад тэр бил ээ?

	— Би тэгэхэд гэж ахмад гансандаа тамхи нэрж уртаар сороод Терек мөрний тэртээ нэг бэхлэлтэд суман цэрэгтэй сууж байлаа. Түүнээс хойш арван таван жил болох гэж байна. Нэг намар манайд ачаатай хөсгөөр 25 орчим насны залуу офицер ирдэг байна. Тэр, бүрэн жагсаал хувцастайгаа ирж, манайх бэхлэлтэд суух болсноо надад мэдэгдэв. Түүний бие гуалиг нарийхан, царай цагаан, мундар нь шинэхэн тул би харангуутаа манай кавказад саяхан ирсэн хүн байна даа гэж гадарлав. «Та лав оросоос ирсэн байх аа» гэж асуухад «Чухам тийм ээ, ноён штабс ахмад!» гэж билээ. Тэгэхэд нь би гарыг нь атгаж «Их сайн байна. Тун сайн, харин энд байхад баахан уйтгартай даа... Гэвч бид хоёр сайхан найзалъя. Та намайг зүгээр л Максим Максимыч гэж нэрлэж байгаарай л даа, бас тэгээд энэ их жагсаал хувцас өмсөж байхын хэрэг алга. Манайд ирэхдээ дандаа энгийн малгайтайгаа ирж байгаарай» гэж хэлээд суух байрыг нь зааж өгөв. Тэгээд тэр манай бэхлэлтэд суух боллоо. 

	— Тэр чинь хэн гэгч вэ? гэж би, Максим Максимычаас асуув. 

	— Түүний нэр Григорий Александрович Печорин гэдэг юм. Тэр бол ганц гэм нь этгээд зантайгаас биш, зүгээр сайн залуу байв. Жишээ нь бороотой хүйтэнд бүхэл өдөржин анд яваад хүн бүхэн даарч осгох гээд байхад ажиг ч үгүй байдаг. Заримдаа байрандаа сууж байгаад салхи жаахан үлээхэд, салхи цохичихлоо гээд сүйд болдог. Цонх жаахан сүрчигнэхэд царай нь барсхийн цочиж байдаг сан. Гэтэл намайг харсаар байтал ганцаараа зэрлэг гахай хөөж явдаг байв. Заримдаа бүхэл цаг юу ч дуугарахгүй, нэг ярьж эхэлбэл элэг хөштөл инээд хүргэдэг... Мөн ч хачин хүн байж билээ. Үнэт эдлэл ихтэй байсныг нь бодвол баян хүний хүү бололтой байв!..

	— Тантай, тэр удсан уу? гэж би дахин асуув.

	— Жил шахуу. Гэсэн ч тэр нэг жил нь надад дурсгалтай жил болов. Надад нэлээдгүй төвөг учруулж билээ! Эхээс гарахаас эхлээд есөн шидийн ер бусын юмтай тохиолдож явах тавилантай хүмүүсийн алиныг хэлэх вэ! 

	— Ер бусын гэнэ үү? гэж би цай аягалж өгөх зуур, сонирхон асуув.

	— Харин би тэрүүнийг л танд ярьж өгөх гэж байна. Бэхлэлтээс зургаан мод хэр зайтай газар оросын эрхшээлд орсон өнөө тайжийнх байдаг байлаа. Тэр тайжийн арван таван настай хүү манайхаар аар саар ажлаар ирдэг байв. Григорий Александрович бид хоёр тэр хүүхдийг бүр ч эрхлүүлчхэв. Тэр бол бага балчир байтлаа буу, сэлэмд тун сүрхий дадамгай морины гүйдэл дунд газраас малгай шүүрэх, мэргэн буудах, ер нь л сүрхий дээрэмчин, юу ч хийхээс буцахгүй айхтар хүүхэд байв. Нэг л гэм нь мөнгөнд тун их шуналтай юм даг. Григорий Александрович тоглоод чи, эцгийнхээ сүргээс хамгийн сайн сэрх хулгайлж авчирвал, чамд червонец өгнө гэсэнд, тэр хүү дараа шөнө нь нэг сэрх эврээс нь хөтөлсөөр ирж билээ. Заримдаа даажигнаж жаахан цаашлуулахад нүдээ улайлган шууд хутга сугалж дайрдаг. Тэгэхэд нь би, «Ай Азамат, муу жаал толгойгүй болно шүү! Бөндгөр чинь яман3 болно шүү!» гэдэг байв.

	Нэг өдөр өвгөн тайж манайхаар ирж, их охиноо хадамд өгөх хуримд биднийг урьдаг байна. Татаар хүн байсан боловч бид найз учраас аргагүй очлоо. Гацаанд очмогц бидний өөдөөс нохой шаагилдан ирж, биднийг харахтайгаа зэрэг эмэгтэйчүүл нь нуугдсан боловч заримыг нь бид харж амжсанд онцын сайхан хүүхэн алга байв. «Би, Черкес хүүхнүүдийг арай л илүү» гэж санадаг гэж Григорий Александровичийг хэлэхэд «Та жаахан хүлээж бай!» гэж хариулаад би дотроо инээд хүрч байлаа. Үнэндээ ч би арай өөрөөр бодож байв.

	Тайжийн гэрт маш олон хүн цугларсан байв. Ер нь Азийнхан, хавьтсан хүнээ хуримдаа урьдаг заншилтай юм. Биднийг хүндлэн хүлээн авч, найз нартаа зориулсан зочдын тасалгаанд оруулав. Гэсэн ч би, ямар нэгэн гэнэтийн явдлаас болгоомжилж морьдоо уясан газрыг нүдэлж авахаа мартаагүй юм. 

	— Тэд хуримаа яаж хийдэг юм бэ? гэж би, Штабс ахмадаас асуув.

	— За даа, гойд юм ч алга. Эхлээд лам, нэг уншлага уншаад дараа нь залуучуулд төрөл төрөгсөд бэлэг барих юм. Тэгээд л идэж ууж эхэлдэг, сүүлээр нь морин сургууль эхэлж, тостой навсархай дээл өмссөн хүн, морь унаж элдвээр марзганан, хуримлагчдыг инээлгэн баясуулдаг. Тэгээд үдэш харуй бүрий болмогц найз нарт зориулсан тасалгаанд бяцхан найр хийх юм. Нэг өвгөн, гурван утастай... тэднийхээр юү гэдэг билээ дээ мартаж орхижээ. Ердөө л манайхны баллайк шиг хөгжим цохиж гарав. Эрэгтэй эмэгтэй залуучууд урьд урьдаасаа харж хоёр эгнээ болон зогсоод алга ташиж дуулцгаах юм. Тэгмэгц дундаас нь эрэгтэй эмэгтэй хоёр гарч шүлгээр харилцан дуулахад бусад нь түрж дуулах юм. Печорин бид хоёр хүндэт зочдын сууринд сууж байв.

	Гэтэл Печорины маань өмнө тайжийн 16 настай охин ирж юу ч гэх юм дээ? Ёжтой л нэг юм дуулж гарлаа. 

	— Тэр охины юу дуулсныг та санана уу?

	— За даа. «Үнэтэй мөнгөн чимэгтэй өнгөтэй гоё хувцастай манай залуу эрчүүд үнэхээр гуалиг сайхан боловч, алтан эмжээртэй хувцастай оросын залуу офицер алинаас нь ч илүү гуалиг сайхан юм. 

	Олны дотор тэр, тэнэгэр улиас шиг байвч манай цэцэрлэгийн дотор мандан цэцэглэж чадахгүй» гэж дуулсан шиг санаж байна.

	Печорин босож, гараа дух, зүрхэндээ барьж ёслоод, тэр бүсгүйд хариу хэлж өгөхийг надаас гуйлаа. Би, тэдний хэл сайн мэддэг болохоор хариу үгийг нь орчуулж өгсөн юм. 

	Тэгээд би, тэр бүсгүйг холдмогц Григорий Александровичид «за ямар шүү байна даа» гэж шивгэнэсэнд, 

	— Хачин сайхан, нэр нь хэн гэдэг юм бэ? гэж Печорин асуув, «Бэла» гэж би хариулав.

	Үнэхээр хөөрхөн бүсгүй байсан юм. Гуалиг нарийхан биетэй, согооных шиг тас хар нүдтэй, чухам сэтгэл хөдлөм харцтай бүсгүй байлаа.

	Печорин бодолд автагдаж, Бэлаг нүд салгалгүй ширтэхэд, тэр бүсгүй ч хааяа Печориныг сэмхэн харж байлаа. Тэр сайхан бүсгүйг ганц Печорин ч шохоорхож байсангүй, бас тасалгааны нөгөө булангаас гал шиг хоёр нүд хөдлөлгүй ширтэж байлаа. Лавшруулан ажиглахад, миний хуучин танил Казбич байв. Тэр бол томоотой ч юм шиг, төрхгүй ч юм шиг хүн сэн. Ямарваа гэм уршиг илт гаргаж байгаагүй боловч ер нь л баахан сэжигтэй хүн дэг. Заримдаа манай бэхлэлтэд хонь авчирч хямдхан худалддаг, үнэ хаялцахгүй боловч ямар л үнэ хэлбэл түүнээсээ үхсэн ч буцдаггүй. Түүнийг дээрэмчидтэй нөхцөж Кубанийн тал руу их явдаг гэж улс ярилцдаг байв. Ер нь ч үзвэл, өргөн мөртэй, туранхайвтар, бага биетэй чухам л дээрэмчин гэмээр хүн юм сан... Гавшгай шаламгай нь айхтар сүрхий! Бас тэгээд нөхөөс болсон уранхай цоорхой дээлтэй атлаа цул мөнгөн чимэгтэй буу, зэвсэг эдлэхийг нь яана. Түүний унадаг морь бүх Кабардин даяар алдаршсан тэрэгний мориноос сайн морь байна гэж бодсоны ч хэрэггүй. Моринд хорхойтой хүмүүс атаархдаг нь дэмий хэрэг биш. Тэр морийг хулгайлах гэж олон удаа оролдсон боловч чадсан эр гараагүй. Одоо болтол санаанаас гардаггүй юм. Зүс нь давирхай шиг гялтгар хар, хөл нь цэв цэх, нүд нь Бэлагийн нүднээс дутуугүй, сайхан хүчтэй гэдэг нь яриагүй, тавин мод газар давхисан ч эцдэггүй, эзнийхээ хойноос нохой шиг хүрээд очдог, дууг нь хүртэл таньдаг байв. Казбич морио ер нь уядаггүй. Ёстой л нэг дээрэмчин хүний морь доо!.. 

	Тэр үдэш Казбич, урьдахаасаа арай л нэг өөр байдалтай царай нь баргар, дээлийнхээ дотуур хөө хуяг өмссөн байж билээ «Энэ хөө хуягийг лав л зүгээр өмсөөгүй, мань өвгөн магад дотроо нэг юм бэлтгэж байгаа вий» гэж би бодож байв. 

	Байшинд их бүгчим болохоор би, сэрүүцэхээр гадаа гарав. Уулсын оройгоор шөнө болж хавцлын дундуур манан нүүж эхэлж байв.

	Тэжээл тавьж өгсөн эсэхийг шалгаж үзэх ер нь сэрэмжтэй байх явдал илүүдэхгүй гэж бодоод морьдоо уясан саравч руу очлоо. Би, алдартай сайн морьтой явсан юм. Түүнийг Кабардин хүмүүс үзээд, якши тхе, чек якши!4 гэж гэлцдэг байлаа. 

	Хашааны хажууд явж байтал гэнэт хоёр хүн ярилцах чимээ сонстов. Сонсвол нэг нь тайжийн хүү Азаматын дуу мөн байв. Харин нөгөө нь цөөн бөгөөд аяар ярьж байв. «Энэ хоёр энд юүгээн ярьж байдаг бил ээ? Арай миний морины тухай ярьж байгаа биш биз дээ?» гэж бодоод би, хашаа түшин сууж үг алдалгүй сонсохыг хичээж чагнав.

	Заримдаа байшин дахь хүмүүсийн дуу шуугианд дарагдаад тэдний яриа сайн дуулдахгүй байлаа. 

	— Чиний морь мөн ч сайн морь юм даа! Хэрэв би гэрийн эзэн байгаад 300 адуутай байсан сан бол тэн хагасыг нь чиний моринд өгөх сөн, Казбич минь! гэж Азамат хэлж байв. 

	«Ээ, энэ чинь Казбич байх нь байна шүү» гэж бодоод нөгөө хөө хуяг нь санаанд оров. 

	Казбич хэсэг дуугүй байснаа, 

	— Тийм ээ, бүх Кабардин даяар ийм морь олдохгүй. Урьд Терек голын тэнд болсон нэг явдлыг би чамд ярьж өгье. 

	— Би, дээрэмчидтэй хамсаж, оросуудын адуу хулгайлж хөөх гэж явсан маань, аз дутаж бүтсэнгүй. Бид зүг зүг тийшээ зугтаасан юм. Намайг дөрвөн цэрэг хөөж бархиралдах нь бүр ойрхон болж ирлээ шүү. Өтгөн ой дайралдмагц би, эмээл дээрээ хэвтээд бурхан мэдтүгэй гэж залбираад, амьдралдаа анх удаа мориндоо ташуур хүргэж доромжилсон юм. Морь минь ой дундуур шувуу шиг шумбан орсонд өргөст мөчир дээл хэгзэлж, хуурай мөчир нүүр шавхуурдаж эхлэв. Морь минь хожуул, дов сондуул дээгүүр харайлган, өвчүүгээрээ бут бургасыг хага яран давхиж байлаа. Уул нь морио орхиод модон дотор нуугдвал дээр байсан. Гэвч мориноосоо хагацах нь хайран байв. Харин намайг ашгүй осол аварсан юм. Толгой дээгүүр минь хэд дахин бууны сум шүнгэнэж хойноос цэргүүд хөөж яваа сонстож байлаа. Гэтэл гүн жалга тулгарч, морь маань зогсосхийгээд харайчихсанд хойд хөл нь нөгөө эрэгт халтираад урд хөлөөрөө эргийн ирмэгт дүүжлэгдэв. Тэр самбаанд би жолоогоо тавиад эрэг рүү үсрэн морио аварсан юм. Морь ч төдхөн эрэг дээр үсрэн гарав. Энэ байдлыг цэргүүд цөм харсан боловч намайг лав үхсэн гэж бодоод нэг нь ч ирсэнгүй. Харин морийг минь барих гэж хөөцөлдөж байгаа сонсогдов. Зүрх шимширч би эрэг дагуу өтгөн ногоон дотуур мөлхөж явсаар ил газар гарч харав. 

	Ой шувтарч хэдэн цэрэг тал руу орж явав. Гэтэл тэдний яг өөдөөс, миний Карагёз гарч очсонд тэд хашхиралдан дайрав. «Тэд удтал хөөцөлдөж хэд хэд дахин морины минь хүзүүнд бугуйл орох шахсан юм. Тэгэхэд би, бүх бие чичрэн, дэмий л нүдээ аньж тэнгэр бурханд залбирч хэвтлээ. Нэлээд болсны хойно, өндийж харахад, миний Карагёз сүүлээ өргөн, салхи мэт хурдлан давхиж, хойноос нь эцсэн морьтой нөгөө золигууд хол цувралдаж явав. Ай бурхан тэнгэр минь! Энэ чинь үнэн хэрэг шүү! Яах ч аргагүй үнэн юм! Тэгээд би, жалганд шөнө орой болтол сууж билээ. 

	Азамат чи бодооч, тэгтэл бүрэнхийд жалгын эргээр морь маань өөдөө сөөргөө давхин, газар цавчилж тургин янцгаах сонстов. Би ч Карагёзынхаа дууг танилаа. Харсан чинь хайрт энэ морь байсан юм даа! Тэр цагаас хойш бид хоёр хагацаж үзээгүй юм гэв.

	Тэгээд тэр хурдан армагийнхаа гуалиг хүзүүг илбэж элдвээр энхрийлэн өхөөрдөж байх нь сонстож байв.

	— Хэрэв би мянган адуутай байсан сан бол цөмийг нь чиний Карагёзид өгөх сөн гэж Азамат хэлэв. 

	— Йок (үгүй) гэж Казбич аанай хариулж байв. 

	— Казбич минь сонсооч гэж Азамат аргадах байдлаар, Чи бол сайн хүн, эрэлхэг жигит (морь сайн унадаг хүн) шүү дээ. Харин эцэг маань оросуудаас айгаад намайг ууланд гаргадаггүй юм. Чи, морио өг л дөө. Юү хүссэн бүгдийг чинь бүтээе. Хэрэв хүсвэл би чамд эцгийнхээ аль сайн буу, сэлмийг хулгайлж өгье. Сэлэм ч гэж ёстой сайн сэлэм дээ. Ирэн дээр нь гар хүрэхэд өөрөө шигдэн орно гэж мэдээрэй. Бас хөө хуяг нь яана. Түүний дэргэд чинийх юу ч биш гэж байлаа. 

	Казбич дуугарсангүй.

	Азамат үргэлжлэн, унаад явж байхад чинь, чиний Карагёз хамраа сэртэлзүүлж эргэлдэн цовхчиж, дөрвөн туурайн дороос нь гал бутарч байхыг би харсан юм. Түүнээс хойш сэтгэл минь чиний моринд унаж, эцгийнхээ ямар ч сайн морийг тоож харахаа болиод хүний дэргэд унаж явахаас ичдэг болов. Уйтгарлан өдөр турш хадан дээр сууж гашуудан бодоход сайхан алхаа, тэгш шулуун нуруутай хилэн хар морь чинь бодлыг минь эзэлж өөдөөс минь сэргэлэн сайхан нүдээрээ ажиглан харж ямар нэгэн үг хэлэх мэт санагддаг боллоо. Казбич чи, надад морио худалдахгүй юм бол би үхлээ! гэж Азамат чичрэнгэ хоолойгоор хэлж байв.

	Түүний уйлах нь сонстож байв. Ер нь Азамат тун зөрүүд хэгжүүн хүүхэд байлаа. Түүнийг бага байхад нь хүртэл яагаад ч уйлуулж чаддаггүй байсан юм. 

	Азаматын уйлахад Казбич инээх шиг сонстов. 

	Тэгэхэд нь Азамат эрс зоримог дуугаар

	— За тэгвэл яах вэ! Би, юүгээн ч хамаагүй өгөхөөр шийдлээ. Дуртай бол би чамд эгчийгээ хулгайлж өгөх үү? Бэлаг хэчнээн сайхан бүжиглэж, дуулдаг гэж бодно! Бас алтан саагаар зүү ороох нь гайхалтай! Тийм эхнэр Туркийн хаанд ч байхгүй... Авах уу? Авах бол маргааш горхит хавцлын тэнд хүлээж байгаарай, эгчийгээ түүгээр саахалт айл руу очуулна зээ. Тэгээд Бэла чинийх гэж мэдээрэй. Даанч дээ, чиний армагийн үнэнд Бэла хүрэхгүй гэж үү? гэхэд Казбич удтал дуугүй байснаа, хариу хэлэхийн оронд хуучны дууг амандаа аялсан5 нь

	 

	Үдшийн бүрийд од гялалзсан нүдтэй. 

	Үзэсгэлэнт охид манай тосгонд олон. 

	Амтархан тэдэнд дурлах нь атаархмаар хувь гэвч, 

	Атар залуугийн цэнгэл арай л илүү баясалтай. 

	Танхил эхнэрийг алтаар авдаг байхад, 

	Талын салхинаас сугаран хоцордоггүй хурдан.

	Дассан эзнээ урван мэхэлдэггүй үнэнч, 

	Тааламжит хөлөг морийг үнэлж баршгүй юм.

	 

	Азамат, Казбичийг зөвшөөрүүлэх гэж уйлан аргадаж тангарагласан нь талаар болов. 

	Казбич түүний үгийг таслан, 

	— Тэнэг жаал минь цаашаа зайл! Чам шиг амьтан миний морийг яаж унах юм бэ? Миний морь гуравхан алхаад чамайг шидэж дагзыг чинь хагална гэв. 

	— Намайг уу даа! гэж Азамат улангасан бархирч, хүүхдийн чинжаал хутгаа Казбичийн хөө хуяг руу шааж хангинуулах сонстов. Гэтэл хүчтэй гар түүнийг ёвроход, Азамат сүлжмэл хашааг ганхтал мөргөж унав. «Хэрэг мандах нь байна» гэж бодоод би, морио уясан хашаанд гүйн орж, морио хазаарлан арын хашаанд орууллаа. Хоёр минутын дараа байшинд жигтэйхэн шуугиан болов. Азамат урагдаж тасарсан хувцастайгаа гүйн орж, Казбич намайг хутгалах гэв гэж хэлсэн байжээ. Цөм буугаа шүүрэн гарцгааж хэрэг мандлаа! Үймээн дэгдэж цөм хашхиралдаж буу тавив. Харин Казбич хэдийн мориндоо мордчихоод, гудамжаар олны дунд сэлэм гялалзуулан эргэлдэж байлаа. Григорий Александровичийн гараас татаж би «Айлын хурим дээр агсганана гэгч булай хэрэг. Бид хоёр ч гэсэн эртхэн зайлсан нь дээр биш үү?» гэв. 

	— Юү болж дуусах бол жаахан хүлээе. 

	 — Олиггүй л юмаар дуусах нь лав. Энэ азийнхан чинь жаахан л юм балгачихвал алалцаж гардаг зантай юм шүү! 

	Бид хоёр мордож хар хурдаараа давхиж харив. 

	— Казбич яасан бол? гэж штабс ахмадаас би тэсгэлгүй асуув. 

	— Тийм улс яах вэ даа! Зугтаад л арилаа биз! гэв.

	— Шархдаагүй юү гэж би асуув.

	— Тэнгэр бүү мэд! Дээрэмчин хүний амь бөх! Тэднийг сэг болтлоо жадлуулчхаад цавчилдаж байхыг нь би нүдээрээ үзсэн юм даа гээд Штабс-ахмад хэсэг дуугүй байснаа, газар дэвслэн цааш үргэлжилж ярьсан нь:

	— Ямар чөтгөр нь хатгасан юм бол нөгөө хашааны дэргэд сууж байгаад сонссон бүхнээ би бэхлэлтдээ буцаж ирээд Григорий Александровичид нэгд нэггүй ярьснаа үргэлж гэмшиж байдаг. Түүнийг сонсоод Печорин тун зальтай инээмсэглээд нэг л юм бодчихсон юм даг. 

	— Юу бодсон юм бол? Та ярь л даа. 

	— Ярьсан ч яах вэ дээ! Нэгэнт ярьж эхэлсэн хойно үргэлжлүүлэхээс биш дээ. 

	Дөрөв хоногийн дараа Азамат манай бэхлэлтэд ирэв. Тэр үргэлж амттай зуушаар зочилдог Григорий Александровичийнд ерийн ордог журмаараа орлоо байна. Би ч тэднийд байж байлаа. Морины тухай яриа үүсэж, Печорин, Казбичийн морийг тийм ч сайхан, ийм ч сайхан, чухам согоо шиг амьтан, ер нь тийм сайхан морь хорвоо дээр байхгүй гэх зэргээр магтаж хэллээ. 

	Татаар хүүгийн нүд сэргэн, гал шиг гялалзаж байвч Печорин, огт ажиглаагүй мэт миний ярих гэсэн өөр зүйлийг зориуд таслан. Казбичийн морины тухай ярианд оруулж байв. Азаматыг ирэх бүрд ганцхан морины яриа үүсгэдэг боллоо. Гурван долоо хоногийн дараа, харсаар байтал Азамат маань... Яг л зохиолд гардаг дурлалаас болсон хүн шиг, эцэж цонхийгоод жигтэйхэн болчхов. Сонин юм шүү?..

	Гэтэл түүний бүх учрыг би, хожим мэдсэн юм. Григорий Александрович, тэр жаалыг усанд унаж үхэхээс ч буцахгүй болтол хорыг нь малтсан хэрэг байжээ. Тэгээд Печорин, «чи тэр моринд үнэхээр их дурлажээ. Гэсэн ч хүн шилээ харж чадахгүйн адил чи тэр морийг олж харж ч чадахгүй л дээ! Гэвч тэр морийг чамд бэлэглэсэн хүнд чи юү бэлэглэх юм бэ?..» гэж Азаматаас асуув. 

	— Юү дуртай бүгдийг нь өгнө гэж Азамат хариулжээ. 

	— Тэр морийг чамд, би авч өгье. Харин чи хүссэний минь олж өгөх тангаргаа өг...

	— Тангараглая... Чи ч бас тангарагла! 

	— Болно! Тэр морь лав чинийх болно гэж би тангараглая. Харин түүний хариуд чи төрсөн эгч Бэлаг надад өгөх хэрэгтэй.

	Карагёз, эгчийн чинь сүй болог. Энэ бол чамд ашигтай наймаа гэж би бодож байна гэхэд. 

	Азамат дуугарсангүй. 

	— Дургүй байна уу? Өөрөө мэд! Би чамайг эр хүн гэж санасан маань чи чинь нусгай жаал шив дээ. Хүү минь чи морь унах арай л болоогүй байна... гэхэд. 

	Азамат уурлаж «эцэг маань яах бол?» гэжээ. 

	— Эцэг чинь гадагшаа огт явдаггүй гэж үү?

	— Нээрээ ч тийм дээ...

	— Зөвшөөрөв үү?

	— Зөвшөөрлөө. Хэзээ? гэж Азамат царай нь үхсэн мэт зэвхий даагаад шивнэн асуув. 

	— Казбич мөд арваад хонь тууж ирэх ёстой. Тэгэхэд болно. Тэр ч яах вэ миний ажил. Харин Азамат чи, хэлсэн үгэндээ эзэн болоорой! 

	Ингэж тэр хоёр хэлэлцээ тохирч хэрэг болзжээ. Үнэндээ муухай хэрэг байв. Хожим үүнийг би, Печоринд хэлсэнд тэр Черкесийн зэрлэг охинд, над шиг ийм нөхөртэй болно гэдэг зол завшаан биш гэж үү. Би тэдний заншлаар Бэлийн нөхөр нь болно шүү дээ. Харин Казбич бол залхаан шийтгэвэл зохих дээрэмчин байгаа юм гэж байв. Та бодоод үз л дээ, тийм үг хэлж байхад би, яаж эсэргүүцэх вэ дээ? Би тэдний хуйвалдааныг чухам тэр үед нь мэдээгүй юм. Нэг өдөр Казбич хүрч ирээд хонь, зөгийн бал авах уу гэхэд, би маргааш авчраарай гээд буцаав. Түүнийг Григорий Александрович сонсоод, «За Азамат! Маргааш Карагёз миний гарт орно. Хэрэв өнөө шөнө Бэлаг авчрахгүй бол чи Карагёзын барааг харахгүй шүү гэж хэлжээ. 

	— Болно, сайн байна! гээд Азамат гацаа руугаа давхин оджээ. Тэр үдэш Григорий Александрович зэвсэглээд бэхлэлтээс явсан. Тэр хоёр уг хэргээ чухам яаж бүтээснийг мэдэхгүй юм. Харин шөнө тэр хоёр буцаж ирэхдээ, хөл, гарыг нь хүлж толгойг нь боосон нэг эмэгтэйг Азаматын эмээл дээгүүр хөндлөн тэгнээд авчирсныг харуулын цэрэг харсан гэнэ билээ. 

	— Морь нь яагаа бол? гэж би Штабс-ахмадаас асуув. 

	— Одоо л ярих гэж байна. Маргааш өглөө нь эрт Казбич арваад хонь худалдахаар тууж ирлээ. Морио хашаанаас уяад манайд оров. Хэдийгээр дээрэмчин ч гэсэн танил байсан болохоор би, түүнийг цайгаар зочилсон юм.

	Тэгээд бид хоёр энэ тэрийг ярьж байтал... гэнэт Казбичийн царай хувирч ухасхийн босоод цонх руу очлоо. Аз нь буруудахдаа манай цонх хашаагүй зүг тийшээ харсан байв. «Чи чинь юү болов?» гэж би асуусанд, 

	Морь... морь минь! гэж хамаг бие нь чичирч билээ. Нээрээ ч морины түвэргээн сонсогдов. «Лав ямар нэгэн цэрэг ирэв бололтой...» гэсэнд. 

	— Үгүй! Русс яман, яман!6 гэж хашхираад зэрлэг бар шиг үсрэн гарлаа. Нэг мэдэхэд, харайгаад гадаа гарчихсан байж билээ. Бэхлэлтийн их хаалга дээр, харуулын цэрэг буу хөндөлдөн хориглосон боловч Казбич буун дээгүүр харайн гарч замаар, байдаг чадлаараа гүйж билээ... Хурдан Карагёзыг унаад хийсгэж яваа Азаматын тоос тэртээ манарч байв. Казбич гүйдэл дунд буугаа сугалан хойноос нь буудаад минут хэртэй хөдлөлгүй харж зогссоноо, оноогүйдээ хорсож, буугаа чулуун дээр хэмх шидээд нялх хүүхэд шиг чарлан уйлж гарав... Бэхлэлтийнхэн тойрон цугларсныг ч Казбич огт анзаарсангүй. 

	Тэгээд цугларагсад баахан шуугилдаж байснаа буцлаа. Би, хонины нь мөнгийг дэргэд нь тавиулсанд түүнийг авах байтугай үхсэн юм шиг хэвтэж байв. Тэгээд тэр бүхэл шөнийн турш тэндээ хэвтэж байсныг та үнэмшиж байна уу?.. Харин маргааш өглөө нь ирж, миний морийг хэн хулгайлсныг хэлж өгнө үү гэж гуйв. Морийг нь уяанаас Азамат тайлж унаад зугтсаныг харсан харуулын цэрэг хэлж өгчээ. Азаматын нэрийг сонсмогц нүд нь гялалзаж Казбич, Азаматын эцгийн гацаа руу явав. 

	— Эцэг нь яагаа бол?

	— Казбич олоогүй гэнэ билээ. Түүнд л хамаг учир байгаа юм. Эцэг нь тав зургаан хоногоор юманд явчихсан байжээ. Тэгээгүй бол Азамат яаж эгчээ авчирч чадах вэ дээ?

	Харин эцгийн нь буцаж ирэхэд хүү нь ч алга, охин нь ч алга болчихсон байжээ. Тэр, угийн ухаалаг зальтай хүн болохоор Казбичийн гарт орвол амьд гарахгүйгээ мэдсэн байх тэгээд тэр одоо хүртэл сураггүй алга болжээ. Лав ямар нэгэн дээрэмчидтэй нийлж яваад Терек голын тэртээ юм уу, эсхүл Кубанийн талд омог бардам толгойгоо булшлуулсан биз дээ! Тэр чигээрээ тонилсон байх!..

	Үнэндээ гэхэд тэр явдлын уршиг надад ч бас хүртэлцсэн юм. Григорий Александровичийнд Черкес охин байгааг мэдээд би, жагсаалынхаа хувцас өмсөж, сэлмээ зүүгээд тэднийд очлоо.

	Печорин, наад талынхаа тасалгаанд нэг гараа дэрлээд, нөгөө гартаа гансаа бариад хэвтэж байв. Харин хоёрдугаар тасалгаа нь цоожтой, цоожиндоо түлхүүр нь алга байв. Тэр бүхнийг би ажиглаж амжив... Би зориуд ханиаж гутлынхаа өсгийгөөр босгыг нь тогшсонд Печорин огт сонсоогүй байдалтай хэвтэж байлаа. 

	— Эрхэм дарга, та намайг орж ирээд байхыг харахгүй байна уу? гэж би чадах чинээгээрээ ширүүн хэлэв

	— Аа Максим Максимыч уу? Сайн байна уу? Та тамхи татах уу? гэж тэр хэвтээ хэвээрээ хэлэв. 

	— Уучлаарай та! Би Максим Максимыч биш, Штабс-ахмад байна. 

	— Хамаагүй. Цай уухгүй юү? Миний зовлонг та мэддэг ч болоосой доо! гэхэд би орны нь хажууд очиж, цөмийг нь мэдэж байна гэв. 

	— Тэгвэл бүр ч сайн. Сэтгэл минь үймрээд ярилцах ч аргагүй байна.

	— Ноён дарга та, миний хариуцлагад холбогдох хэрэг хийсэн байна даа. 

	— Чухам тийм! Муу нь ч юү байх вэ дээ! Бид хоёр ч хуваалцдагаа аль эрт хуваалцсан шүү дээ.

	— Тоглох юу ч байх вэ! Сэлмээ хураалгагтун! 

	— Митька сэлэм аваад ир! 

	— Митька сэлмийг нь авчирч өгөв. Би уул ажлаа гүйцэтгэж дуусаад түүний орон дээр сууж «Григорий Александрович минь тусгүй л байна даа!» гэж хэлэв. 

	— Юу нь тусгүй байгаа юм бэ?

	— Бэлаг гэртээ авчирсан чинь... Энэ ч Азаматаас болсон юм даа!.. За яах вэ буруугаа хүлээ гэж би хэлэв. 

	— Бэла надад аятайхан санагдаад байхад яах вэ?.. Ийм хүнд юү гэж хэлэх вэ дээ?.. Би яг мухардаж орхилоо. Би хэсэг дуугүй сууж байгаад, хэрэв эцэг нь охиноо нэхэж ирвэл буцааж өгөх хэрэгтэй болно доо гэлээ. 

	— Ерөөсөө өгөх хэрэггүй! 

	— Эцэг нь охиныгоо энд байгааг мэдвэл яах вэ?

	— Яаж мэддэг юм бэ? гэдэг байна шүү. 

	Би бас л мухардчихав. Печорин өндийж «Максим Максимыч та бол сайн санаатай хүн шүү дээ. Хэрэв энэ бүсгүйг тэр зэрлэгт өгвөл, хутгалж ална. Үгүй бол худалдаж орхино. Нэгэнт үйлдсэн хэргийг дураараа өөрчлөх хэрэггүй. Бэла ч манайд байг, харин та сэлмийг минь ав...» гэв. 

	— Тэр бүсгүйгээ харуулаач гэв. 

	— Энэ тасалгаанд бий. Би өнөөдөр царайг нь харах гээд ядаж орхилоо. Буланд хөнжлөөр биеэ ороон буруу харж суучхаад дуугарахгүй юм. Аймтгай гэдэг нь зэрлэг гөрөөс гэсэн үг. Би нэг эмэгтэй хөлсөлж авав. Тэр татаар хэлтэй тул Бэлаг үйлчилж, одоо минийх болсон учраас түүнийг надаас өөр хэн ч эзэмшихгүй гэдгийг Бэлад сэнхрүүлж өгөх гэж байгаа гээд гараараа ширээгээ шааж байв. Би ч бас түүнийг нь зөвшөөрч билээ... Юү ч гэхэв дээ? Зөвшөөрөхөөс аргагүй яриатай хүн заримдаа байдаг шүү дээ.

	— Тэр чинь тэгээд бүсгүйгээ дасгаж авсан уу? Аль эсхүл урхитай байсаар байгаад гэрээ санаж хатаж үхсэн үү? гэж би, Максим Максимычаас асуув. 

	— Яалаа гэж нутгаа санах бил ээ? Тэдний гаднаас харагддаг байсан уул манай бэхлэлтээс харагддаг байсан юм чинь. Тэр зэрлэгүүдэд түүнээс илүү юм хэрэггүй. Харин Григорий Александрович тэр бүсгүйд өдөр болгон бэлэг өгдөг байв. Эхлээд Бэла өгсөн бэлгийг нь үг дуугүй омог бардам буцааж хаядаг байлаа. Харин түүнийг нөгөө хөлсний авгай завшиж уран үг нь улам ч нэмэгддэг байв. Ай даа, бэлэг гэгч үү! Эмэгтэйчүүл, эрээн мяраан даавууны төлөө юү ч хийхээс буцдаггүй хойно доо!.. За тэр ч яах вэ... Григорий Александрович, тэр бүсгүйтэй мөн ч удаан оролдож байж, татаар хэл сурсан тэр нь ч бас манайхны хэлийг гадарладаг болсон юм. Тэгсээр бага сага дасаж эхлээд, Печориныг нүдний булангаар, дараа нь эгц хардаг боллоо. Үргэлж уйтгарлан үндэснийхээ дууг амандаа аялан дуулах нь хажуугийн тасалгааны надад сонстож сэтгэлийг минь уяруулдаг байв. Тасалгааны дэргэдүүр явж байгаад цонхоор харсан нэг байдлыг би ер мартдаггүй юм. Бэла ханзан дээр толгойгоо унжуулан сууж, өмнө нь Григорий Александрович зогсоод «Хонгор минь! Чи эрт орой хэзээ боловч миний болно гэж мэдсээр атлаа юунд намайг ингэж зовооно вэ? Аль үгүй бол чи ямар нэг чечен хүнд хайртай юм уу? Хэрэв тийм бол одоохон би чамайг гэрт чинь буцаая» гэж байв. Бэла үл мэдэг цочин толгойгоо сэгсэрч байв. «Эсхүл намайг үзэж харахаас дургүй чинь хүрээд байна уу?» гэж Печориныг хэлэхэд, Бэла дэмий л шүүрс алдаж байв. «Үгүй бол шашин шүтлэг чинь надад дурлахад саад болоод байна уу?» Бэлагийн царай хувьсхийсэн боловч дуугүй л суусаар байлаа. «Чи намайг итгээч дээ. Аллах тэнгэр аль алинд маань адил шүү дээ. Намайг чамд хайртай байхыг ивээсэн юм чинь чамайг надад хайртай байхыг хаанаас хориглох билээ дээ?» гэхэд, Бэла саяын хэлсэн үгэнд сэтгэл нь хөдөлсөн бололтой Печорины өмнөөс удтал ширтэж байхад нүдэнд нь үл итгэх санаа, үнэмших хүсэл хоёр тодорч байлаа. Мөн ч цогтой сайхан нүд сэн! Яг л хоёр цог шиг гялалзаж байж билээ. 

	— Амраг хонгор Бэла минь намайгаа сонсооч гэж Печорин үргэлжлэн чамд би, ямар шүү хайртайг чи өөрөө харж байна. Би чамайг баясгалантай байлгахын тул юүгээн ч хайрлахгүй, чамайгаа жаргалтай байгаасай гэж хүсэж байна. Чамайг бас л уйтгарлаад байвал би үхнэ. Баяр баясгалантай болно гэж хэлээч дээ? гэв. Бэла тормогор хар нүдээрээ Печориныг ширтэн, хэсэг бодлого болж байснаа зөвшөөрсөн байдалтай толгойгоо дохиж эелдгээр инээмсэглэв, Печорин, Бэлагийн гараас барьж аргадан өөрийгөө үнсүүлэх гэж оролдов. Бэла, үл мэдэг буруулан «болиоч дээ хэрэггүй! хэрэггүй!» гэж байв. Печориныг улам шаардаж шалгаахад Бэла чичрэн уйлав. «Би бол чиний гарт орсон боол учраас чи намайг албадаж ч чадна шүү дээ» гээд Бэла дахин уйлав. 

	Григорий Александрович, гараа зангидан толгойгоо шааж, өөр тасалгаанд гүйн оров. Намайг ороход Печорин гараа урдаа агтаалаад, тасалгаандаа уйтгартай гэгч өөдөө сөөргөө алхалж явав. «Юү болов?» гэж асуусанд «Хүүхэн биш шулам юм! Гэвч яасан ч минийх болно гэдгийг би баталж байна...» гэж байв. Би тэгэхэд нь толгойгоо сэгсэрч билээ. «Мөрийцөх үү? Долоо хоноод үзээрэй» гэхэд нь «Тэгье» гээд бид хоёр гар барьж батлаад тарцгаав. 

	Маргааш нь Печорин, Кизлярт зориуд хүн явуулж юм авахуулсан нь тоолж баршгүй олон перс эдлэл авчирч билээ. Тэр бэлгийг Печорин надад үзүүлээд, — Максим Максимыч та юү гэж бодож байна аа? Азийн гуа хүүхэн ийм бэлэг үзээд тэсэж чадах уу даа? гэж байлаа. 

	«Та Черкес бүсгүйн занг мэдэхгүй байна. Тэд чинь Гүрж буюу Кавказын цаадах нутгийн татаар охидоос шал өмнөө, өөр хүмүүжилтэй тусгай горим журамтай улс шүү» гэж би хэлэв. Григорий Александрович инээмсэглэн марш аялан исгэрч билээ. 

	Тэгээд минийх зөв болж Бэлагийн сэтгэлийг уяруулахад бэлэг тун ч бага тусалж, харин Печорин эцсийнхээ арга хэрэглэсний үрээр Бэлаг эелдэг итгэлтэй болгосон юм даг. Нэг өглөө Печорин морио эмээллүүлж, Черкес маягаар хувцаслаад, буу зэвсгээ агсаж Бэлагийн тасалгаанд ороод, «За Бэла минь! Би чамд хэчнээн хайртайг чи өөрөө мэдэж байна. Танилцаж дасахдаа сэтгэлтэй болох байх гэж санаад авчирсан маань эндүүрэл болжээ. За ингээд хагацъя даа! Бүх юмны минь бүрэн эзэн болж үлд. Эсхүл гэртээ хариарай. Чи одоо бүрэн чөлөөтэй болсон. Би чиний өмнө гэмт этгээд болсон болохоор, өөрөө өөрийгөө шийтгэх ёстой. За баяртай одоо би чухам хаашаа ч явахыгаа өөрөө ч мэдэхгүй байна! Бууны сум, сэлмийн цавчилт хоёртой төдий л удаан хөөцөлдөж чадахгүй биз дээ. Харин тэр цагт намайгаа дурсаж, намайгаа уучлаарай!» гэж хэлээд салахын ёс гүйцэтгэх байдлаар Бэлад гараа өгөв. 

	Бэла гарыг нь ч барьсангүй дуугарсан ч үгүй. Би үүдний нь цаана зогсож хаалганы завсраар ажигласанд, Бэлагийн хөөрхөн тунгалаг царай агшин зуур хувхай цайн хувьсхийгээд өрөвдмөөр болж билээ! Печорин хариу хүлээж ядаад, хаалган тийш хэд алхах зуур бүх бие нь чичирч байв. Танд хэлэх юм уу даа? Би бодвол. Печорин түрүүчийн тоглон хэлж байснаа биелүүлэхээс буцахгүй байж билээ. Тийм л хүн байсан юм даа. Бурхан минь! Печориныг дөнгөж үүд хүрмэгц Бэла гүйн очиж хүзүүдэн уйлав. Та үнэмшиж байна уу? Хаалганы цаана зогсож байсан би хүртэл өрөвдөж уяран уйлж билээ. Мөн ч булай хэрэг шүү... гээд Штабс-ахмад дуугүй болов, 

	Дараа нь сахлаа илбэн, 

	— Нэг ч хүүхэн надад хэзээ ч тэгж дурлаж байгаагүйг санаад, гомдмоор ч юм шиг байж билээ гэв. 

	— Тэр хоёрын жаргал аль хэр удаан үргэлжилсэн бол гэж би асуув. 

	— Печориныг харсан цагаас хойш дандаа зүүдэлдэг болсон, нэг ч залуу, Печорин шиг сэтгэлийг нь татаж байгаагүйг хожим Бэла бидэнд ярьсан юм. Тэд ч жаргалтай л байлаа! 

	— Тэр чинь яасан уйтгартай хэрэг билээ! гэж би санаандгүй хэлчхэв. Энэ хэрэг лав муугаар төгсөх байх гэж бодож байсан миний найдварыг маань ингэж хөсөрдүүлэх гэж дээ!.. Бэлагийн эцэг охиноо танай бэхлэлтэд байгааг мэдээгүй гэж үү дээ? гэж би асуув.

	— Мэдэх нь мэдсэн байх аа. Хэд хоногийн дараа эцгийг нь алагдсан гэж бид сонссон. Тэр өвгөн ингэж алагдсан гэнэ билээ... гэхэд нь миний анхаарал дахин сэргэв. 

	— Азаматыг лав эцгийнхээ зөвшөөрөлтэйгөөр морийг нь хулгайлсан гэж Казбич санасан байх гэж би дотроо боддог юм. Казбич тэдний гацаанаас гурван мод хэртэй газар өвгөн тайжийг отож байгаад, охиноо олж ядан цөхрөөд дагуулаасаа түрүүлэн гэлдэрч явсан өвгөнийг үдшийн бүрийд модон дотроос араас нь муур шиг үсрэн сундалдаж хутгалсан гэнэ лээ. Өвгөнийг алаад, жолоог шүүрэн зугтсан Казбичийг гүвээн дээрээс өвгөний дагуулууд хараад хөөсөн боловч гүйцээгүй юм. 

	Би ахмадын санаа сэтгэлийг хөдөлгөхийн тул, 

	— Казбич ч морио алдсаныхаа хариу өшөөг аваа шив дээ гэв. 

	— Тийм ээ. Тэднийхээр бол Казбич түмэн зөв байв гэж Штабс-ахмад хариулав. 

	Хаа байсан газрынхаа зан заншилтай таацаж чаддаг орос хүний чадварыг би аргагүй биширч билээ. Хүний оюун ухааны тэр өвөрмөц чанарын сайн мууг би ялгаж чадахгүй, гэсэн ч тэр чанар, орос хүний айхтар уян ухаан, авхаалж хийгээд хаа ч байсан, зайлшгүй буюу арилгаж болшгүй өшөө хонзонг тэсвэрлэн өнгөрүүлж чаддагийг харуулж байна. 

	Ингэж ярих зуур бид цайгаа ч ууж дуусав. Аль эрт хөллөсөн морьд маань цасан дээр чичирцгээж байв. Сар баруунаа хэвийгээд алсын оргил дээгүүрх уранхай хөшиг шиг хар үүлсийн цаагуур орох шахаж байв. Бид шавар гэрээс гарлаа. Ахмадын маань зөгнөн хэлснээр болсонгүй, харин огторгуй цэлмэж сайхан өглөө болох төлөвтэй байлаа. Үүрийн гэгээ огторгуйн бүдэг хөх мандалд туяаран гийж, шинэхэн цасанд хучигдсан уулсын эгц цавчим хажууг аажмаар гэрэлтүүлэхэд, алс тэртээ тэнгэрийн хаяанд гайхамшигт сайхан хээ угалз мэт сүлжилдэн гялалзаж байгаа үй түмэн од мичид алгуурхнаар бөхөж цөөрсөөр байлаа. Баруун зүүн талаар гүн харанхуй нууцлаг ёроолгүй ангалууд харлан харагдаж манан будан, өдрийн гэрэл дөтлөн ирэхийг мэдээд айн зугтах мэт, зэргэлдээ хаднуудын атираануудаар могой адил мушгиралдан хөвж байв. 

	Тэнгэр газарт өглөөний мөргөлийн залбирал хийж байгаа хүн адил чимээ аниргүй бөгөөд гагцхүү зүүн зүгийн намуун салхи, цан хүүрэг болсон морьдын дэлийг үе үе сэвэлзүүлж байлаа. 

	Бид хөдөллөө. Ясан хэлхээ болсон туранхай таван морь ачааг маань Гуд уул өөд арай гэж зүтгүүлж явав. Бид ачааны хойноос дагаж морьдыг хүч алдах бүрд тэрэгний дугуй дор чулуу ивж явлаа. Уулын зам тэнгэр өөд гарсан юм шиг харагдахгүй болтлоо үргэлж өгсөн зурайсаар, Гуд уулын орой дахь өчигдрөөс эхлэн ан отсон бүргэд мэт навсайн хэвтэж байсан багир хар үүлнээ тулан замхарна. Дээшлэх тусам гишгэхэд цас улам хатуурч, агаар шингэрэн амьсгал бачимдаж, минут бүрд цус тархинд хөөрөх боловч би ертөнцийн өндөр оройд гарав гэдэг баярт бодол сэтгэлийг минь хөгжөөж байлаа. Энэ нь хэдийгээр хүүхэд зан боловч нийгэмлэгийн нөхцөлөөс холдож байгаль орчинд ойртох тусам өөрийн эрхгүй хүүхэд мэт болдог бөгөөд олж мэдсэн бүх зүйл сэтгэл санаанаас арилж хэзээ ч тэгж байгаагүй мэт сэтгэл санаа тунгалаг саруул болдог юм. Гэсэн ч дахин тийм байдал хэзээ нэг цагт бий болох биз дээ. Над шиг уул хад, цөл говиор тэнүүчлэн түүний гайхамшигт сүрхий байдлыг нь удтал ширтэн ажиглаж ганга хавцлаар тунасан анхилам сайхан агаарыг нь шуналтай амьсгалж явсан хүн л энэхүү үзэсгэлэнт сайхан байдлыг дүрслэн харуулах гэсэн хүслийг минь ойлгох биз ээ. Ингэж явсаар бид Гуд уулын оройд гарч зогсоод эргэж харав. Уулсын оройгоор суунагласан бараан үүлсийн суунаглаж хүйтэн жавар жингэнэх нь шуурга болмоор мэт боловч огторгуйн зүүн хагас огт үүлгүй тунгалаг байсан тул Штабс-ахмад бид хоёр, шуурга гэдгийг бүр мартаж билээ... Байгаль ертөнцийн гуа сайхан, аугаа үлэмж чанарыг шагшин магтах бахархал, бидний яриа болон цаасан дээр бичсэн зүйлээс хэдэн зуу дахин илүү хүчтэй байдаг болохоор. Штабс-ахмадын тийнхүү мартах нь аргагүй юм. 

	— Бодвол та, энэ мэтийн гайхамшигт байдалд дадчихсан юм байгаа биз дээ? гэж би хэлэв.

	— Тийм ээ, энэ байтугай бууны сумны шуугианд дасаж болдог, өөрөөр хэлбэл өөрийн эрхгүй айснаа ч хүнээс нууж болдог юм шүү. 

	— Тэр нь зарим нэг хуучин цэрэгт бүр ч хөгжим шиг аятайхан байдаг гэж би сонссон. 

	— Тийм ч байж болно. Тэгэхдээ гагцхүү уг хүний зүрхний цохилт их болсноос болдог биз дээ! гээд ахмад зүүн тийш зааж, 

	— Хараач ямар сайхан нутаг вэ! гэв. 

	Байгалийн ийм сайхан үзэсгэлэнт байдлыг би дахин олж үзэх болов уу даа. Тэртээ доогуур Койшаурын хөндийд, Арагвай гол, бас нэг гол хоёр мөнгөн утас мэт гялалзаж дээгүүр нь цэнхэр манан өглөөний дулаан илчнээс зугтах мэт хажуугийн жалга руу нүүдэллэж байв. 

	Баруун зүүн талаар нь цас мод бүрхсэн нурууд өндөр намаараа жигдэрчээ. Түүнээс алс тэртээ ядаж хоёрхон хад нь ч адилгүй зүсэн бүрийн уулс сүндэрлэж байлаа. Мөнх цас ягааран туяарч гялалзсан маш үзэсгэлэнтэй байгалийн байдал энэ нутагт бүх насаа өнгөрүүлэх юм сан гэж санагдмаар ажээ. Нэлээдгүй дадсан нүд л аадрын үүлнээс ялгаж чадмаар, хөхрөн татсан хар уулсын цаанаас нар дөнгөж цухуйж байв. Гэтэл нар, цусан улаан хүрээтэй байсан нь ахмадын анхаарлыг татав. «Өнөөдөр тэнгэр муухай болно гэж би танд хэлээгүй юү. Бушуухан явъя. Тэгэхгүй бол биднийг загалмайтын даваан дээр л гүйцнэ шүү, түргэлцгээе!» гэж улаачдаа тушаав. 

	Тэрэгний дугуйг гулгахгүй болгон гинжээр ороож, морьдынхоо хазаарын зуузайнаас барьцгаан уул руу уруудаж эхэллээ. Баруун талд эгц цавчим хад, зүүн талд, ёроолд нь байгаа Осетины бүхэл гацаа хараацайны үүр мэт харагдах гүн хавцал байв. Шөнө дүл болсон хойно дөнгөж хоёр тэрэг зөрөх энэ нарийхан замаар ямар нэг улаач жилд арваад удаа зорчихдоо донсолгоот тэрэгнээс буулгүй явдгийг санаад дотор зарсхийх шиг болж билээ. Манай улаачийн нэг нь Ярослав нутгийн орос тариачин, нөгөө нь Осетин хүн байсан юм. Хөдлөхтэй зэрэг Осетин хүн түрүү морины хазаараас зууран айхтар болгоомжтой явж байхад мань улаач санаа амар, тэрэгнээсээ ч буухгүй явж байж билээ! Та ядахдаа чемоданыг минь харж яваарай. Түүний хойноос би энэ ёроолгүй хавцал руу орохыг хүсэхгүй хүн шүү гэдгээ би түүнд сануулсанд тэр «ноёнтон минь! Эднээс дутуугүй явж хүрэхийг тэнгэр ивээнэ биз. Бид, ямар анх удаа явж байгаа биш» гэж байв. Түүний хэлдэг ч зөв байжээ. Бид, чухам хүрч болмооргүй газар хүрч чадав. Хүмүүс айхтар эргэцүүлж бодвол амьдрал гэдэг чинь, тийм ч их санаа зовоод баймаар сүрхий юм биш гэдгийг итгэх байх даа... 

	Гэвч та нар, Бэлагийн түүхийн төгсгөлийг мэдэх сэн гэж хүсэж байгаа биз дээ? Нэгдүгээрт, би зөвхөн замын тэмдэглэл бичиж байгаа болохоос, харин тууж бичиж байгаа биш шүү. Хоёрдугаарт, би Штабс ахмадыг үнэнээсээ ярьж эхлэхээс нь өмнө албадан яриулж чадахгүй. Иймд та нар жаахан хүлээ, хүлээж эс чадвал хэдэн хуудас эргүүлээд үз. гэвч загалмайтын уул (эрдэмтэн Гамба ie Mont st — chresto — phe7 гэж нэрлэсэн) давах нь сонирхолтой байж болмоор учраас би та нарыг тэг гэж ятгахгүй шүү, 

	Ингэж бид Гуд уулнаас Чертин хөндий рүү буусан юм... Энэ бас хачин нэр шүү! Давж болшгүй хавцлын хооронд ямар нэг шулмасын үүр байдаг байх гэж та нар бодож байгаа биз. Тийм биш юм. Чертин хөндий гэдэг нь «чорт» (чөтгөр) гэсэн үгнээс гарсан биш, урьд түүгээр Грузи улсын хилийн шугам гарч байсан учраас «Черт» (зурвас) гэсэн үгнээс гарсан ажээ. Энэ, цас хунгар бүрхсэн хөндий нь Саратов, Тамбов зэрэг хайрт нутгийг минь сануулж билээ. Чертин хөндий рүү бууж явах зуур, ахмад нэг цаст оройг заан, 

	— Нөгөө загалмайтын даваа чинь тэр биш үү дээ! гэв. Тэр давааны оройд чулуун загалмай харлан сэрийж дэргэдүүр нь үл мэдэг нарийхан харгуй зурайж харагдах бөгөөд замын хажууг цас дарсан үед түүгээр явдаг ажээ. 

	Манай улаачид, цас бага гэж морио гамнан тойруу замаар явав. Биднийг замын тохойд хүрмэгц таван Осетин ирж, замын уруу туслалцъя гээд тэрэгнээс зууралдан хашхиралдаж эхлэв. Үнэхээр ч аймшигтай зам байлаа. Замын баруун талын эрэглэсэн их хунгар бидний толгой дээрээс өнгийн жаахан салхи гарвал, хавцал руу нурж унамаар юм шиг байв. Нарийхан замын цасаар хучигдсан хэсэг нь өвдөг хүртэл цөмөрч, зарим газраар нарны илч, шөнийн жавар хоёроос болж мөстөн гөлийж халтиргаатай болсон тул морьд үе үе халтиран унаж, бид ч өөрсдөө арай л гэж гэлдэрч явав. Зүүн хажуу дахь гүн ангал дотуур урссан ус зарим газраар мөсөн доогуур далд орж, ил гарсан хэсэгтээ хар чулуун дээгүүр хөөс цахруулан бургилж байв. Бид арай гэж хоёр цагийн дараа загалмайтын давааг тойрлоо. Хоёрхон мод газрыг хоёр цаг шүү! Энэхэн зуур үүлс хуралдан цас мөндөр шидэлж догшин салхи хавцал хөндийгөөр, үлгэрт гардаг махчин гургалдай мэт исгэрэн шуугьж зүүнээс долгилон ирсэн манан будан, агшин зуур чулуун загалмайг харанхуйлав. Тэр загалмайг нэгдүгээр Петр хаан Кавказаар явж өнгөрөхдөө тавьсан гэдэг нэг жирийн домог байдаг гэнэ. Гэтэл Нэгдүгээрт, Петр хаан зөвхөн Дагестаны нутгаар явж байсан, хоёрдугаарт генерал Ермоловын тушаалаар 1824 онд босгов гэж уул загалмай дээр том үсгээр бичсэн ажээ. Тийм үсэгтэй хэдий боловч домог нь илүү их дэлгэрсэн болохоор, даа ялангуяа юмны бичигт итгэж сураагүй, мань мэтийн хүмүүс алиныг нь үнэмшихээ мэдэхийн аргагүй болжээ. 

	Бид Кобийн буудал хүрэхээр дахиад л мөстөж гөлийсөн хад цас хунгарласан замаар таван мод хэртэй явах хэрэгтэй байлаа. Морьд маань ч эцэж бид ч даарч чичрэв. Шуурга улам улам ширүүсэн сүнгэнэх нь манай хойд зүгийн төрөлх нутгийнх шиг боловч зэрлэг авиа дуу нь арай л илүү уйтгар, гунигтай санагдаж байлаа. «Эх орноосоо хөөгдсөн чи, өргөн уудам тал нутгаа мөрөөдөн уйлнам! Эх нутагт чинь хүйтэн жигүүрээ дураараа дэлгэх газар байдаг сан, харин энд төмөр тороо хашхиран дэлдэгч бүргэд мэт, чамд давчуу бачим байнам!» гэж би бодож явлаа. 

	— Муу л юм болж байна даа! Харж байна уу. Эргэн тойрон цас манан хоёроос ондоо юм үзэгдэхээ болилоо. Харин ингэж явсаар байгаад нэг бол ёроолгүй гүн ганга руу хөмрөн унах, эсхүл гаталшгүй бэрх бартаанд тулж мухардах вий дээ. Лав тэр дор Байдарын гол үерлээд гарах аргагүй болчихсон байх. Ази гэдэг чинь иймэрхүү л газар даа! Хүн ч гэсэн, гол нь ч гэсэн итгэх аргагүй шүү! гэж Штабс ахмад хэлэв. Улаачид хашхиралдан хараал тавьж, морьдоо зодож балбавч морьд нь газар уллачхаад яагаад ч хэчнээн ташуурдавч эс хөдлөх ажээ. «Бид, өнөөдөр Коби хүрч чадахаа болилоо. Одоо болохтойд зүүн тийшээ эргэхийг зөвшөөрнө үү? Тэртээ энгэрт айлын бараа харагдаж байх шиг байна. Тэнгэрийн муухайд замын хүмүүс тэнд очиж хонодог юм. Архины мөнгө өгвөл эд хүргэж өгөх байх» гэж Осетиныг зааж, манай улаачийн нэгний хэлэхэд Штабс ахмад,

	— Дүү минь чамаар заалгалтгүй мэдэж байна! Энэ золигууд уу! Архины мөнгөний хойноос үхэлдэж байхыг нь харав уу гэв. 

	Тэгэхэд нь би, 

	— Үнэндээ эд ирээгүй бол бид нэлээд муу юм үзэх байсан шүү гэв. 

	— Тийм нь ч тийм. Энэ хөтчүүд үү! Эд наргүй бол замаа олж чадахгүй юм шиг бодоод эгзгийг нь тааруулах гэж байхгүй юү дээ гэж ахмад цухалдав. 

	Тэгээд бид зүүн тийшээ эргэж арай ядан зүтгүүлсээр чулуун хашаатай, хавтгай бөөрөнхий чулуугаар барьсан ядуухан хоёр жаахан байшинд очлоо. Уранхай нооронхой хувцастай эзэд нь биднийг халуунаар угтаж авав. Хожим сонсоход тэнгэрийн муухайд тохиолдсон аян замын хүмүүсийг хүлээж авч бай гэж тэр айлд улсаас тусгай мөнгө, хүнс олгодог байжээ. 

	«Одоо ч аятай боллоо!» гэж би, галын захад суугаад «Та ч одоо Бэлагийн түүхийг дуустал ярьж өгнө биз дээ. Би түүнийг дуусаагүй гэж бодож байна» гэхэд, 

	— Та яагаад тэгж бодов? гэж ахмад зальтайхан инээмсэглэж асуув. 

	— Тийм л байж таарна. Тэгж ер бусаар эхэлсэн юм чинь мөн тиймэрхүү л дуусах ёстой. 

	— Та ч таажээ... 

	— Тийм бол бүр ч сайн байна. 

	— Та ч яах вэ баярлах юм биз. Надад бол санах бүрд гунигтай байдаг. Бэла бол гайхалтай сайн охин байсан юм! Би сүүл сүүлдээ өөрийн охин шиг дассан, Бэла ч надад их сайн байдаг байв. Би өөрөө эхнэр хүүхэдгүй хүн. Эцэг, эхийнхээ сураг дуулаагүй 12 жил болов. Эхнэр хүүхэд гэдгийг залуудаа сонирхож яваагүй болохоор одоо төсөө болчихжээ. Тэгээд эрхлүүлэх хүнтэй болсондоо тун их баярлаж байсан юм. Бэла маань бидэнд дуу дуулж бүжиглэж өгдөг сөн... Бүжиглэхдээ яана! Би нутгийнхаа бүсгүйчүүдийн бүжиглэх, бас 20 шахам жилийн өмнө, Москвагийн язгууртны цуглаан дээр бүжиг бүжиглэхийг үзсэн. Гэвч тэд Бэлагийн хаана нь ч хүрэхгүй л дээ!.. Григорий Александрович Бэлаг тун их гоёж эрх дураар нь байлгадаг байлаа. Бэлагийн зүс царай маш үзэсгэлэнтэй болж гар нүүрийн нь наранд гандсан бор өнгө нь цайж бумбагар ягаахан хацар нь гэрэлтсэн хачин сайхан охин болж билээ... Хөөрхий томоогүй охин үргэлж надтай тоглож, алиалан эрхэлж байдаг сан... Бурхан өршөөг! 

	— Эцгийн нь үхсэн тухай хэлэхэд Бэла яасан бэ?

	— Би Бэлаг энэ байдалдаа дастал нь нууж байгаад хожим хэлсэнд хоёр өдөр хэртэй уйлаад, дараа нь мартчихсан юм даг. 

	Дөрвөн сар хэр яах аргагүй сайн байв. Григорий Александрович нэг бол зэрлэг гахай хөөх, эсхүл янгир ямаа агнах шуналтай хүн байсан гэдгийг би, танд хэлсэн байх аа. Харин тэр маань Бэлаг ирснээс хойш гадагшаа ч гарахаа болив. 

	Гэтэл сүүлийн үеэс тасалгаандаа нуруугаа үүрэн хойш урагш уйтгарлан алхах болсон бөгөөд нэг өглөө үг дуугүй анд явснаас эхлээд тэгж явах нь улам улам нэмэгдэв... Энэ ч муу хэрэг дээ. Тэр хоёрын хоорондуур ёстой л хар муур харайв байна!» гэж би бодож байлаа. 

	Би нэг өглөө тэднийхээр орсонд Бэла хар торгон бэшмет нөмрөн, орон дээрээ, царай нь хувхай цайгаад их л уйтгартай янзтай сууж байв. Түүнийг би гэнэт хараад цочиж билээ. Тэр байдал одоо болтол санаанаас минь гардаггүй юм. Тэгээд би, 

	— Печорин хаачсан бэ? гэж асуув. 

	— Анд явсан. 

	— Өнөөдөр явсан уу? гэхэд Бэла хэлэхийг бэрхшээсэн янзтай хэсэг дуугүй байснаа, 

	— Үгүй өчигдөр явсан гээд уртаар шүүрс алдав. 

	— Ямар нэгэн явдал тохиолдоогүй байгаа даа?

	— Би, өчигдрийн турш санаа зовоод элдвийн юм бодлоо. Зэрлэг гахайд хадруулчхав уу, эсхүл Чеченчүүдэд баригдав уу... гэж бодлоо. Харин өнөөдөр Печорин надад дурлахаа больж байгаа юм шиг санагдлаа гээд Бэла уйлав. 

	— Эвий хонгор минь, түүнээс муу юмыг хүн хэрхэн бодох билээ дээ! Тэр нэг хэсэг уйлснаа, бардам ихэмсгээр толгойгоо дээш болгож нулимсаа арчаад, 

	— Хэрэв надад дургүй болсон бол гэрт минь явуулаад өгөхөд хэн саад болсон юм бэ? Түүнийг би албадаж байгаа биш. Цаашдаа энэ хэвээрээ байвал би өөрөө явна. Би түүний шивэгчин биш, би тайж хүний охин... гэв. 

	Бэлаг би аргадаж эхлэв. «Бэла минь сонс! Тэр чинь чиний банзалд хадаатай юм шиг үргэлж суугаад байж яаж болох вэ дээ. Залуу хүн ан гөрөөнд дуртай байдаг, жаахан зугаацаж яваад эргэж ирнэ шүү дээ. Хэрэв чамайг гутарч гуньхраад байвал Печорин бүр ч амархан уйдчихна шүү дээ» гэхэд, 

	— Үнэн, үнэн! Тэгвэл ч би, хөгжилтэй хэвээрээ л байна гээд Бэла тачигнатал инээж, хөгжим барин дуу аялж хуучин янзаараа намайг тойрон бүжиглэж эхлэв. Гэтэл бас удсан ч үгүй орон дээрээ унаж нүүрээ гараараа таглав. 

	Би тийм хүнийг яах вэ дээ? Угаасаа хүүхнүүдийг аргалж яваагүй болохоор, тайвшруулах аргыг удтал бодож ядаад яах ч аргаа олсонгүй дэмий л хоёулаа баахан дуугүй суув... Үнэхээр хэцүү байдалд орж билээ! 

	Тэгээд арга барагдаад хоёулаа «хэрэм дээгүүр жаахан зугаацаж явах уу? Тэнгэр сайхан байна» гэлээ. 9 дүгээр сарын онц халуун ч биш, тунгалаг сайхан өдөр байлаа. Алсын уулс алган дээр байгаа юм шиг ив илхэн харагдаж байлаа. Бид хоёр хэрмэн дээгүүр дув дуугүй нэлээд наашаа цаашаа явж байгаад, Бэла нэг өнцөг дээр очиж суухад би хажууд нь очиж суулаа. Одоо санахад инээд хүрэх шиг бодогддог юм. Би тэгэхэд Бэлагийн хойноос яг л асрагч хүүхэн шиг дагаж явж билээ. 

	Манай бэхлэлтийг өндөрлөг газар барьсан тул түүн дээрээс орчин тойрныг харахад маш сайхан байдаг байв. Нэг талд маань дундуураа жалга ганга бүхий өргөн тал үргэлжилж, ой модоор хучигдсан тэртээ ууланд тулжээ. Тэр уулын энд тэнд айлын утаа суунаглаж, адуун сүрэг бэлчиж яваа үзэгддэг. Нөгөө талд маань жижиг горхи урсаж түүнд тулсан шигүү бургаст, чулуурхаг өндөрлөг нь Кавказын нуруутай нийлнэ. Бид, хоёр тийшээ ажиглан харахын тул бэхлэлтийн булан дээр суув. Тэгж байтал бор морьтой нэг хүн ой дотроос гарч биднээс 100 сажингийн хэртэй байсан горхины дэргэд хүрч ирээд зогссоноо гэнэт учир зүггүй галзуурсан мэт морио эргэлдүүлж гарав. «Энэ чинь хэн байдаг билээ!.. Бэла чи залуу, хурц нүдтэйгээрээ хараач. Хэнийг зугаацуулах гэж юун хүн ирээд байна вэ?» гэж би хэлэв. 

	Бэла дөнгөж харахтайгаа зэрэг «Казбич байна!» гэж дуу алдав. 

	— Муу хар дээрэмчин! Биднийг доромжлох гэж ирэв үү?

	Нээрээ ажиглахад Казбичийн баргар царай, уранхай хувцас нь яг байлаа. «Аавын маань морь байна» гээд Бэла гарыг минь шүүрч атгаад бүх бие нь навч адил чичирч, нүд нь бүлтгэнэн гялалзав. «Ээ бас даа! Хонгор минь дээрэмчин удам чинь арилахгүй нь шив дээ» гэж би бодлоо. Би харуулын цэрэг дуудаад, 

	— Буугаа шалга, тэр харагдаж байгаа гайхлыг суулгачихвал нэг мөнгөн рубль өгнө шүү гэв. «Эрхэм ноёнтон минь бололгүй яах вэ. Харин тэр чинь нэг байрандаа байж өгөхгүй юм» гэхэд нь «тушаахгүй юү» гэж би хошигнон инээвхийлэв. Тэгмэгц харуулын цэрэг «Эрхэм ээ, жаахан хүлээж бай, юунд ээрэнцэг шиг дороо эргэлдээд байгаа юм бэ?» гэж даллан хашхирсанд өөрийгөө дуудав уу гэж санасан бололтой Казбич зогсон чагнав. Тэр самбаанд харуулын цэрэг шагайж шагайж буудсан нь утаа бургихаас хэтэрсэнгүй. Казбич морио гуядаж, нэг юм үглээд ташуураараа занан давхиж одлоо. 

	— Яасан ичгэвтэр юм дээ? гэж би тэр цэрэгт хэлэв. 

	— Эрхэм ноён минь тэр чинь үхэл тийшээ тонилов. Энэ мэтийн золигууд буудчихтай зэрэг үхнэ гэдэг хол! гэж харуулын цэрэг хариулав. 

	Хэдэн мөчийн дараа Печорин ангаас буцаж ирэв. Түүнийг удтал алга болов гэж гомдож зэмлэсэн ч үгүй Бэла шууд хүзүүдэн тэврэв... Харин би хараад уур хүрэх шиг болж билээ. «Бодооч, дөнгөж сая горхины цаана Казбич хүрч ирээд, бид буудлаа. Та түүнтэй нэг л мөргөлдөх гээд байна даа? Эндхийнхэн чинь өшөө хонзонгоо заавал авдаг улс байгаа юм шүү. Таны Азаматад нэлээдгүй тусалсныг Казбич мэдээгүй гэж та санаж байна уу? Өнөөдөр Казбич, Бэлаг таньсан, юу л болох бол доо гэж би санаа зовж байна. Казбич ноднин жил өөрийн эрхгүй дурлаад, зэгсэн их хөрөнгөтэй болж Бэлаг гуйя даа... гэж өөрөө надад ярьсан юм... гэж би хэлэв. 

	Тэгмэгц Печорин баахан бодлого болж байснаа «Тийм ээ, болгоомжтой байх хэрэгтэй. Бэла чи өнөөдрөөс хойш хэрмээс гадагшаа гарахаа зогсох хэрэгтэй» гэв. 

	Тэр үдэш би Печоринтой удтал ярилцав. Бэлад Печорины дургүй болсонд миний зэвүү хүрэв. Печорин өдрийн ихэнхийг ангаар өнгөрүүлж, Бэлатай харилцаж ярилцах нь хүйтэн болж, энхрийлэн эрхлүүлэх нь цөөн болсны дээр Бэла харсаар байтал турж, өвчтэй хүн мэт цонхийн дүрэлгэр нүд нь хүртэл жартайж билээ. «Бэла чи юунд санаагаар унаад, юунд уйтгарлаад байна вэ?» гэж би заримдаа асуудаг байлаа. «Үгүй, зүгээр» гэдэг байлаа. «Аль чамд ямар нэг юм дутаад байна уу?» гэхэд «Үгүй», «Үгүй бол төрөл саднаа санаад байна уу?» гэхэд «Надад санах төрөл садан байхгүй» гэж бүхэл өдөр «Үгүй», «Тийм» гэхээс өөр юу ч хэлдэггүй байлаа. 

	Тэр тухай би Печоринд ярьдаг болов. Тэгэхэд Печорин «Максим Максимыч гуай! Би ерөөсөө золгүй зантай хүн. Анхнаасаа тийм хүмүүжсэн юм уу? Аль бурхан намайг иймээр заяасан юм уу? бүү мэд. Миний ганц мэдэж байгаа зүйл би бусдын гаслан зовлонгийн шалтгаан болж байгаа ахул, түүнээс дутуугүй өөрөө зовж байдаг хүн юм. Чухам үнэнээ хэлэхэд би хэчнээн зовсон ч Бэлагийн сэтгэлийг сэргээн, санааг нь засаж чадах биш дээ. Би тэр нэгэн залуу насандаа эцэг эхийн асрамжаас гарсан цагаас хойш үнэ мөнгөөр олж болох бүх жаргал цэнгэлийн дунд галзуу мэт шумбаж явлаа. Гэтэл энэ цэнгэл удсан ч үгүй дурыг минь бүр ч гутаав. Дараагаар нь би дээдсийн хүрээнд нэлээд явсан боловч дээдсийн нийгэмлэг мөн л улиг боллоо. Угсаатны гуа сайхан охидод дурлаж ч, дурлуулж ч явлаа. Гэтэл тэдний янаг дурлал нь миний сэтгэл санаа, бардам занг зөвхөн эгдүүцүүлдэг байсан учир, зүрх маань хоосон хоцорсон юм даа... Тэгэхлээр нь би, ном уншиж, суралцаж эхэллээ. Гэтэл эрдэм ухаан бас л залхууг минь хүргэв. Мангуу тэнэг хүмүүс жаргаж, олз олбор нь алдар гавьяа болж байдгийг хараад, би алдар гавьяа зол жаргалын аль алин огтхон ч хамаагүй юм. Харин түүнийг олохын тул гагцхүү ов заль л хэрэгтэй юм байна гэдгийг мэдэж авлаа. Гэлээ ч гэсэн уйтгартай л байлаа... Түдэлгүй намайг Кавказад томилсон нь миний амьдралын хамгийн жаргалтай үе болсон билээ. Чеченийхний бууны суман дор уйдна гэгч байдаггүй байх гэж найдаж байсан маань талаар болов. Дөнгөж сар болоод би, шунгинах бууны сум, үхэл хоёртой дасчхаад сүүлдээ харин шумуул хазахыг илүү анхаардаг болов. Тэгж би, эцсийн найдвараа алдсан учраас улам ч уйтгарладаг боллоо. Би мөн ч тэнэг байжээ. Анх Бэлаг гэртээ авчраад, өвдөг дээрээ суулган, мушгимал хар үсийг нь үнсэж байхдаа, Бэлаг, надад заяасан тэнгэрийн дагина мэт санаж байж билээ. Би бас л эндүүрчээ. Зэрлэг бүсгүйн хайр дурлал нь язгуурлаг охидын хайр дурлалаас ялимгүй дээр боловч болхи бүдүүлэг зан байдал нь бусдын аальгүй зангийн адил дургүй хүргэх юм. Хэрэв та сонсохыг хүсэж байгаа бол би Бэлад дуртай хэвээрээ, аятай сайхан байсан тэр мөчийг хэзээ ч мартахгүй. Түүний төлөө би, амиа өгөхөөс ч буцахгүй. Гэсэн ч Бэлатай хамт байх нь надад үнэхээр уйтгартай юм даа... Би тэнэг болоод тэр юм уу? Эсхүл хар санаатай болоод тэр юм уу? Бүү мэд. Гэвч би Бэлаг бодвол аргагүй л илүү хөөрхийлөл хүлээж болох юм. Сэтгэл санаа маань дээдсийн байдалд бузарлагдаад бодлого минь тогтворгүй, сэтгэл минь ханахаа больчихсон жаргалд дасахын адил зовлонд дасахдаа амархан болчихсон болохоор юм бүхэн өчүүхэн мэт санагдаж, амьдрал маань өдөр өнгөрөх тутам хоосорч байна. Одоо надад жуулчлан тэнүүчлэх ганц арга үлдээд байна. Явж болох бололцоотой болмогц л явна. Тэгэхдээ харин бурхан тэнгэр минь өршөөг! Европ руу л биш, Америк, Араб, Энэтхэг рүү явна. Тэгээд хаана ч яах вэ замд үхнэ биз! Юу ч гэсэн эцсийн маань энэ аргацаал салхи шуурга, муу замд тийм ч амархан замхрахгүй байгаа гэж найдаж байна» гэх мэтчилэн Печорин удтал ярив. Ийм үгийг би, 25 настай залуугийн амнаас анх сонссон нь тэр болохоор сэтгэлд минь шингэсэн юм. Бурхан минь эцсийн удаа байгаасай... Мөн ч хачин юм даа! гээд Штабс ахмад над руу хандаж,

	— Ингэхэд та саяхан нийслэлээс ирсэн хүн бололтой тэндхийн залуучууд цөм иймэрхүү зантай болчихсон гэж үү дээ? хэлж өгөөч гэв. 

	Ингэж хэлдэг хүн маш олон байдаг. Гэвч тэдний дотор үнэнийг хэлдэг хүн эрхбиш байдаг л байх. Гуньж гутрах явдал нийтийн хэвшил болж дээдсээс доодсоо хүрсэн бөгөөд түүнийгээ элээж дуусгаж байна. Үнэхээр гуньж уйтгарлан яваа хүмүүс нь түүнийгээ шившигт өвчин адил нуух болжээ гэж би хариулав. Тэр үгний нарийн учрыг ойлголгүй Штабс ахмад дэмий л толгой сэгсрэн инээвхийлж, 

	— Тэр уйтгарлах хэвшлийг ч францчууд гаргасан шиг билээ? гэв. 

	— Үгүй англичууд. 

	— Тийм бий!.. Тэд ч хэзээний нэртэй архичин улс даа... гэж тэр хариулав.

	Тэгэхэд нь надад, Байрон бол архи уухаас өөр юм мэддэггүй амьтан гэж Москвагийн нэг баян хатагтайн хэлсэн үг санагдаж билээ. Гэсэн ч Штабс ахмад бол архинаас гарахын тул муу муухай бүхнийг дан ганц, архинаас болдог гэж итгэхийг хичээдэг хүн байсан болохоор түүний үгийг уучлахгүй өнгөрч болохгүй талтай байв. 

	Энэ зуур ахмад яриагаа үргэлжлүүлэн, 

	— Казбич түүнээс хойш огт үзэгдсэнгүй. Лав дэмий биш, эрхбиш нэг хэрэг тарих гэж ирсэн байх гэдэг санаа толгойноос минь яагаад гардаггүй байсныг бүү мэд. 

	Ингэж байтал, Печорин, бодон гахай агнахаар явъя гэж намайг шалгааж эхлэв. Би баахан дургүйлхэж, ямар бодон гахай агнаж үзээгүй биш дээ гэж хэлж үзлээ. Печорин намайг ятгасаар байгаад аваад явлаа. Бид таван цэрэг аваад өглөө эрт гарав. 10 цаг хүртэл ой шугуй зэгсэн дундуур тэнүүчлээд юу ч олсонгүй. «Нөхөд минь азгүй өдөр тохиолджээ! Дэмий тэнээд яах вэ? буцацгаах юм биш үү?» гэхэд, ганцхан Григорий Александрович л зүдрэх, халууцахаас буцдаггүйгээрээ олзгүй харихаас дургүйцэв. Юу санасандаа хүрч байдаг тийм л хүн байсан юм даа, Магад багадаа их эрх байсан байх. Арай гэж үд дундын үед нэг гахай үзэгдсэн боловч паф! паф! гээд зэгс рүү орчхов оо... Тийм л нэг азгүй өдөр байсан юм аа!.. Тэгээд бид бага зэрэг амсхийгээд гэр лүүгээ буцацгаав. 

	Бид хоёр дув дуугүй зэрэгцэж мориныхоо жолоог сул тавин сажилсаар бэхлэлтэд ойрхон гэгч хүрэлцэн ирлээ. Бэхлэлтийг ганцхан л хэсэгхэн бургас халхалж байв. Гэтэл гэнэт буу тас хийв... Бид хоёр нэг адил сэжиг төрж бие биеэ харав... Төдий буун дуу гарсан зүг давхин гарсанд цэргүүд хэрмэн дээр бөөгнөрөлдөн тал руу заацгааж байв. Харсан чинь тэртээ талын дунд, урд дээгүүрээ нэг цагаан юм тэгнэсэн морьтой хүн, хар хурдаараа хийсгэж явав. Григорий Александрович буугаа сугалан ямар ч Чеченээс дутахгүй тэр зүг ухасхийн харайлгав. Би ч хойноос нь давхилаа. 

	Харин аз болж олзгүй агнуурын ачаар морь маань цуцаагүй байсан болохоор суга үсрэх мэт харайлгаж тэрхэн дороо нөгөө зугтаж яваа хүнд ойртов... Тэр даруй Казбичийг бид таньсан боловч гагцхүү эмээлийн нь урдуур тавьсан цагаан юмыг таньж чадсангүй. Печоринтой зэрэгцэн очоод би, «энэ чинь Казбич байна!» гэхэд над руу Печорин харж толгой дохиод морио ташуурдав. 

	«Бид хөөсөөр яваад бууны тусгал хүрэхүйц газар дөхөж очив. Казбичийн морь зүдэрснээс юм уу, аль бидний мориноос муу юм уу, хэчнээн хичээвч урагшаа тун ч ахихгүй байв. 

	Тэгэхэд л Казбич лав Карагёзаа санасан байх даа» гэж би боддог... 

	Нэг харсан чинь Печорин, давхиут буугаа шагайж байв... Би «битгий бууд! сумаа хайрла. Бид гүйцэхдээ л гүйцнэ» гэв. Энэ залуучууд уу! Дандаа тэвчээргүй хойно доо... Буудчихсан нь Казбичийн морины хойд хөлийг онов. Морь нь хэд айхтар харайгаад сөхрөн унав. Казбичийг үсрэн буухад чадраанд боолттой хүүхэн түүний гар дээр байхыг харав. Тэр нь Бэла... Хөөрхий Бэла байв! Казбич бидний зүг нэг юм хэлж хашхираад, Бэла руу хутга далайв... Түргэлэх л хэрэгтэй байлаа. Би буудаж орхисон чинь мөрийг нь оносон бололтой гар нь гэнэт санжив... Утаа замхарсны дараа харахад шархтай морины дэргэд Бэла хэвтэж байв. Харин Казбич буугаа хаяад бургасан дундуур шургаж хад өөд муур шиг авиран гарсан бөгөөд түүнийг буудаж унагаая гэтэл буу бэлэн цэнэгтэй байсангүй! Бид мориноосоо үсрэн бууж Бэлагийн дэргэд очтол хөөрхий минь шархнаас нь цус олгойдон урсаж хөдлөхгүй хэвтэж байлаа... Ээ дээ бас муухай хүн шүү. Албал зүрх рүү нь хутгалаад дор нь алахгүй ар нуруу руу нь хутгалдаг байна шүү. Ёстой л нэг дээрэмчний аллага даа! Бэла ухаангүй байлаа. Бид чадрыг нь урж шархыг нь чанга гэгч боов. Печорин дэмий л Бэлагийн хүйтэн уруулыг үнсэвч, сэргээж яахан чадах билээ. 

	Печориныг мориндоо мордоход би Бэлаг өргөн арай гэж эмээл дээр нь тавьж Печорин тэврэн авч, ингээд бид буцлаа. Хэсэг дуугүй явснаа Григорий Александрович «Максим Максимыч гуай, бид энэ янзаар явбал амьд аваачиж чадахгүй нь» гэв. «Нээрээ тэгэх нь байна» гээд бид морьдоо ширүүлэн давхилаа. Бэхлэлтийн үүдэнд маш олон хүн биднийг хүлээж байлаа. Бид Бэлаг Печориныд аятайхан дамнан оруулж, эмчид хүн илгээв. Эмч маань хөлчүү байсан боловч ирж шархыг нь үзээд Бэлаг нэг өдрөөс хэтрэхгүй гэв. Харин ч эндүүрч билээ... Тэгэхэд нь би баярлаж, Штабс ахмадын гараас татан, 

	— Тэгээд эдгэрсэн үү? гэж асуув. 

	— Үгүй дээ, Бэлаг хоёр хоног амьд байхыг нь эмч эндүүрсэн юм гэж тэр хариулав. 

	— Казбич яаж Бэлаг хулгайлсныг ярьж өгнө үү?

	— Тэр ийм хэрэг болсон юм аа. Печориныг хориглосоор байтал Бэла нартай халуун өдөр гэрээсээ гараад горхины тэнд очоод усанд хөлөө дүрээд сууж байжээ. Гэтэл Казбич араас нь гэтэж очоод, гэнэт шүүрэн авч амыг нь бөглөн чирч, бургасан дотор оруулаад мориндоо мордож зугтсан хэрэг байжээ! Тэгэх зуур Бэла хашхирсныг харуулынхан сонсоод буудсан боловч оноогүй ажээ. Тэр чимээгээр нь бид давхиж очсон юм. 

	— Казбич юунд Бэлаг аваачих гэсэн юм бол?

	— Та өршөөгөөрэй! Энэ Черкесүүд гэдэг чинь нэртэй хулгайч улс байгаа юм. Хариугүй муу хэвтэж байсан атлаа юм хулгайлахгүй бол санаа нь амардаггүй... Хэрэггүй юм байлаа ч гэсэн хамаагүй хулгайлдаг гэхэд хилсдэхгүй биз! Тэгээд Бэла Казбичийн дурыг эртнээс нааш татсан юм даг. 

	— Тэгээд Бэла үхчихсэн үү?

	— Үхсэн, тун ч удаан тарчилж билээ. Бид удтал аргалах гэж оролдсон юм даа. Үдэш 10 цагийн үед ухаан оров. Бид орны нь дэргэд байцгааж байлаа. Бэла нүдээ нээмэгц Печориныг дуудаж эхлэв. Печорин гараас нь барьж, «хайрт минь би хажууд чинь байна» гэхэд Бэла «Би үхлээ» гэж байв. Бэлагийн сэтгэлийг засахын тулд доктор чамайг заавал эдгээнэ гэсэн гэхэд тэр толгойгоо сэгсрэн хана руу эргэж нүүрээ буруулж билээ. Хэн үхэхийг бодох билээ дээ!.. 

	Шөнө нь дэмийрч эхлэв. Толгой нь гал халуун оргиж заримдаа бүх бие нь дагжин халуурч байв. Гэр орон, эцэг эхийнхээ тухай замбараагүй юм үглэж байлаа. Гэр орон, нутаг гацаандаа очих юм сан гэж ярьж байлаа... Бас Печориныгоо элдвээр энхрийлэн дуудаж үе үе, өөртөө Печорины дургүй болсонд гомдон үглэж байв... 

	Печорин шанаагаа тулан, дув дуугүй сууж байлаа. Гэсэн ч түүний нүдэнд дусал ч нулимс байхыг би олж хараагүй юм даа. 

	Үнэхээр уйлж чаддаггүй хүн байсан юм уу, эсхүл биеэ тийм айхтар барьдаг хүн байсан юм уу, бүү мэд. Би л түүнээс хэцүү гашуудалтай юм үзээгүй дэг. 

	Өглөөгүүр дэмийрэх нь зогсож, цаг хэр хөдлөхгүй хэвтэв. Царай нь цонхийн, бие нь суларч, амьсгаа нь бараг үл сонсогдох болов. Тэгсний сүүлээр жаал гайгүй болоод ярьж эхлэв. Юу ярьсан гэж та бодно?.. Гагцхүү үхэж байгаа хүний ухаанд тиймэрхүү санаа төрдөг юм байх даа!.. Би Христосын шашинтан биш болохоор сүнс маань хойд насандаа Григорий Александровичийн сүнстэй уулзаж чадахгүй. Тэгээд Печорины маань сүнс диваажингийн оронд ондоо хүүхэнтэй найзлах байх гэж Бэла шаналж эхлэв. Түүнийг үхэхээс урьд христос шашинд оруулах юм байна гэдэг сэтгэл надад төрж би түүнийгээ Бэлад хэлэв. Бэла миний өмнөөс шийдэж ядсан маягтай хэсэг дуугүй харж байснаа, төрөлхийн шашиндаа сүсэглэсэн хэвээр үхье дээ гэв. Ингэж байсаар бүхэл өдөр өнгөрөв. Тэр өдөр Бэлагийн царай хувирсан гэж яана! Царай цайж, хацар нь хонхойгоод, нүд нь улам том болж уруул нь хатаж эхлэв. Цээж нь улайссан төмөр шиг халуун оргиж байв. 

	Дараах шөнө нь болов. Бид нүдээ ч аньсангүй, дэргэдээс нь ч холдсонгүй. Бэла айхтар зовниж гиншгэнэн ёолох боловч жаахан гайгүй болохтойгоо зэрэг би сайн боллоо, явж унт даа гэж Печориныг аргадан гарыг нь тавихгүй илбэн үнсэж байлаа. Үүр цайхын өмнөхөн үхлийн уйтгарт автагдан тарчлан, шархныхаа боолтыг тайчиж орхисонд цус дахин гарч эхлэв. Шархыг нь дахин боосонд, жаахан гайгүй болж намайг үнсээч гэж Печориныг гуйж эхлэв. Печорин орны нь урд сөхрөн суугаад Бэлагийнхаа толгойг өргөн тэвэрч, хөрж байгаа уруул дээр нь чанга үнсэв. Тэрхэн ганц тааллаараа бүх зүрх сэтгэлээ янаг нөхөртөө шилжүүлэн өгөхийг оролдож байгаа мэтээр, салганаж байгаа гараараа Печорины хүзүүг чанга тэврэв... Бэла үхсэн нь дээр байв! Хэрэв Григорий Александрович түүнийг хаячихсан бол яах байсан бэ? Тийм явдал эрт орой хэзээ боловч заавал тохиолдох байв... 

	Маргааш нь үд болтол мань эмч элдвийн эм домоор хэчнээн зовоовч Бэла түүнийг нь үг дуугүй тэсвэрлэж дуулгавартай номхон байлаа. «Та бас хайрлаж үзээч дээ! Тэсэхгүй гэж хэлчхээд, эм тан өгөөд байсны хэрэг юу байна» гэж би эмчид хэлэхэд «Максим Максимыч гуай минь, ямар ч гэсэн санааг нь засах хэрэгтэй шүү дээ» гэж хариулж билээ. Мөн ч сайхан санаа шүү! 

	Их үдээс хойш Бэла гэнэт их цангаж тарчлав. Цонхоо онгойлговч гадаа, байшин дахиас дор халуун байлаа. Орны нь дэргэд мөс тавивч бас л тус болсонгүй. Учиргүй цангаж ундаасах нь удахгүй болж байгаагийн шинж гэж мэдээд би Печоринд хэлэв. Бэла орноосоо өндийж сөөнгө дуугаар «ус, ус өгөөч!» гэв. 

	Печорин, царай нь цаас шиг зэвхий цагаан болж аяга авч ус хийгээд өгөв. Би ч гараараа нүдээ таглаад залбирч гарлаа. Ямар залбирал уншсанаа мэдэхгүй байна... Ээ дээ хөөрхий минь! Би, цэргийн эмнэлгийн газар, дайны талбар дээр үхэж байгаа хүнийг бишгүйдээ үзсэн, гэвч энэ нь нэг л өөр байж билээ! Энэ дээ гэж хэлэхэд Бэла үхэхийнхээ өмнө намайг нэг ч дурсаагүй юм. Эцгээс нь өөрцгүй энхрийлж байсан болохоороо би жаахан гомддог юм. Юу ч гэх вэ дээ бурхан түүнийг ивээх биз. Үнэндээ ч би үхэхийн өмнө санах юу нь болсон билээ дээ?.. 

	Бэла ус уугаад агшин зуур гайгүй шиг болсноо 3 мөч болоод нас барчхаж билээ. Уруулд нь толь барьж үзэхэд гилгэр болчихсон байв! Би Печориныг тэр тасалгаанаас хөтөлж гаргаад хэрмэн дээр гарлаа. Бид хоёр нуруугаа үүрэн үг дуу ч үгүй хэсэг явав. Печориныг харахад огт гуньж шаналсан шинжгүй байхыг нь үзээд зэвүүн санагдаж билээ. Хэрэв би Печорин байсан сан бол гашуудаж үхэхэд хүрэх байлаа. Печорин баахан явж байснаа сүүдэрт очиж суугаад модоор газар дээр юм зурж байв. Би элдвийн юм ярьж санааг нь тайвшруулахыг оролдов. Гэтэл Печорин намайг хараад инээж билээ. Тэгэхэд миний бүх бие хүйт оргих шиг болж билээ... Би тэгээд авс захиалахаар явлаа. 

	Үнэнийг хэлэхэд би өөрийгөө самууруулахын тулд энэ зүйлтэй оролдов. Авсыг нь өөртөө байсан термалам гэдэг торгомсог эдээр бүрж, Бэлад Печорины авч өгсөн Черкес мөнгөн саагаар чимэв. 

	Маргааш өглөө нь эрт Бэлаг, түүний эцсийнхээ удаа сууж байсан горхины дэргэд оршуулав. Одоо түүний булшны эргэн тойрон цагаан хуайсын бут бүжин цэцэг ургажээ. Булшин дээр нь загалмай босгоё гэж бодсон боловч христосын шашинтан биш байсан болохоор баахан эвгүй байсан юм... 

	Печорин яасан бэ? гэж би асуув. 

	— Печорин санаа сэтгэлээр нэлээд унаж, эцэж турсан бөгөөд түүнээс хойш бид Бэлагийн тухай ярихаа больсон юм. Тэр нь Печоринд аягүй нь лав тул ярихын ч хэрэг юү байх вэ дээ?... гэж би боддог байлаа. Түүнийг гурван сар болоод Е... гэдэг хороонд томилсон тул Печорин удалгүй Гүржид очсон. Түүнээс хойш бид уулзаагүй... Саяхан нэг хүн Печориныг оростоо буцсан гэж хэлсэн шиг санагддаг. Гэтэл корпусын тушаалд нэр нь алга байна билээ, гээд манай энд тэр бүрийн юм маш удаж байж сонсогддог юм шүү дээ. 

	Тэгээд Максим Максимыч, ямар нэгэн сонин юмыг жил өнгөрсөн хойно сонсох нь тун тусгүй гэх зэргээр бараг бүтэн диссертац урсгаж эхэлснийг нь бодвол лав уйтгартай санагдсан зүйлээ мартах гэсэн хэрэг биз ээ. 

	Би түүний нь сонссон ч үгүй, тасалсан ч үгүй, цагийн дараа тэнгэр цэлмэв. Шуурга намдаж явах бололцоо гарсанд бид ч хөдлөв. Замдаа би тэсгэлгүй, Бэла Печорин хоёрын тухай асууж л явлаа. 

	— Казбич яасан бол, та сонссон уу? гэж би асуув. 

	— Казбич уу? би, түүнийг мэдээгүй... 

	Шапсуг8 аймгийн баруун жигүүрт Казбич гэдэг нэг айхтар хүн бий гэлцдэг. Тэр улаан бешметээ өмсөөд манай бууны суман доогуур сүлжиж явдаг. Дээгүүр нь сум шунгинаад гарч байхад тун ч эелдэгхэн бөхөлзөж явдаг гэнэ билээ. Нөгөө тэр Казбич мөн ч юм уу даа, биш ч юм уу!.. 

	Би Кобийн өртөөн дээр Максим Максимычаас салж цааш шуудангаар явлаа. Тэр, ачаа ихтэй учраас надтай явж чадсангүй. Бид хоёр дахин уулзаж чадахгүй байх гэж бодож байсан чинь уулзсан юм. Хэрэв хүсвэл ярьж өгье. Тэр бол бүхэл түүх байгаа юм... гэсэн ч Максим Максимыч бол чухам хүндэлж болох хүн гэдгийг та нар ойлгож байна уу даа?.. 

	Хэрэв та нар үүнд итгэж байгаа бол би, магадгүй дэндүү урт өгүүллээ эрхбиш сайшаагдах юм байна гэдэгт бүрэн итгэж байна.

	
II : МАКСИМ МАКСИМЫЧ

	Би Максим Максимычаас салж Терек, Дарьялын хавцлыг гуд довтолгон өнгөрөөд, Казбект өглөөний хоол идэж, Ларст цай уугаад, оройн хоолны өмнөхөн Владыкавказад хүрэв. Та нарыг би, уулын нурууны тухай тэмдэглэл, гойд сонин биш өгүүлэл, ялангуяа тэнд очиж үзээгүй хүмүүст юуг ч мэдрүүлж, харуулж чадахгүй зураг дүрслэл болон хэн ч шохоорхон үл унших нуршаа зүйлээр чилээхээ больё. 

	Би, явуулын хүмүүсийн буудаг зочдын байранд буув. Гэтэл гургуул шарж, шөл хийж өгөх хүн ч алга байв. Хоол хийх үүрэгтэй гурван зэрэмдэг нөхөд байдаг нь нэг бол тэнэг, эсхүл шал согтуу тул тэд нараар хоол хийлгэнэ гэж горьдохын ч хэрэг алга ажээ. 

	Гэтэл нөгөө «Окази» нь Екатериноградаас9 ирээгүй тул эндээ гурав хоног хүлээх боллоо гэж надад мэдэгдэв. Тэгээд буцаж ч чадахаа байв. Яачихсан Окази вэ?.. Гэсэн ч орос хүнд балай зүйл, зугаа болгодоггүй болохоор би зүгээр суухаар, Бэлагийн тухай Максим Максимычийн хэлсэн зүйлийг сийрүүлэн бичихээр шийдвэрлэв. Үүнийг би, үргэлжилсэн туужийн тэргүүн хэсэг болно гэж огт санаагүй маань харин ялимгүй юмнаас яршигтай хэрэг гардаг байна шүү! Ингэхэд та нар «Окази» гэгчийг мэдэхгүй байна уу? Тэр бол Владикавказаас Кабардинаар дамжин Екатериноградад очих ачаа хөсгийг хамгаалж явдаг их буу бүхий хагас суман цэрэг юм. 

	Би эхний өдрийг маш уйтгартай өнгөрүүлэв. Маргааш өглөө эрт хашаанд маань хөсөг орж ирсэн нь... Максим Максимыч гуай! байлаа. Бид чинь хэзээ язааны танил шиг уулзаж, би тасалгаагаа зааж өгөв. Максим Максимыч их зан гаргах байтугай, миний дал мөрөн дээр алгадан амаа мурийлган инээвхийлж байж билээ. Мөн ч сонин хүн сэн. 

	Максим Максимыч хоол унд хийхдээ сүрхий дадлагатай гургуул шарж өргөст хэмхийн шүүсээр амталсан нь гайхалтай сайхан болдог байв. Үнэнээ хэлэхэд Максим Максимычийг ирээгүй бол би хуурай хоол идээд л сууж байх байв. Ганц шил кахетин архи байсан нь ганц янзын хоолтой байгаагаа мартахад тус болов. Тэгээд бид хоёр тамхи татаж би цонхны дэргэд, Максим Максимыч, тэр өдөр чийгтэй хүйтэвтэр байсан тул пийшингийн дэргэд суув. Бид хоёр хэсэг дув дуугүй сууцгаав. Юугаа ч ярих билээ дээ?.

	Тэр надад өөрийнхөө тухай аль байдаг сонин хачин зүйлээ нэгэнт ярьчихсан, надад ч ярих юм алга байв. Би дэмий л цонхоор юм харж суув. Терекийн уудам эргээр тархсан олон навтгархан байшин, моддын завсраар цухалзаж, алс тэртээ уулс хөрөөний ир шиг сэрийн хөхөрч түүний дээгүүр Казбекийн оргил ямбаны цагаан малгайгаа өмссөн мэт сүртэйеэ харагдаж байв. Тэдгээр уулстай салахын ёс гүйцэтгэж хагацан явна гэдэг надад их л харамсалтай санагдаж байлаа... 

	Ингэж бид хоёр удтал суув. Тэрэгний цонх жингэнэн улаачдын бархиралдах чимээ сонстох үед наран, тэртээ уулсын хүйтэн оргилын цаагуур шингэж, хөндий хөтлөөр цагаан манан бууж эхэлж байв. Навсархай хувцастай армян хүмүүс хэдэн хөсөгтэйгөө, бидний буусан зочид буудлын хашаанд орж ирэв. Хойноос нь хөнгөн аятайхан хийц, хээнцэр байдлыг үзвэл, ямар нэг харь орны бололтой, хоосон морин тэрэг орж ирэв. Түүний хойноос унгар маягийн хувцас өмссөн, том сахалтай зарц гэхэд нэлээд сайн хувцастай, гэвч түүний гансаа тогшиж, улаачдыг зандран байгаа эрдүү занг харахад зарц болох нь илэрхий байв. Тэр лав оросын фигаро10 шиг залхуу эзний эрх танхи зарц байсан байхаа. «Эрхэм ээ, энэ чинь нөгөө Окази ирж байна уу?» гэж би хашхиран асуув. Тэр намайг муухай гэгч ширвэн харж, галстугаа засаад, цаашаа эргэсэнд харин дэргэд байсан армян хүн инээмсэглэн тиймээ Окази ирлээ, маргааш өглөө буцна гэж хариулав. Тэрхэн үед цонхны дэргэд хүрэлцэн ирсэн Максим Максимыч «Ээ гэгээн, минь! Ямар сайхан тэрэг вэ? Магад том түшмэл, байцаах ажлаар Тифлис орох гэж яваа байх. Манайхны уулсыг мэддэггүй л хүн байж дээ! Тоглоом биш үү! Эндхийн уул чинь Англи тэргийг ч болов эвдэлж орхино гэж мэдээрэй! Энэ ер нь хэн гэгч ирсэн юм бол очиж мэдье байз!» гэв. Бид хоёрыг байшингийн гонхонд* ороход гонхны булангийн хажуу тасалгааг онгойлгоод зарц, улаач хоёр чемодан оруулж байв. 

	— Эрхмүүд ээ, энэ сайхан тэрэг чинь хэнийх вэ? Яасан сайхан тэрэг гэгч вэ!.. гэж Штабс ахмад тэднээс асуув. Тэр зарц биднийг харалгүй чемоданыхаа боодлыг задлах зуур, аман дотроо нэг юм хэлэв. Максим Максимыч уурлаж, хүний үгийг ойшоодоггүй тэр зарцыг мөрөн дээрээс нь угз татаад «эрхэм минь би чамд үг хэлж байна шүү...» гэв. 

	— Хэний тэрэг вэ гэнэ үү?.. Миний эзнийх... 

	— Эзэн чинь хэн бэ?

	— Печорин... 

	— Юу гэнэ ээ? Юу гэнэ ээ? Печорин? бурхан минь!.. Тэр чинь Кавказад алба хааж байсан биш биз?.. гэж Максим Максимыч, миний ханцуйнаас татан суув. Нүдэнд нь баярын цог гялалзаж байв. 

	— Алба хааж байсан байх аа. Би ч саяхан түүний ажил хийх болсон. 

	— Мөн дөө!.. Мөн!.. Нэр нь Григорий Александрович гэдэг үү?.. Чиний эзэн бид хоёр их сайхан найз байсан юм гэж Максим Максимыч хэлээд, түүнийг нөхөрсөг ёсоор дал мөр лүү нь найгатал алгадав... 

	— Байзнаарай ноёнтон, надад битгий саад хийгээч гэж зарц хөмсгөө зангидан хэлэв. 

	— Чи минь мэдэж байна уу?.. Би чиний эзэнтэй урьд их сайн найз байсан юмаа... Ингэхэд тэр маань өөрөө хаа хоцорсон бэ?.. 

	— Печорин, хурандаа Н.-ийнд хоол идээд тэндээ унтахаар хоцорсон гэж зарц хэлэв. 

	— Печорин, орой үүгээр ирэхгүй байгаа? Аль эрхэм минь чи ямар нэг хэргээр тийшээ очих уу?.. Тэгвэл энд Максим Максимыч гэдэг нэг хүн байна гэж хэлээрэй... Өөрөө мэднэ... Би чамд архи авах наймтын зоос өгнө шүү... гэж ахмад хэлэв. 

	Зарц тийм жаахан хөлс өгөхийг сонсоод нэлээд чамлах байдал гаргасан боловч даалгаврыг нь биелүүлнэ гэж Максим Максимычид ам алдав. 

	— Одоохон давхиад ирнэ шүү! Гадаа гарч түүнийг тосъё... Ай халаг тэр хурандаа Н-ий нь даан ч танихгүй юм даа... гэж Максим Максимыч их баяртай надад хэлж байлаа. Максим Максимыч гадаа гарч бандан дээр суув. Би ч тасалгаандаа буцаж орлоо. Штабс ахмадын ярианаас би Печориныг төдий л аятай хүн гэж ойлгоогүй байсан боловч түүний авир зангийн зарим тал нь надад гайхалтай юм шиг санагдсан тул бас ч Печориныг үзэх юм сан гэж тэсгэлгүй хүлээж байлаа. Цаг хэртэй болоод буудлын зэрэмдэг галч буцалсан устай сав, цайны хандтай гүц авчирлаа. «Максим Максимыч цай уухгүй юу?» гэж цонхоор хашхирав. 

	— Баярлалаа уумааргүй байна. 

	— Уугаач дээ! Оройн сэрүүн орж хүйтэн болж байна шүү. 

	— Зүгээр баярлалаа... 

	— Тэгвэл дураараа л бол! гээд би ганцаараа цайгаа уув. Гэтэл арван минут хэр болоод мань хөгшин орж ирэв. «Таны хэлсэн зөв байжээ. Цайгаа уусан маань дээр байна. Би харин зөндөө хүлээж орхилоо. Печорин аль хэдийн мэдсэн байх ёстой. Алга л байхыг үзвэл лав нэг саад тохиолдов бололтой. 

	Максим Максимыч яарч байж нэг аяга цай уугаад дахин уусангүй, ямар нэг юманд санаа зовсон бололтой дахин гарав. Печорины хааш яаш авир, бас тэгээд Печоринтой сайхан найз гэж надад саяхан ярьж байсан хийгээд нэрийг маань сонсоход хамт гүйж ирнэ гэж цагийн өмнөхөн хатуу итгэж байсан зэрэг нь өвгөний сэтгэлийг зовоож байгаа бололтой байв. 

	Харанхуй болсон хойно би дахин цонхоо онгойлгож, унтах цаг боллоо гэж дуудахад, Максим Максимыч аман дотроо нэг юм бувтнав. Бас дахин дуудсанд хариу дуугарсан ч үгүй таг болов. 

	Би, лаагаа ширээн дээр орхиж, шинелиэрээ хучаад диван дээр хэвтэж байснаа удалгүй зүүрмэглэж эхлэв. Максим Максимыч шөнө орой болсон хойно орж ирээд сэрээгээгүй сэн бол би сайхан нойрсох байж билээ. Тэр орж ирмэгцээ гансаа ширээн дээр тас хийтэл хаяад хойшоо урагшаа нэлээд алхаж бас пийшинг баахан ухаж төнхсөнөө орондоо орж хэвтсэн боловч удтал ханиалган нулимж, эргэлдсээр байв. 

	— Таныг бясаа хазаад байна уу? гэж би асуусанд, 

	— Тиймээ бясаа... гээд уртаар санаа алдав. 

	Өглөө би маш эртлэн босоход, Максим Максимыч надаас бүр эрт босоод явчихсан байв. Намайг гадаа гарахад ахмад хаалганы дэргэдэх сандал дээр сууж байлаа. «Би комендантынд очих хэрэгтэй юм сан. Печориныг ирвэл намайг дуудуулаарай...» гэв. 

	Би зөвшөөрлөө. Максим Максимыч, бүх үе мөчний нь залуугийн хүч чадал сэргэсэн юм шиг гүйж одов. 

	Өглөө тэнгэр тунгалаг сайхан байлаа. Уулсын оргил дээгүүр хөшиглөсөн алтан мөнгөн үүлс тэнгэрт тогтсон шинэ уулс мэт үзэгдэж бай. Хаалганы өмнөх өргөн талбайн тэртээх зах дээр олон хүн бужигнаж байв. Ням гариг байсан учраас зөгийн балтай сав үүрсэн хөл нүцгэн Осетин хүүхдүүд намайг тойрон шавааралдахад би хөөж тараав. Надад тэдний хэрэг алга, харин сайхан санаат Штабс ахмадынхаа төлөө сэтгэл догдлон сууж байв. 

	— Арваад минут болоогүй байтал талбайн нөгөө талаас бидний хүлээж байсан хүн маань гарч ирэв. Тэр, хурандаа Н...-тэй хамт хүрч ирэв. Түүнийг хурандаа зочид буудал хүргээд салахын ёс гүйцэтгэж бэхлэлт рүүгээ буцав. Би тэр даруй Максим Максимычийн хойноос хүн явууллаа. 

	Печориныг зарц нь угтаж очоод юмаа эмхлэх тухайгаа хэлж, хайрцагтай янжуур гаргаж өгөөд, авсан даалгавраа гүйцэтгэхээр явав. Печорин янжуур татаж хэд эвшээгээд хашааны хаалганы нөгөө талын бандан дээр очиж суув. Одоо би, уншигч та нарт түүний дүрийг зурж харуулах ёстой болж байна. 

	Тэр нь дунд зэргийн нуруутай хүн байв. Төв нийслэлийн самуун зальхай явдал, сэтгэл санааны зовлонд, автагдан ялагдаагүй, өргөн мөр, нарийн гуалиг бие нь аян замын амьдрал, агаар улирлын хувирал зэрэг хатуу хэцүү байдлыг тэсвэрлэж чадахуйц хүн гэдгийг нь гэрчилж байв. Тоос суусан хилэн цамцныхаа зөвхөн доод талын хоёр товчийг товчилсны цаанаас цэвэрч боловсон хүн гэдгийг илэрхийлсэн нүд гялбам, цэвэрхэн цагаан цамц цухуйжээ. Хир болсон бээлийг харахад түүний язгуурлаг маягийн жаахан гарт зориуд тааруулж хийсэн мэт бөгөөд өрөөсөн бээлийгээ тайлахад нь нарийхан цагаан хуруунуудын нь туранхайг хараад би гайхаж билээ. Алхаж гишгэх нь наазгай залхуу боловч дотуур тамиртай хүний ноцтой шинж болох, явахдаа гараа сэжилдэггүйг ажив. Энэ бол зөвхөн миний ажиглаж хийсэн дүгнэлт тул би та нарыг сохроор итгүүлэхийг хүсэхгүй. Бандан дээр суухад нь эгц шулуун нуруу нь огт ясгүй мэт нахилзаж байсны дээр ерөнхий биеийн байдал, мэдрэл султай хүн шиг харагдаж байв. Тэр нь яг л бүжиг хийж ядраад, зөөлөн өдөн сандал дээрээ налайтал сууж байгаа Бальзакийн 30 настай хатагтай шиг сууж байв. Хожим харахад 30-тай гэмээр байсан боловч анх харахад нас нь 23-аас хэтрээгүй мэт байлаа. Инээх нь хүүхэд мэт, арьс нь эмэгтэй хүнийх шиг зөөлөн налархай бөгөөд төрөлхийн долгиотой цайвар шаргал үс нь сайн ажиглавал үл мэдэг үрчлээс суусан, нүдэнд дулаахан цагаан магнайг тойрон үзэсгэлэнтэйеэ харагдана. Тэр үрчлээс лав уур хилэн бадрах буюу сэтгэл санаа нь догдлох үед л тод болдог биз ээ. Толгойн үс нь цайвар шаргал атлаа сахал, хөмсөг нь хав хар нь хар дэл сүүлтэй цагаан морь шиг, угсаа гарлын нь тэмдэг болж байв. Би түүний дүрсийг тодорхойлох явдлаа дуусгахын тул бас зарим нэг онцгой чанарыг нь дурсъя. Хамар нь бага зэрэг шантгар, шүд нь дун шиг цагаан, нүр боровтор юм. Нүдний нь тухай би бас хэдэн үг хэлэх ёстой. 

	Нэгд өөрөө инээж байхад, нүд нь инээхгүй юм! Тиймэрхүү жигтэй байдал зарим хүмүүст байдгийг ажигласан удаа та нарт байсан болов уу?.. Тэр нь нэг бол хар санаат хүний шинж, эсхүл үргэлж гуньхрагч хүний шинж юм. Хэрэв тэгж хэлж болдог бол дутуу аньсхийсэн сормуусны цаанаас нүд нь яг л фосфорын гал шиг гялалзаж байв. Тэр нь халуун сэтгэлийн буюу цэнгэл наргианы тусгал бус, ямар нэг мөлгөр гангийн өнгө мэт хүйтэн юм. Тогтворгүй боловч нэвтэрхий хурц харц нь нэг л зэвүүн бөгөөд сэтгэл байдал нь тайван байгаагүй сэн бол тун догшин ширүүн хүн байна даа гэж хэлмээр ажээ. Эдгээр ажиглалт нь түүний амьдралын зарим нэг талыг тодорхой олж мэдсэн надад иймэрхүү санагдсан байж магад тул өөр нэг хүн үзвэл, бас нэг янзын сэтгэгдэл төрөх байж юун магад. Гэвч та нар түүний тухай надаас, өөр хүнээс олж сонсохгүй болохоор энэ төсөөллөөр сэтгэлээ хангахаас өөр аргагүй болжээ. Ингээд төгсгөл болгож хэлэхэд Печорин бол ерөнхийдөө нэлээд цэвэрхэн, ялангуяа язгууртан эмэгтэйчүүлд таалагддаг аятайхан хүмүүсийн нэг байв. Морьдыг хэдийн хөллөчхөөд хонх нь үе үе жингэнэж байв. Зарц нь явахад бэлхэн болсноо Печоринд хоёр ч удаа ирж мэдэгдэв. Гэтэл Максим Максимыч л алга байв. Харин завшаанд Печорин, Кавказын цэнхэр хөх оргилуудыг ширтэн бодлого болж, явахыг яарах шинжгүй сууж байлаа. Би түүний дэргэд очиж «Хэрвээ та жаахан байзнавал хуучин танилтайгаа уулзаж баярлах байх...» гэсэнд, 

	— Ээ тийм ээ гэж түргэн хэлээд, 

	— Өчигдөр надад хэлүүлсэн юм сан. Ингэхэд өөрөө хаа явчихаа юм бэ? гэв.

	Талбай тийш эргэж харахад, Максим Максимыч тэнхээ мэдэн гүйж явав. Хэдэн минутын дараа ахмад бидний дэргэд ирээд амьсгаадаж, нүүрний нь хөлс мөндөр шиг бөмбөрөн дусалж, малгайн доогуур цухуйсан шал нойтон хэдэн ширхэг буурал үс нь магнайдаа наалдчихжээ. Өвдөг нь чичирч байв... Печориныг ахмад хүзүүдэн тэврэхийг завдтал Печорин баярласан маягтай инээмсэглэсэн боловч хүйтэн байдлаар гараа сунгав. Тэгэхэд нь Штабс ахмад нэг үе гайхан зогссоноо гарыг нь хоёр гараараа маш хүчтэй атгаж бас л юу ч дуугарч чадсангүй. 

	Максим Максимыч аа таныг үзээд би тун их баярлаж байна! За сайн сууж байна уу? гэж Печорин хэлэв. 

	— Харин. Чи? Харин та? хэчнээн жил. Хэчнээн өдөр... уулзсангүй вэ?.. За, хаа очиж явна вэ? гэж өвгөн нүдэндээ нулимс мэлтгэнүүлэн, аман дотроо дуугарч ядан өгүүлэв. 

	— Би Перс орохоор явна... Бас тэндээс цааш явна... 

	— Арай одоо явах гэж байгаа юм биш биз дээ? Эрхэм минь жаахан байзна. Арай л ингээд салахгүй биз дээ? Уулзаагүй болсоор удлаа шүү... 

	— Максим Максимыч гуай, явах цаг маань боллоо гэж Печорин хэлэв. 

	— Юу гэсэн хэрэг вэ. Юундаа яараад байгаа юм бэ?.. Би тантай ярьж хэлэлцэх, асууж сонирхох юм маш их байна?.. Юу болсон бэ? Халагдсан уу? Аль юу хийж байна?

	— Хартай байсан! гэж Печорин инээмсэглэн хариулав. 

	 — Бид бэхлэлтэд ямар шиг сууж байсныг санаж байна уу? Ан хийхэд мөн ч сайхан орон сон!.. Та бас анд хорхойтой шүү... Бэлаг санаж байна уу? гэсэнд Печорины царай үл мэдэг хувьсхийгээд нүүрээ буруулав... 

	— Тийм ээ, санаж байна! гээд Печорин өөрийн эрхггүй эвшээв. Максим Максимыч Печориныг хоёр цаг хэртэй саатахыг гуйв. «Хэдүүлээ аятайхан хоол идье. Надад хоёр гурвуул бий. Эндхийн кахэтин архи нь гүрж архинд хүрэхгүй ч гэсэн, сайхан шүү. Хэдүүл жаахан ярьцгаая... Та Петербургт байснаа ярьж өгөх биз дээ. Тэгэх үү?..» гэхэд, 

	— Хайрт Максим Максимыч минь үнэндээ надад яриад байх юм алга... Цаг минь болчихлоо, баяртай... Яарч байна... Намайг мартаагүйд их баярлалаа гээд Максим Максимычийн гарыг атгав. 

	Өвгөн ахмад хөмхийгөө буулган, уурлаж гомдсон боловч түүнийгээ аль болохоор нуухыг оролдов. «Мартах гэнэ үү? Би юу ч мартаагүй... За тэгвэл явахаас биш дээ!.. Би тантай арай л ингэж уулзана гэж бодоогүй юм сан даа...» гэж аман дотроо үглэв. 

	— За боллоо, боллоо! гээд Печорин ахмадыг найрсаг байдлаар тэвэрч урьдын Печорин биш болсон байна гэж үү?. Юү ч гэхэв дээ?.. Хүн хүний зан өмнөө... Дахин уулзаж чадах эсэхийг бурхан мэдтүгэй!.. гэж хэлэнгүүтээ тэргэндээ сууж, жолооч нь жолоогоо бариад хөдлөхийг завдав. 

	Гэтэл Максим Максимыч гэнэт, — Байз! байз! гэж хашхираад тэрэгний хаалганаас зуурч би мартаж орхиод байна. Григорий Александрович таны, баахан бичиг цаас надад байдаг юм. Би таныг Гүржид дайралдаж магадгүй гэж бодоод авч явсан маань бурхны авралаар бид хоёр энд уулзав... Би түүний чинь яах вэ?.. гэсэнд Печорин, 

	— Яахаа өөрөө мэд! За баяртай... гэв. 

	— Ингээд та Перс орох гэж үү?.. Хэзээ буцах вэ гэж Максим Максимыч хойноос нь хашхирав. 

	Тэрэг нь нэлээд холдсон хойноо Печорин гараараа ямар нэгэн юм дохисныг гадарлавал буцах ч болов уу даа? Буцаад ч юу хийх вэ дээ гэх бололтой... 

	Хонхны жингэнэх, чулуут замаар явах дугуйны тажигнах авиа хоёр дуулдах нь больсоор нэлээн удаж байхад хөөрхий өвгөн ахмад гүн бодлого болон өнөө байрандаа хөдлөлгүй зогсож байснаа за ийм байдаг байжээ гээд хэдийгээр нүдэн дээгүүр нь гомдлын нулимс мэлтгэнэж байсан боловч түвшин дүр үзүүлэхийг оролдон-Ай зайлуул бид, хоёр урьд сайн нөхөд байсан юм сан даа. Одоо үеийн нөхөрлөл ч гэж дээ! Ямар нөхөрлөл байх билээ дээ!.. Надаар тэр юу ч хийх вэ дээ?.. Би ямар баян биш. Бас хэргэм тушаал ч үгүй, насаар ч гэсэн үе тэнгийн биш дээ... Петербургт дахин очоод ийм гоё болоод ирсний нь харав уу?.. Тэрэгний сайхан, юмны нь чинээлэг гэдэг! Бас зарц нь хүртэл омогтой гэдэг! гэж ёжтойхон инээж хэлээд, над руу хандаж, үүнийг та юу гэж бодож байна вэ?.. Ямар шулам нь үүнийг Перс рүү явуулав даа?.. Ёстой л инээдэмтэй юм, байна!.. Энэ бол итгэхийн аргагүй хөнгөмсөг хүн гэдгийг би эрт мэдэж байсан юмаа. Гагцхүү энэ хүн тусгүй байдлаар дуусах нь хөөрхийлөлтэй, түүнээс өөр аргагүй болж дээ!.. Хуучин танилаа мартдаг хүн хэзээ ч олигтой явахгүй гэж би хэлдэг юм сан! гээд, ахмад хөдөлсөн сэтгэлээ далдлахын тул гадаа гарч нүдэндээ нулимс мэлтгэнүүлсээр тэргээ тойрч дугуйг нь үзэж байгаа хүний байдал үзүүлэв. 

	Би хажууд нь очиж, 

	— Максим Максимыч гуай Печорин танд ямар бичиг цаас орхисон юм бэ? гэж асуув. 

	— Бүү мэд! нэг л баахан бичиг сачиг байна билээ... 

	— Та түүгээр юү хийх нь вэ?

	— Юу? Би сумны жийрэг хийж орхино. — Тэрийгээ та надад өгчих л дөө. 

	Ахмад намайг нэлээд гайхсан маягтай ширтсэнээ аман дотроо нэг юм үглээд, чемоданаа уудалж эгдүү нь хүрсэн байдалтай нэг дэвтэр гаргаж газар шидэв. Дараа нь хоёр гурав, аравдугаар дэвтрийг авч шидэв. Түүний гомдонгуй хүүхэд занг харахад инээдэмтэй бөгөөд өрөвдөлтэй байлаа. 

	 — За ингээд гүйцэв. Олз олсонд чинь баяр хүргэе... гэв. 

	— Би үүгээр юу ч хийсэн дур биз дээ?

	— Сонинд тавьсан ч таны дур, надад ямар хамаатай юм бэ? Би ямар түүний найз нөхөр, төрөл садан биш? Би нэг гэрт удаан хамт байсан нь үнэнтэй... Миний хэнтэй ч хамт сууж байсан нь ямар хамаа байх бил ээ?. гэв. 

	Би ахмадыг гэнэт бичгээ харамсах сэтгэл төрж магадгүй гэж айгаад тэдгээр дэвтрийг хумхиж аваад бушуухан зайлав. Түдэлгүй Окази цаг болоод явна гэж бидэнд мэдэгдэв. Би ч тэргээ ачаалах үүрэг өглөө. Намайг малгайгаа өмсчхөөд байхад Штабс ахмад явахад бэлтгэсэн шинжгүй, хүйтэн баргар царайтай орж ирлээ. 

	— Максим Максимыч та чинь явах юм уу?

	— Үгүй дээ. 

	 — Яагаад тэр билээ?

	— Би коменданттай уулзаж амжаагүй байна. Сангийн аар саар юм тушаах ёстой юм сан... 

	— Та чинь тэднийд очсон биш бил үү?

	— Очиход ч очсон л доо. Гэртээ байхгүй байв. Тэртээ би хүлээж ядаад ирсэн гэж эвгүйрхэн хариулав. Бичгийн хэлээр хэлэхэд тэр хөөрхий өвгөн амьдралдаа анх удаа амины хэргээ бодоод албан хэргээ орхижээ гэдгийг нь би ойлгосон бөгөөд харин тэр маань яаж тарсан юм бол доо! 

	— Максим Максимыч минь бид хоёр салах цаг болоогүй байхад салах нь тун ч харамсалтай байна гэж би хэлэв. 

	— Эрдэм номгүй над мэтийн өвгөн, та нарын хойноос чиргүүцэлдэж явсны хэрэг юу байна. !.. 

	Дээд язгуурын омог төгөлдөр залуус та нар одоохондоо Черкесчүүдийн бууны суман доогуур явж байгаа үедээ цаашаа наашаа гэж л байна... Харин хожим нь уулзахад бид мэтийн хүмүүстэй гар барихаас ичдэг юм хойно... 

	— Максим Максимыч намайг ч арай тэгж хэлж болохгүй шүү. 

	— Үгүй, би зүгээр ярьж байна. Харин танд, замдаа баяр цэнгэлтэй сайн явахыг ерөөе. 

	Бид хоёр нэлээд хөндий байдлаар салав. Сайхан зантай Максим Максимыч маань зөрүүд хэгжүүн Штабс ахмад болжээ! Юунаас тэр вэ? гэвэл түүний тэврэн үнсэх гэж байхад нь Печорин хайнга анхаарамжгүйгээсээ юм уу, эсхүл өөр шалтгаанаас юм уу, тун тоомсоргүйгээр гар барьснаас болсон хэрэг ажээ.! Хүн төрөлхтний хэрэг явдал, санаа бодлыг хардаг ягаан хөшиг нь нээгдэн замхарч санаж зорьж явсан хамаг хүсэл найдвар нь алдагдаж, хуучин төөрөгдөл нь мөн л түргэн зуур өнгөрөх боловч амттайхан шинэ зүйлээр солигдож болох горьдлоготой залуу хүнийг харахад хөөрхийлөлтэй ажээ. Гэтэл Максим Максимычийн насанд түүнийг юугаар солих билээ? гэж бодоход өөрийн эрхгүй зүрх шимшрэн, сэтгэл харанхуйлах ажээ... 

	Тэндээс би ганцаараа явав. 


ПЕЧОРИНЫ ТЭМДЭГЛЭЛ (Удиртгал)

	Печорины, Персээс буцаж явах замдаа нас барсан гэж би саяхан сонсов. Тэр мэдээ намайг маш их баярлуулж: Энэ тэмдэглэлийг хэвлүүлэх эрхийг надад олгосноос гадна, энэ явдлыг ашиглаж хүний зохиол дээр нэрээ тавих завшаантай болов. Харин ийм гэнэн хуурамч хоргүй хэрэг үйлдсэнд минь уншигчид намайгаа өршөөх болтугай! 

	Одоо би огт танихгүй хүний зүрхний нууцыг олон нийтэд танилцуулах болсныхоо шалтгааныг цухас тайлбарлах ёстой. Жинхэнэ нөхрийн даруу бус явдал үзтэл илэрхий байдаг болохоор би түүний найз байсан бол өөр хэрэг сэн. Гэтэл би түүнтэй бүх амьдралдаа ганцхан удаа их зам дээр дайралдсан болохоороо нүүрэн дээрээ сайхан нөхрийн байдал гаргаж байгаад далдуураа толгой дээр нь зэмлэл буруушаал, гомдол, даажигналын аянга буулгахын тул хайртай зүйлийг нь сөнөөж баллахыг хүлээж байдаг хүмүүсийн адил занал хорслыг өвөрлөж байж огтхон ч чадахгүй. 

	Би энэ тэмдэглэлийг дахин уншиж, үүнийг бичигч нь өөрийнхөө дутуу дулимаг сул талыг хайр найргүй илрүүлэн гаргажээ гэж итгэв. Хамгийн мөхөс хүний ч гэсэн сэтгэл санааны түүх нь ялангуяа биеэ бусдад гайхуулан, бахархахын тулд биш, сэргэлэн цовоо ухаанаараа биеэ нарийвчлан ажиглаж судлан бичсэн бол сонирхол ашгийн хувьд бүхэл бүтэн ард түмний түүхнээс төдий л дутахгүй биз ээ. 

	Руссо номлолоо зөвхөн нөхдөдөө уншдаг байсан нь түүний дутагдал байжээ. Гагцхүү ашигтайг нь бодоод би энэ гэнэгүй олдсон тэмдэглэлийн зарим хэсгийг хэвлүүлсэн юм. Энэ тэмдэглэлд нэр дурдсан хүмүүсийн жинхэнэ нэрийг өөрчилсөн боловч бид ойлгосон бүхнээ бараг уучилдаг болохоороо тэр хүмүүс өөрсдийгөө гэж мэдээд одоогийн байдалтай огтхон адилгүй гэж зэмлэгдсээр байгаа, гэм буруугаа засах юун магад. 

	Энэ номд би Печорины зөвхөн кавказад байсантай холбогдол бүхий зүйлийг оруулав. Харин түүний бүх амьдралаа өгүүлсэн нэг том дэвтэр надад үлдэв. Тэр нь хэзээ нэгэн цагт ертөнцийн шүүлтийн өмнө толилогдох биз. Гэсэн ч одоогоор олон зүйлийн чухал шалтгаанаас болж уг дэвтрийг гаргах хариуцлага хүлээхийг зүрхлэхгүй байна. 

	Магадгүй зарим уншигч Печорины зан чанарын тухай юу гэж бодож байгааг минь мэдэхийг хүсэж байна уу? Үүнд миний өгөх хариулт бол энэ номын гарчиг юм. «Энэ ч зэвүүн ёжлол байна даа» гэж тэд хэлэх бий. Тэгвэл ч би мэдэхгүй. 

	 

	
I : ТАМАНЬ

	Тамань бол орос орны тэнгисийн эргийн хотуудын хамгийн адаг нь юм. Би тэнд арай л гэж өлбөрч үхээгүй. Бас тэгээд намайг усанд живүүлж алах гэж билээ. 

	Таманьд би үдэш орой өртөөний тэргээр ирж буув. Улаач маань тэндхийн ганц чулуун байшингийн хажууд ядарсан гурван морио зогсоов. Хар тэнгисийн хасаг манаач хонхны чимээ сонсоод «хэн явж байна вэ?» гэж муухай зэрлэг дуугаар хашхирахад. өртөөний занги, аравтын дарга нар гарч ирэв. Би албан хэргээр байлдагч армид очиж яваа офицер гэдгээ тэдэнд хэлж сангийн байр олгохыг шаардав. Биднийг аравтын дарга дагуулаад хотоор явсан боловч очсон байр бүхэн зайгүй байлаа. Хүйтэн байсны дээр би гурван шөнө нойргүй явж зүдэрч ядарсандаа цухалдан уурлаж: «Намайг ямар нэг байранд оруулаад аль, дээрэмчин минь! Байр л байвал чөтгөрийн хавцал ч хамаагүй» гаж зандарсанд аравтын дарга шилэн хүзүүгээ маажин,

	— Бас нэг байр ч бий л дээ ганц гэм нь таны санаанд таарахгүй байх, базаахгүй л газар даа! гэв. Би сүүлчийн нь үгийн утгыг ойлголгүй түрүүлээд яв гэлээ. Бид, хоёр талаараа хуучирч өмхөрсөн хашаатай шавар шалбааг болсон бохир гудамжаар удтал явж тэнгисийн яг эргэн дээр барьсан нэг жижиг байшинд очив. 

	Тэргэл сар, шинэ сууцны минь сүрэл дээвэр, цагаан ханыг гэрэлтүүлж байлаа. Бөөрөнхий чулуу өрж барьсан хашаан дотор түрүүчийнхээс бүр ч хуучирч нурах шахсан муу ором харагдав. Ханын нь хаяаг тэнгисийн эгц ирмэг дээр дэрлүүлж барьсан тул тэртээ дор, далайн хар хөх долгион завсар чөлөөгүй шуугин хөөсөрч байлаа. Сар, догшин боловч сарны гэрэлд захирагдагч номин тэнгисийн мандлыг амарлингуй ширтэх бөгөөд би сарны гэрэлд эргээс нэлээд зайтай, тэнгэрийн бүдэг цайвар хаяанд завь онгоцны далбааны хар аргамжууд нь аалзны шүлс мэт сүүмэлзэн үзэгдэх хоёр хөлөг онгоц зогсож байхыг хараад «буудал дээр хөлөг онгоц байгаа юм байна. Маргааш Геленджик рүү явна даа» гэж бодов. Миний хиа хасаг цэрэг байв. Би түүнд чемодан буулгаж, улаачийг буцаа гэж хэлээд, өөрөө гэрийн эзнийг дуудаж эхлэв. Таг чиг, үүдийг нь тогшив. Бас л чимээ алга... Энэ чинь юу бил ээ? гэж бодтол 14 орчим насны нэг хүү, байшингийн пингээс гарч ирлээ. «Гэрийн эзэн хаа байна» «байхгүй» — «яагаад», «ерөөсөө байхгүй гэж үү?» «Ерөөсөө байхгүй» — «Тэгвэл эхнэр нь хаа байна?» «Суурин руу явчихсан», «Тэгвэл хэн хаалга тайлж өгөх юм бэ?» гээд хаалгыг нь өшиглөв. Гэтэл хаалга нь өөрөө мултран нээгдэж, чийгийн үнэр хан хийв. Би чүдэнз зураад тэр хүүхдийн нүүрэнд ойртуулан хартал, хоёр цийсэн цагаан нүд эгц өөдөөс эргэлдэж байлаа. Төрөлхийн сохор хүүхэд байлаа. Миний өмнө хөдлөлгүй зогсож байсан тэр хүүгийн нүүр царайг би сайтар ажиглав. 

	 Би ерөөсөө сохор, доголон, дүлий, хазгар, гар хөлгүй буюу бөгтөр, зэрэмдэг хүнийг харахаас тун их зэвүүцдэг. Ер нь хүний гадаад байдал, сэтгэл санаа хоёр хоорондоо ямар нэгэн хачин холбоо байдгийг бид мэдлээ. Эрхтэн дутуу болохтойгоо хамт аль нэгэн мэдрэхүй чадлаа алддаг мэт надад санагддаг. 

	Түүний нүүр царайг би ажиглан ширтэв, гээд огт нүдгүй нүүрнээс нь юу олж үзэх вэ дээ?.. Өөрийн эрхгүй өрөвдөх сэтгэл төрөөд удтал ширтэж байтал гэнэт нимгэн уруул дээгүүр нь ямар нэгэн учир битүүлэг инээмсэглэлийн тэмдэг тодорсон нь чухам ямар учиртайг бүү мэд. Ер нь л надад зэвүүн санагдчихав. Сохор мэт байдал хуурмаг байж магадгүй юм гэдэг сэжиг тэрхэн дороо миний сэтгэлд төрлөө. Нүдэндээ хуурамч үүл хийж болмооргүй юм даа. Ер нь хийлээ ч гэхэд, ямар зорилгоор хийх билээ дээ? гэж би дэмий л өөрийгөө тайтгаруулахыг оролдов. Юу ч гэхэв дээ? Би дандаа юмнаас зэвүүцэж байдаг хойно доо... 

	«Чи гэрийн эзний хүү юү?» гэж би түүнээс асуув. 

	«Үгүй», «Тэгвэл чи юун хүн бэ?» «би өнчин ядуу хүн» «гэрийн эзэн, хүүхэдтэй юү?» -«Үгүй, нэг охин байсан нь татаартай нийлээд, тэнгисийн тэртээ алга болсон юм» «ямар татаартай» «чөтгөр бүү мэд, Керчийн завьчин, Крымийн татаар байх аа» гэв. 

	Байшинд орсонд гэрийн хогшил гэвэл, хоёр бандан, нэг ширээ, пийшингийн дэргэдэх том авдар байлаа. Хагархай цонхоор далайн салхи сэвэлзэнэ. Чемоданаасаа лааны хугархай гаргаж асаагаад, юмаа гаргав. Буу, сэлэм хоёроо булан түшүүлж, гар буугаа ширээн дээр тавиад, нөмрөгөө бандан дээр дэвсэв. Хасаг цэрэг маань нөгөө бандан дээр байрлаж түдэлгүй хурхирч эхлэв. Харин миний нойр хүрсэнгүй, нөгөө л цагаан нүдтэй хүүхэд нүдэнд харагдах шиг болоод байлаа. 

	Тэгсээр байтал цаг хэртэй болов. Цонхоор гийгүүлсэн сарны туяа байшингийн шороон шалан дээр тусаж байлаа. Гэтэл шалан дээр туссан сарны гэрэл дотуур нэг юм бүртэлзэн өнгөрөв. Өндийгөөд цонхоор харсанд нэг хүн дахин гүйж өнгөрөв. Чухам хаашаа явсныг бүү мэд. Тэр нь далайн эгц эрэг рүү очих шиг боллоо. Үнэндээ өөр орчмоор газар тэнд байсангүй. Тэгмэгц би босож нөмрөгөө нөмөрч хутгаа зүүгээд, сэмхэн гадагшаа гарсанд, нөгөө сохор хүүхэд өмнөөс айсуй. Би хашааны хажууд нуугдсанд тэр хүүхэд нэг боодолтой юм сугавчлан болгоомжтой гэгч тэмтрэн явсаар миний хажуугаар өнгөрч шууд явсаар эгц нарийхан зөргөөр уруудан эргийн буудал тийш явав. «Өнөөдөр чинь хэлгүй хүн дуугарч, нүдгүй хүн хардаг юм болов уу?» гэж бодоод би хойноос нь нэлээд хол бараадан алдахгүй дагав. 

	Тэр зуур сар үүлэн цаагуур орж, далайг манан бүрхэж эхэлсэн болохоор ойролцоо байсан хөлөг онгоцны хошууны дэнлүү арай гэж сүүмэлзэн харагдаж байлаа. Далайн давлагаа бул чулуунд мөргөн хөөс сахруулан хавь ойрын хамаг чулууг хамаад явчих гэж байгаа мэт байлаа. Намайг эгц эрэг рүү арай гэж бууж явтал гэнэт нөгөө сохор хүү зогсож эргийн ёроолоор баруун тийшээ эргээд, одоо л давалгаанд хамуулах байх гэмээр ойрхон ус хөвөөлөн явж гарав. Түүний, чулуу дамжин нүх сувгийг маш чадамгай тойрч явааг харахад түүгээр анх удаа явж байгаа хүн биш бололтой байлаа. Тэгж явж байгаад зогсож ямар нэг юм чагнасан болоод сууж, нөгөө сугавчилж явсан боодолтой юмаа дэргэдээ тавив. Би далайн эргийн мөргөцөг хадны цаана нуугдаж хөдлөх бүрий нь ажиглав. Хэдэн минут болсны дараа, цаанаас нь цагаан хувцастай хүн явж ирээд, сохор хүүгийн хажууд суув. Тэдний яриа салхины аяар үе үе надад сонсогдож байлаа. 

	«Сохроор яах бил ээ? Салхи ширүүсэж байна. Янко ирэхгүй нь дээ» гэж нэг эмэгтэй хүн дуугарахад «Янко салхинаас айхгүй» гэж нөгөө сохор хариулж байлаа. «Манан улам өтгөрч байна» гэж нөгөө эмэгтэй нэлээдгүй санаа зовнисон бололтой өгүүлэв. 

	— Харин манантай тусмаа харуулын хөлөг онгоцны дэргэдүүр гарахад сайн гэх хариу сонстов. «Тэр маань живж үхвэл яана даа?» — «Яах вэ дээ? Чи л ирэх ням гаригт сүмд үсний шинэ туузгүй очно биз» гэв. 

	Тэгээд хэсэг чимээгүй болов. Түрүүхэн, надтай Украин аялгуугаар ярьж байснаа, одоо сохор хүү тэр эмэгтэйтэй цэвэр орос хэлээр ярьж байгааг би их гайхлаа. 

	— Харахгүй юу, би үнэн хэлсэн байгаа биз. Янко бол далай, салхи, манан, харуулын алинаас ч айдаггүй хүн дээ. Чагнаад үзэхгүй юү. Энэ лав усны шуугиан биш. Янкогийн урт сэлүүрийн чимээ мөн шиг байна. Намайгаа арай тэгж мэхлэхгүй байх гээд сохор алгаа ташин баярлаж хэлэв. 

	Тэр даруй нөгөө хүүхэн босоод санаа зовсон байдалтай алсыг ширтэв. 

	— Сохор чи солиорч байна. Надад л юу ч үзэгдэхгүй байна гэж эмэгтэй хэлэв. 

	Би ч ямар нэгэн завь мэт юмыг олж харах гэж алсыг анхааран ширтсэн боловч юү ч олж үзсэнгүй. Тэгсээр арваад минут хэртэй болж байтал давлагааны завсраар жаахан бараан юм нэг том болж, нэг бага болж харагдана. Завь онгоц долгион өөд намуун гарч, түргэн буусаар эрэгт тулж ирлээ. Хорин мод хэрийн өргөн хоолойг ийм хэцүү шөнө гатлан ирэхийг үзвэл сэлүүрчин нь зоригтой, зорьсон хэрэг нь маш чухал байх ёстой! гэж би дотроо бодоод, тэр бяцхан завийг зүрх догдлон, нүд цавчилгүй харж суулаа. 

	Гэтэл тэр завь нугас адил ус руу шумбан орж, сэлүүрээ далавч шиг даллан, хөөс татсан нүхэн царгилаас ухасхийн гарсаар явав. Би түүнийг долгионд цохигдон эрэг мөргөж бутрах болов уу гэж бодож байсан нь агшин зуур хажуулдан эргэж, ямар ч эвдрэлгүй бяцхан буланд эсэн мэнд үсрэн орлоо. Завинаас татаар малгай өмссөн, дунд зэргийн нуруутай нэг хүн буугаад гараараа дохисонд гурвуулаа завинаас ямар нэг юм зөөж гарав. Тийм их ачаатай атлаа тэнгист яагаад живээгүйг би одоо болтол ойлгодоггүй юм. Тэд тус бүр нэг нэг боодолтой юм мөрөн дээрээ тавиад, эрэг даган явсаар түдэлгүй далд оров. Би байр руугаа буцаж ирсэн боловч тэр зэвүүн явдалд санаа зовоод арай гэж өглөө болгов. 

	Хасаг маань өглөө сэрж, намайг хувцаслачихсан байхыг хараад тун их гайхаж билээ. Гэсэн ч би түүнд учир шалтгааны нь хэлээгүй юм. Би цонхоор сэмжин цагаан үүлс бүрхсэн цэнхэр хөх огторгуй, ягаан зурвас болон үргэлжилж орой дээр нь онгоцны дохио цамхаг цайран харагдаж байгаа эгц цавчим хадаар төгссөн Крымын тэртээ эргийг хэсэг зуур сонирхон харж байгаад Геленджик явах цагаа комендантаас асуухаар Фанагори гэдэг бэхлэлтэд очлоо.

	Тэгсэн маань зайлуул! Тэр комендант шийдвэртэй юм хэлж өгсөнгүй. Хөлөг онгоцны буудал дээр байгаа харуулын буюу худалдааны хөлөг онгоц ачаагаа ч ачиж эхлээгүй байлаа. «Гурав дөрөв хоногоос шуудангийн хөлөг онгоц ирэх магадгүй, тэхэд уулзъя» гэж комендант хэлэв. Би байрандаа урамгүйхэн, ууртай хүрч иртэл хасаг маань баахан айсан царайтай, үүдний дэргэд тосож ирээд, 

	— Эрхэм минь муу юм болж байна! гэв. 

	— За даа нөхөр минь бид эндээс хэзээ зайлах юм бол доо бурхан мэдтүгэй! гэж би хэлсэнд тэр бүр ч эвгүйцэж, 

	— Энд чинь муу юм орогносон газар гэнэ шүү! Би ноднин жил отрядад байхдаа танилцсан хар тэнгисийн урядниктай өнөөдөр дайралдав. Бид энд байрласан гэхэд «Энд чинь нөхөр минь муу улс орогносон газар шүү!..» гэлээ. Нээрээ ч энэ сохор чухам ямар хүн байна даа! Хаана ч ганцаараа явж, захаас талх авах, ус авчрахыг нь харвал... хэзээ язааны дадчихсан бололтой гэж миний чихэнд шивнэв. 

	— За яах вэ дээ? Ядахдаа гэрийн эзний авгай нь харагдав уу?

	— Сая таныг байхгүйгээр нэг охин дагуулсан эмгэн ирсэн. 

	— Ямар охин бэ? Тэр чинь охингүй шүү дээ. 

	— Охин нь мөн бишийг бүү мэд. Одоо эмгэн нь л гэртээ сууж байна. Би гэрт нь орлоо. Халтал галласан пийшин дээр ядуу айлд баймааргүй сайхан хоол буцалж байв. Миний бүх асуултад, эмгэн чих дүлий, юм сонсдоггүй гэж хариулав. Тэгэхэд нь би яах ч гэх вэ? Арга барагдаад пийшингийн өмнө хуурай гишүү галд хийж суусан сохор хүү тийш хандаж «За сохор золиг чи урьд шөнө боодолтой юм сугавчлаад хаа очсон бэ?» гэж чихнээс нь татаж асуув. Гэтэл нөгөө сохор хүү учир зүггүй орилон гингэнэж «Хаагуур би явсан гэж? Хаана ч очоогүй... юм сугавчлаад гэнэ ээ? Ямар юм байх бил ээ?» гээд уйлав. Тэгмэгц эмгэний чих нь сая сонор болж «хийх юмаа олж дээ. Энэ мууг оролдож яах нь вэ? Энэ танд ямар гэм хийсэн юм бэ?» гээд үглэж гарав. Би бүүр залхуу хүрээд энэ учир битүүлэг хэргийн гогцоог заавал олъё байз гэж хатуу шийдээд гарч одлоо. 

	Би нөмрөгөөрөө биеэ ороож, хашааны тус газар чулуун дээр алсыг ширтэн суув. Миний өмнүүр шөнийн шуурганд догширсон тэнгисийн ус цалгилан, хотыг нойрсуулан саатуулж байгаа мэт нэг янзын чимээ нь өнгөрсөн явдлыг санагдуулж, миний сэтгэлийг хойд зүгийн жавартай нийслэлд шилжүүлэв. Сэтгэл хөдлөм элдэв явдлыг санасаар байгаад би гөлөрчхөв... Ингэхээр цаг хэр, магадгүй илүү ч болсон байж магад... Гэтэл хүн дуу аялах шиг сонсогдов. Тэр нь үнэхээр дуу, дуу мөртөө, эмэгтэй хүний цээл сайхан хоолой байв. Харин чухам хаана дуулж байгаа нь бүү мэд... Чих тавин сонсвол, яруу сайхан аялгуу нь нэг үе уйтгартай, нэг үе түргэн хөгжилтэй болж байв. Эргэн тойронд хэн ч алга. Дахиад сайн чагнахад тэр дуу огторгуйгаас бууж байгаа мэт санагдаж байлаа. Дээшээ харсанд, байшингийн маань дээвэр дээр судалтай платье өмсөж, үсээ задгай унжуулсан ёстой л нэг далайн дагина шиг охин зогсож байв. Тэр охин нарны гэрлийг гараараа саравчлан, алсын барааг хичээнгүйлэн ширтэж нэг үе инээмсэглэн санааширч байснаа дахин дуу аялж байлаа. 

	Би тэр дууг нэг ч үг алдалгүй тогтоож авсан нь

	 

	Хөгжил эрхт орон шиг 

	Хөх ногоон тэнгист 

	Хөөрхөн цагаан далбаат 

	Хөлөг онгоцнууд хөвж байна. 

	 

	Асар олон хүлгийн дунд 

	Аальхан бага завь минь 

	Арга чадал мөхөстэй ч 

	Атархан хоёр сэлүүртэй. 

	 

	Хуй салхи гарахад 

	Хуучин хөлөг онгоц 

	Даль жигүүрээ дэлгэж, 

	Далайн усанд хөвдөг. 

	 

	«Үнэт эдлэл ачсан, 

	Өчүүхэн бага завийг минь, 

	Харанхуй шөнийн дундуур 

	Хана түрүүч залах тул

	 

	Заналт догшин тэнгис ч 

	Завийг минь битгий хөмрүүл» гэж 

	Тэнгис далай танаас 

	Цээж мэхийн гуйя гэж байв. 

	 

	Энэ дуу урьд шөнө надад сонсогдсон, нь гэнэт санаанд орж, би минут хэр бодлого болоод дахин харвал, нөгөө охин алга байв. Гэтэл тэр охин бас өөр нэг дуу аялж хуруугаараа инчдэн миний хажуугаар гүйн гарч эмгэнийд орлоо. Тэгээд тэр хоёр маргалдан эмгэн нь цухалдаж, охин тачигнатал инээж байв. Хартал миний жаахан Ундина11 бас л гүйсээр миний дэргэд ирээд, гэнэт зогсож миний тэнд байгааг гайхсан мэт намайг эгцлэн ширтсэнээ хайхрамжгүй байдалтай эргэж, буудал тийш алгуурхан явлаа. Үүгээр ч зогссонгүй тэр, бүхэл өдөржингөө миний байшингийн дэргэдүүр эргэлдэж дуулах, гүйх хоёр нь нэг ч минут тасарсангүй. Мөн ч хачин юм даа! Царай нь огт тэнэг шинжгүй бөгөөд над руу ширтэгч цовоолог хурц нүд нь ямар нэгэн соронзонгийн чадалтай мэт, харах бүр нь юм асууж байгаа юм шиг ажээ. Гэсэн атлаа намайг ярьж эхлэхтэй зэрэг залирхгаар инээмсэглэн, гүйгээд явчихдаг байлаа. 

	Би ерөөсөө тийм охиныг урьд үзээгүй. Тэр бол төдий л гуа сайхан хүүхэн биш, би бол гуа сайхны тухай өөр ойлголттой хүн. Тэр бол маш олон талын галбиртай хүүхэн байлаа... Эмэгтэйчүүлийн галбир бол морины галбирын нэг адил чухал зүйл мөн бөгөөд түүнийг залуу франц нээсэн юм даг. Эмэгтэйчүүлийн галбир бол голцуу төрөх байдал, гар хөл зэргээр тухайлагддаг, ялангуяа хамар их ач холбогдолтой байдаг. Орос оронд ёстой зөв шулуун хамар бол жижиг хөлөөс ховорхон тохиолддог. Дууч охин маань 18 орчим насны бололтой байлаа. Ер бусын уян нугархай бие цогцос гагцхүү түүнд өөрт нь тохирсон толгойгоор гилжийлгэсхийсэн байдал, урт хонгор үс, наранд бага зэрэг түлэгдсэн хүзүү, мөрний нь алтлаг хүрэн арьс ялангуяа зөв шулуун хамар нь миний сэтгэлд нэн тохирч байлаа. Хэдийгээр ширвэн харах харц нь ямар нэгэн зэрлэг шинжтэй, инээмсэглэлд нь ямар нэгэн битүүлэг учир бий мэт үзэгдэх боловч зөв хөөрхөн хамар нь сэтгэлийг минь ихэд татсан бөгөөд Гётийн Минионыг12 эндээс олов гэж би бодож байлаа. Энэ нь түүний герман дүрслэл боловч тэр, энэ хоёрын хооронд санаа сэтгэлийн түвшин бус байдлаас гэнэт намуун түвшин байдалд шилжих, битүүлэг үг ярих, харайж үсрэх, жигтэй зэвүүн дуу дуулах мэтчилэн төсөөтэй зүйл олонтой ажээ... 

	Би, үдэш түүнийг үүдний дэргэд зогсоогоод дараах хэдэн үг солилцов. 

	«Үзэсгэлэн гуа хүүхэн чи өнөөдөр байшингийн дээвэр дээр гараад юү хийснээ хэлж өгөөч?» гэж асуусанд, «Салхи хаанаас салхилж байгааг харсан юм» - «Чамд ямар хэрэг байна вэ?» -«Салхи хаанаас салхилнам, жаргал тэндээс ирдэг юм» — «Юү гэнэ ээ?» — «Тэгвэл чи чинь! жаргалыг дуртай цагтаа дууддаг юм биз дээ?» — «Хаа дуу дуулж байна, тэнд жаргал гарч байдаг» — «Жаргал дуудаж байгаа нь энэ гээд зовлон дуудчихвал яана?» — «Яах вэ дээ сайн юм байдаггүй газар муу юм байх боловч муугаас сайнд хүрэх нь холгүй шүү дээ» — «Хэн чамд энэ дууг зааж өгөв өө?» — «Хэн ч зааж өгөөгүй санаандаа орсноо л дуулдаг. Сонсох нь сонсох л байх, сонсох ёсгүй нь ойлгохгүй л байх» — «Дуучин хонгор минь нэр чинь хэн гэдэг вэ» — «Нэр өгсөн хүн нь л мэдэх байх даа» — «Хэн нэр өгсөн юм бэ?» — «Би яаж мэдэх вэ» — «Яасан сүрхий хүүхэн бэ? Би чиний тухай бага сага юм мэдсэн шүү (гэхэд огт өөр хүний тухай ярьсан юм шиг царай нь ч хувирсангүй, уруул нь ч хөдөлсөнгүй) «Урьд шөнө эрэг рүү очсоны чинь мэдсэн» гэж би хэлэв. Би, санааг нь зовоох гэж үзсэн харсан бүхнээ тун сүртэй ярьсан маань гавьтай юм болж чадсангүй. Харин учиргүй тачигнатал инээж, «Та их юм хараад, бага юм мэджээ. Мэдсэнийгээ цоожтой юм шиг хадгалж байгаарай» гэв. Би тэгэхэд нь тун сүрхий сүртэй байдал гаргаж, «хэрэв би комендантад хэлж орхивол яах вэ?» гэсэнд тэр охин, бургасан дороос цочиж ниссэн болжмор шиг ухасхийн дуу аялсаар гүйж одов. Сүүлчийн үг маань тэнд хэлмээргүй үг байсныг тэр даруйдаа би анзаараагүй, харин хожим нь гэмшиж билээ. 

	Оройн бүрэнхий болохтой хамт би цайгаа аяны маягаар халаа гэж хасагтаа хэлээд дэн асааж, аяны гансандаа тамхи нэрж ширээний дэргэд суулаа. Намайг хоёр дахь аяга цайгаа ууж дөнгөж дуусаад байхад, гэнэт хаалга дуугарч платье сүржигнэн хөлийн чимээ ард минь сонстоод, цочоод эргэж харсанд лусын охин минь зогсож байв! Тэр, дууч гарсангүй миний өмнө аяархан суугаад намайг үнэхээрийн эелдэг янаг нүдээр ширтэнхэн харсан нь яагаад тэгснийг бүү мэд. Гэвч тэр нь урьд миний амьдралаар дур мэдэн тоглож байсан нэг хүний янаг зөөлөн харцыг санагдуулав. Тэр охин юм яриулахыг хичээсэн боловч би юү ч дуугарсангүй. Царайны нь цонхигор, сэтгэлийн зовлонг илчлэх бөгөөд гар нь ширээн дээр ийш тийш дэмий л займчин үл мэдэг чичирч байлаа. Бас амьсгаагаа барьж байгаа бололтой цээж нь оволзоно. Тэр инээдэмтэй явдалд залхуу минь хүрч, нам гүм байдлыг яахин тасалъя даа гээд би аяга цай ууна уу гэвэл тэр гэнэт үсрэн босож, хоёр гараараа хүзүүгээр минь тас тэвэрч уруулыг минь зөөлөн гал халуун уруулаар үнсэв. Нүд харанхуйлан толгой минь эргэж охиныг залуугийн тачаалын хүчээр янгинатал тэвэртэл нөгөө маань «Өнөө шөнө хүн унтсан хойно тэнгисийн эрэг дээр очоорой» гэж чихэнд минь шивгэнээд, хоёр гарын минь хоорондоос могой шиг гулсхийн мултарч тасалгаанаас сум шиг чавхдан гарав. Гүйж гарангуутаа үүдний пингийн шалан дээр байсан данх, лаа хоёрыг дайрч унагав. Үлдсэн цайгаараа биеэ дулаацуулъя гэж бодоод сүрэл дээр дэвсгэр засаад хэвтэж байсан хасгийн «яасан шулам бэ!» гэж хашхирахад, би сая юу болсныг мэдэж билээ. 

	Би хоёр цаг хэртэй болоод буудал цөм нам гүм болмогц хасгаа сэрээж «Хэрэв би буудвал эрэг рүү очоорой» гэж захив. Хасаг маань нүдээ бүлтийлгэн гайхаж «Мэдлээ эзэн минь!» гэв. Би буугаа бүсэндээ хавчуулаад гарав. Нөгөө хүүхэн ч эрэг дээр хүлээж байлаа. Тэр ердийнхийгөө бодвол хөнгөн хувцаслаж, багахан шиг алчуур бүсэлсэн байв. 

	Миний хойноос яв! гээд охин гараас минь хөтөлж хоёулаа дорогшлов. Ямар азаар хүзүүгээ булгалуулаагүй юм болоо. Бид хоёр, өчигдрийн миний сохор хүүг дагаж явсан зөргөөр баруун тийшээ эргэж явлаа. Сар гараагүй аврагч дохио шиг хоёрхон од гялалзаж байлаа. Нүсэр том долгио хойно хойноосоо цувралдан нэгэн жигд давлагаалан ирж, эрэгт аргамжсан ганц завийг хөвөлзүүлж байв. «Завинд сууя» гэж охин хэлэв. Би тэнгист хөвж янаг амрагийн зугаацал хийх дургүй учраас хэсэг зуур эргэлдсэн боловч дургүйцэх цаг нэгэнт биш байлаа. Охиныг завинд үсрэн суухад би хойноос нь гараад бодож санахын завдал болоогүй байхад, нэг мэдсэн чинь бид хэдийн хөвж явлаа. «Энэ чинь юу болж байна аа?» гэж би уурласанд тэр намайг сандал дээр суулгаж тэврэн «Энэ бол би чамд дурлаж байгаа нь...» гэлээ. Халуухан хацар нь нүүрэнд наалдаад бүлээн амьсгаа төөнөж байв. Тэгж байтал гэнэтхэн нэг юм ус руу цүл хийж унав. Би тэр даруйд бүсээ тэмтэрсэнд буу маань алга байв. Тэгмэгц аягүй сэжиг төрөөд, хамаг цус минь тархи руу юүлэх шиг болов. Эргэж харвал бид эргээс тавин сажин хэр холдсон байлаа. Сэлж чадахгүй яадаг билээ гэж саналаа. Охиныг цааш нь түлхэсхийтэл тэр муур шиг миний хувцаснаас зуурав. Гэтэл ямар нэг хүчтэй түлхэлт намайг ус руу хийчих шахав. Завь далбилзан би арай гэж тогтлоо. Бид хоёр байдаг хүчээрээ ноцолдож эхлэв. Аминдаа хүрэхэд хүч нэмэгдсэн боловч арга залийн хувьд дайсандаа дийлэгдэж байгаагаа төдхөн мэдлээ... Би түүнийг зандран «Чи ер нь яах санаатай байна вэ?» гэж жаахан гарыг нь чанга атгахад хуруу нь нажигнаж байсан атлаа, хүний урамд ёо ч гэсэнгүй могой шиг зангаараа тэсэж өнгөрөв. «Чи харсан тэгээд чи мэдэгдэнэ гэнээ!» гэж тэр охин ер бусын хүчээр намайг завины амсар дээр дарж унагав. 

	Бид хоёрын цээж завины амсар дээгүүр даван унжиж гэзэг нь усанд хүрч байлаа. Шийдвэрлэх ч үе боллоо. Би завины ёроолыг өвдөглөж байгаад, нэг гараараа охины үснээс зуурч, нөгөө гараараа багалзуурдсанд зуурч байсан гараа тавив. Тэгэхлээр би түүнийг агшин зуур долгион дунд шидэв. 

	Нэлээд харанхуй байлаа. Охины толгой тэнгисийн хөөсөн дундаас хэд цухалзаад алга болов... 

	Би завины ёроолоос нь нэг муу сэлүүрийн хугархай олж аваад удтал сэлсний дараа арай гэж эрэгт хүрч ирэв. Би эрэг дээр гарч байр өөдөө явах зуураа, сартай байсан болохоор, нөгөө сохор хүүгийн, шөнө онгоц хүлээж байсан газрыг санаандгүй хартал эрэг дээр нэг цагаан хувцастай хүн сууж байгаа харагдав. Би маш сонирхож тэр даруй сэмхэн гэтэж эрэг дээрх ногоон дотор очиж хэвтлээ. Толгойгоо жаахан өндийлгөж өндөр хадан дээрээс харсанд дор байгаа юм нэгд нэггүй илхэн байв. Лусын охин маань гарч ирээд, урт гэзэгнийхээ усыг базаж байхыг хараад би гайхах байтугай бараг баярлах шахаж билээ. Нойтон хувцастай түүний уран гуалиг бие, бөмбөгөр мөөм тэр аяараа илхэн харагдаж байлаа. Удалгүй алсаас нэг завь хүрч ирэв. Тэр завинаас өчигдрийн үсээ, хасаг маягаар засаж бүсэндээ том хутга хавчуулсан, татаар малгайтай нөгөө хүн буув. «Янко хэрэг бүтсэнгүй гэж охин хэлэв. Тэгээд цааш үргэлжлүүлэн ярьсан боловч дуу нь маш бүдэг учраас юу ч сонсож чадсангүй. Сүүлд нь Янко «Сохор хаачсан бэ?» гэж чанга гэгч асуув. «Би түүнийг юманд явуулсан» гэж нөгөө нь хариулах дуулдав. 

	Хэдэн минут болсны дараа сохор нь юм үүрч ирснийг авч завинд хийв.

	Янко түүн рүү хандаж «Сохор чи сонс! Чи нөгөө газраа... хамгаалж байгаарай. Мэдэж байна уу? Тэнд маш их юм бий шүү!.. Би үүнээс хойш түүний боол биш болсон гэдгийг (хүний нэр нь дуулдсангүй) хэлээрэй. Одоо хэрэг биш болов. Тэр ч намайг дахин үзэхээсээ өнгөрсөн. Би өөр газар ажил эрэхээр явлаа. Түүнд лав над шиг сайн эр олдох ч үгүй биз. Хэрэв сайн хөлс өгч байсан сан бол Янко таныгаа орхихгүй байсан юм гэж хэлээрэй. Харин надад бол салхи салхилж далай шуугьж байсан цагт хаана ч ажил мундахгүй! гээд хэсэг дуугүй байснаа, энэ маань энд үлдэж болохгүй. Надтай цуг явна. Харин эмгэнд, насаа насалсан тул үхэх цаг чинь болжээ. Ач тусыг ойлгох хэрэгтэй. Бидэнтэй ч дахин уулзахгүй» гэж хэлээрэй гэв. 

	— Би яах юм бэ? гэж сохор хүү гомдсон маягтай асуусанд. 

	— Би чамаар яах вэ? гэв. 

	Ундина маань завинд үсрэн гарч нөхрөө далласанд нөгөө хүн сохорт нэг юм атгуулж «боов авч идээрэй» гэв. «Ердөө энэхэн гэж үү» гэсэнд «бас чамлана аа» чулуун дээр зоос хангинаж унав. Тэр зоосыг сохор газраас авсан ч үгүй. Салхи эргэн талаас байсан тул Янко завиндаа сууж жижигхэн далбаагаа хийсгэн төдхөн холдов. Сарны гэрэлд жаахан цагаан далбаа, том том хар долгион дунд удтал гялалзаж байлаа. Сохор хүү эргэн дээр суусаар байв. Хүн эхэр татан уйлах чимээ сонстож, үнэхээр ч сохор хүү их удтал уйлж байж билээ... Миний дотор ч нэг л зэвүүн болчхов. Яагаад хувь заяа минь намайгаа шударга контрабандчдын дунд оруулав аа? Би тунаж мэлэлзэгч булгийн ус руу шидсэн чулуу шиг тэднийг үймүүлж харин өөрөө чулуу шиг далайн ёроолд золтой л живсэнгүй. 

	Би байрандаа буцаж ирэв. Үүдний пинд шатаад дуусаж байсан модон тавагтай дэн, шажигнаж, хасаг маань тушаал зөрчин, буугаа хоёр гартаа атгаад, ид нойрсож байлаа. Түүнийг би сэрээсэн ч үгүй дэнгээ аваад, байрандаа орлоо. Ай халаг! Миний хайрцаг, мөнгөн чимэгтэй сэлэм, найзыг маань бэлэглэсэн Дагестан хутга, цөм алга болсон байв. Би нөгөө сохор хүүгийн авч явсан юмыг сая тааж мэдэв. Би ууртаа хасгаа өшиглөж сэрээгээд, баахан загнав. Тэглээ ч гээд ямар хэрэг байх вэ дээ! Сохор хүү юмыг маань хулгайлж, 18-тай охин намайг ус руу хийж алах шахав гэж даргадаа хэлэх нь даан ч инээдэмтэй биз дээ? Тэгээд би бурхан тэнгэрийн авралаар маргааш өглөө нь явах завшаан болж, Тамань хотоос зайлав. Тэр эмгэн сохор хүү хоёр чухам юу болсныг бүү мэд. Ер нь албан ажлаар тэнэж яваа энгийн нэгэн офицер надад хөндлөнгийн хүмүүсийн жаргал зовлон ямар ч хамаа байх билээ дээ!.. 

	 

	Нэгдүгээр хэсэг төгсөв.


ХОЁРДУГААР ХЭСЭГ 

	(Печорины тэмдэглэлийн төгсгөл)

	 

	
II : Тайжийн авхай Мери

	5 дугаар сарын 11. 

	 

	Би өчигдөр Пятигорскад ирж, хотын захад хамгийн өндөр газар болох, бороотой үед үүл, миний байшингийн дээвэрт хүртэл дорогшлохуйц Машук уулын энгэрт байгаа нэг байр хөлсөлж суув. Өнөө өглөө цонхоо нээхэд, бяцхан цэцэрлэгт ургасан цэцгийн үнэр тасалгаагаар минь дүүрэн ханхлан, цэцэглэж байгаа үрлийн мөчир цонхоор намайг ширтэж, үе үе салхи цагаахан дэлбий нь хийсгэж бичгийн ширээн дээгүүр минь цацалж байлаа. Байшингийн маань гурван талын байдлын сайхан нь гайхамшигтай, баруун талд таван толгойт Бешту13 «арилсан борооны эцсийн үүл»14 шиг цэнхэрлэж хойд талд Машук, Персчүүдийн сагсгар малгай шиг огторгуйн тэр хэсгийг таглан дүнхийж, зүүн тийшээ харахад, бүр ч баясгалантай. Миний байшингийн зүүхэн дор шив шинэ цэвэрхэн гэгчийн жаахан хот эрээлэн харагдаж, рашаан булаг шуугин, олон хэлийн хүмүүс сүлжилдэж байв. Түүнээс цаашлах тусам уулс дугуй театрын суудал мэт үелэн сүндэрлэж, хөхрөн униартахад огторгуйн тэртээ хаяагаар Казбекаас эхэлж хоёр толгойт Эльборусоор төгссөн мөнх цаст оргилын мөнгөн цуваа үргэлжилжээ... Ийм газар байхад юутай сайхан! Ямар нэг баяр бахдал өөрийн эрхгүй төрөх ажээ. Агаар нь нялх хүүхэд үнсэх мэт цэвэр ариун, нар нь хурц, огторгуй нь тунгалаг хөх, үүнээс илүү юү хэрэгтэй юм бэ? Энд хүсэж тачаадах, шаналан гуньхрах хэрэг юү байна аа?.. Цаг минь боллоо. Елисаветийн рашаанд очъё. Тэнд өглөөгүүр рашааныхан цөм цуглардаг гэнэ билээ. 

	Би хотын төв рүү цэцэрлэгт гудамжаар уруудаж явтал өмнөөс хэдэн уйдсан хүмүүс уул өөд алгуур өгсөж яваа дайралдав. Тэнд голцуу тал нутгийн газрын эздийн гэр бүлийнхэн бололтой нь эрэгтэйчүүлийн нь элэгдсэн хуучин маягийн хувцас, эхнэр охидын нь хээнцэр ганган гоёлоор гадарлаж болохуйц байлаа. Эдний намайг тун их шохоорхон харж байгааг үзвэл рашааны бүх залуусыг толгой дараалан мэддэг бололтой. Цамцны минь Петербург маяг тэднийг эндүүрүүлсэн боловч харин армийн Эполеты минь харахтайгаа зэрэг дургүй нь хүрээд, буруулцгааж билээ. 

	Эндэх нутгийн эрх баригчдын авгайчуул буюу рашааны эзэгтэй нар зангаар нэлээд эелдэг юм. Эд бас хүмүүсийг нэвтэрхий харж сүрхий мэддэг бололтой. Тэд, Кавказад байхдаа ярайлган хадсан товчны цаадах « хөөрүү зүрх, цагаан малгай доорх боловсролтой хүнд дасчихсан учраас мундирыг анхаарч үздэггүй хүмүүс юм. Мөн ч хонгор сайхан хатагтай нар юм даа! Хүндэтгэн хайрлагчид нь жил болгон солигдож байдагт, тэдний үргэлждийн ялдам сайхан зангийн нууц нь оршдог байж магадгүй. Би нэг нарийхан зөргөөр Елисаветийн рашаан өөд өгсөж, цэрэг, энгийн нийлсэн хэсэг эрэгтэйчүүлийг гүйцэж урд нь оров. Тэд, рашааныхны доторх хэсэгхэн тусгаар хүмүүс байсныг би хожим нь мэдэж билээ. Тэд бол уухдаа ус уудаггүй, амарч зугаалах нь бага, гагцхүү эв нь тааралдвал хүүхэн эргүүлцгээн мөрийцөн наадаж уйтгарланхан байдаг хүмүүс ажээ. Тэгээд маш дэгжин улс юм хээнцэр гэдэг нь яана. Сүлжмэл бүрээстэй аягаа рашааны худаг руу хийж байхдаа хүртэл их хээнцэр янз үзүүлдэг. Энгийн хүмүүс нь хөх цэнхэр галстуг зүүж, цэргийн хүмүүс нь хуниастай, захдаа цардмал цагаан зах цухуйлгаж явдаг. Бас хөдөөгийн хүүхнүүдийг жигшин басамжлах атлаа, өөрсдийг нь хавьтуулдаггүй нийслэлийн язгууртны гоё зочлогын тухай шүүрс алдан ярьцгаадаг улс юм. 

	Ингэсээр яваад худаг дээр ирэв... Худгийн дэргэдэх жижигхэн талбайд халуун усны улаан оройтой жижигхэн байшин, цаана нь бороотой үед зугаалдаг цэцэрлэг харагдаж байв. Сандал дээр цонхигор царайлсан уйтгартай янзын хэдэн шархадсан офицер таягаа түшүүлж тавьчихсан сууцгааж байв. Талбай дээгүүр рашаанаа шингээх гэж урагш хойш хурдан хурдан алхалж яваа хэдэн хатагтайн дотор хоёр гурвын зэрэг хөөрхөн царай харагдав. Машукийн бэлийг бүрхсэн усан үзмийн модон дотуур хоёр хоёроороо амраглан зугаацахыг эрхэмлэгч хүүхнүүдийн андашгүй цоохор малгай энд тэнд цухалзаж түүний дэргэд нэг бол цэрэг малгай эсхүл муухай том дугариг шляп заавал ч байдгийг би олж мэдэв. Эргэцэг хадын орой дээр барьсан Эоловая Арфа гэдэг павильонд байгалийг сонирхогчид цуглараад, Эльборус тийш дурандацгааж байлаа. Тэдний дунд чихний булгаа эмчлүүлэх гэж ирсэн хоёр гувернёр15 хүмүүжүүлэгч хүүхэдтэйгээ байгаа үзэгдэв. 

	Би амьсгаадаж ядраад, уулын хажууд, бяцхан байшингийн булан түшээд орчны гайхамшгийг харж байтал ард минь гэнэт нэг таних хүн дуугарч, 

	— Печорин! Энд ирээд удаж байна уу? гэв. 

	Эргэж Харвал, Грушницкий байв! Бид хоёр тэврэлдэн уулзав. 

	Би байлдагч ангид байхдаа түүнтэй танилцсан юм. Тэр хөлөө шархдаад надаас долоо хоногийн өмнө рашаанд явсан юм. 

	Грушницкий бол цэргийн сургууль төгсөөд цэргийн албыг зөвхөн нэг жил хааж байгаа тусгай гоёл болгон цэрэг зузаан шинель өмсөж явдаг хүн байв. Бас Георгийн цэрэг загалмай зүүдэг, чийрэг биетэй, царай бор, үс хар, хэдийгээр хорин нэгэн настай ч болтугай байдлыг нь харвал хорин тавтай юм уу гэмээр. Ярихдаа, толгойгоо сэждэг, баруун гараараа таягаа тулж, зүүн гараараа ямагт сахлаа имэрч байдаг зантай хүн байв. Грушницкий ярихдаа түргэн юмыг гоё хэлэхийг оролддог, амьдралын бүх учир тохиолдолд тохирохуйц уран гоё бэлэн үгтэй байдаг. Сайн сайхан юманд ер нь сэтгэл хөдөлдөггүй ер бусын санаа сэтгэл буюу учир хязгааргүй шунал тачаал, гойд хэцүү гаслан зовлонд унасан болж сүр бадруулдаг хүмүүсийн нэг байв. Хүний нүдэнд аятайхан харагдаж л байвал бах нь ханаж байдаг тэдэнд хөдөөгийн хөөрцөг бишрэмтгий хүүхнүүд ухаан алдталаа дурладаг тиймэрхүү хүмүүс хөгшрөхдөө нэг бол төвшин зантай газрын эзэн, эсхүл архичин, аль үгүй бол аль алины нь хослуулагч болдог. Тэдний сэтгэл оюунд олигтой тал олонтой байвч яруу найраг хумсын төдий ч байдаггүй юм. Грушницкий урнаар ярих дуртай, уулзсаар л олон гоё үгээр дарж орхих ба тэгсээр байгаад яриа нь ерийн ойлголтын хүрээнээс хэтэрчихдэг. Би түүнтэй маргаж огт чаддаггүй. Тэр хүний хэлсэн үгийг сонсдог ч үгүй татгалзаж ч байсан хариу хэлдэггүй. Түүгээр ч барахгүй таныг үг хэлж дөнгөж дуусмагц таны яриатай ямар нэг холбоо бүхий мэт боловч чухамдаа өөрийнхөө түрүүчийн хэлснийг үргэлжлүүлэн учир замбараагүй юм нуршиж эхэлдэг хүн байлаа. 

	Түүний ярих нь нэлээд хурц, ёж үг нь голдуу хүний инээд хүргэхээс биш, хэзээ ч тийм цэцэн мэргэн буюу хүний хорыг хөдөлгөхүйц байдаггүй байлаа. Тэр нь бүх амьдралдаа ганцхан өөрийгөө бодсоор яваад хүний сул талыг олж мэдэхгүй учраас хүнийг ганц үгээр цохиж чаддаггүй хүн байв. Грушницкийн гол зорилго бол романы баатар болохыг хичээдэг юм. Грушницкий өөрийгөө энэ дэлхийн тулд төрөөгүй, ямар нэгэн зовлонд нэрвэгдсэн амьтан гэж бусдад ойлгуулахыг ямагт оролддог, өөрөө ч түүндээ бараг итгэж явдаг хүн юм. Ийм учраас цэрэг зузаан шинелиэ омог бардам өмсөж явдаг билээ. Бид хоёр гадна байдлаар маш дотно нөхөд мэт байдаг боловч би түүний бодлыг мэдчихсэн учраас тэр надад дургүй болсон юм. Гришницкийг их л зүрхтэй хүн гэж гэлцдэг. Түүний нүдээ аньж, сэлмээ далайгаад хашхиран давхиж явахыг нь би нүдээрээ үзсэн юм. Тиймэрхүү байдал, Орос хүний эрэлхэг зан биш дээ!.. 

	Би ч Грушницкийд төдий л дуртай биш, хэзээ нэгэн цагт бид хоёр нарийн харгуй дээр мөргөлдөж аль нэгэнд нь тусгүй юм болох бол уу гэж бодож явдаг байлаа. 

	Грушницкий Кавказад ирсэн нь түүний романтик хэнээрлийн үүднээс болжээ. Грушницкий эцгийнхээ гацаанаас мордохдоо, айлынхан ямар нэг аятайхан хүүхэнд очиж, гунигт царай гарган, би зүгээр алба хаахын тул биш үхлийг эрэхээр явлаа иймээс... гээд лав гараараа нүүрээ таглаж «үгүй та (эсхүл чи) үүнийг мэдэх ёсгүй! Таны ариун сэтгэл хиртээх магад! Түүнийг хэлсний ч ашиг юү бил ээ? Би танд ямар үнэтэй хүн биш. Та миний хэлснийг ойлгов уу?..» гэх мэтчилэн үргэлжлүүлэн ярьсан байхдаа гэж би лавтай итгэж байна. Түүний К. Хороонд элсэх болсны шалтгаан бол тэнгэр тэр хоёрын завсар мөнх хадгалагдах нууц гэж өөрөө надад ярьсан. 

	Гэвч Грушницкий энэ бүх гунигт маяглалаа түр орхиод байх үедээ овоо эелдэг наргианч хүн байлаа? Хүүхнүүдтэй хамт байхыг нь тун ч харууштай, тэхдээ бүх чадлаа харуулахыг оролддог юм уу гэж би санадаг. 

	Бид хоёр хуучин танилын ёсоор уулзав. Би түүнээс рашаанд орогчдын байдал төлөв, зарим нэгэн гойд хүмүүсийн тухай асуув. 

	— Бид ч жирийн байдлаар байна даа гэж Грушницкий санаа алдаад хэлсэн нь, 

	— Өглөө ус уугчид нь цөм өвчтэй юм шиг улбайгаад, үдэш архи уугчид цөм эрүүл юм шиг тогтож байж ядан шалгилцгаагаад л байдаг. Эмэгтэйчүүл байх боловч вист тоглон, янзгүй хувцаслаж, францаар олиггүй ярих болохоор гийгүүлэх нь ч бага «Энэ жил Москвагаас ганцхан тайжийн хатагтай Лиговская охинтойгоо ирсэн гэвч би тэдэнтэй танилцаж амжаагүй л байна. Миний муу цэрэг шинель нь гадуурчлагдахын хар тэмдэг болж түүнд гуйланчны олбор шиг үзэгдэж байна» гэв. 

	Ингэж байх зуур, хоёр эмэгтэй бид хоёрын дэргэдүүр гарч худаг руу явав. Нэг нь настайвтар, нөгөө нь залуухан гуалиг охин байлаа. Тэдний нүүр малгайдаа халхлагдсан учир царайг нь би харж чадаагүй боловч өнгө маягийг яв цав тааруулж хувцасласан хүүхнүүд байлаа. Хоёр дахь нь сувдын өнгөтэй платье өмсөж, уян гуа хүзүүндээ нимгэн торгон алчуур ороож, туранхай жаахан хөлдөө гялгар хар шаахай өмссөнийг харахад үнэхээр эмэгтэйчүүдийн гуа байдлын нууцлаг шинжийг үл сайшаадаг хүн ч атугай гайхсандаа болоод өөрийн эрхгүй ширтэхээр байлаа. Хөнгөн намбатай алхаа нь тийм гэх баримжаагүй, ямар нэг маяг бүхий ажээ. Бидний хажуугаар тэр хоёрыг өнгөрөхөд, хэлж баршгүй санхан үнэр ханхалж билээ. Тиймэрхүү сайхан үнэр заримдаа, янаг хүүхнүүдийн ирүүлсэн захидлаас ханхалж байдаг сан. 

	Хатагтай Лиговская гэдэг нь энэ шүү дээ. Хамт яваа нь түүний охин, Англи маягаар эх нь Мери гэж дууддаг. Эд нар ирээд дөнгөж гурав хоноод байгаа юм гэж Грушницкий хэлэв. 

	— Чи ч нэрийг нь хүртэл мэдээд аваа шив дээ? гэхэд Грушницкийн царай нь баахан улайгаад:

	— Тиймээ би нэрийг санамсаргүй сонссон юм, ерөөс ч би эдэнтэй танилцахыг хүсэхгүй. Энэ бардам ихэмсэг язгууртнууд чинь бид мэтийн цэргийг зэрлэг амьтан шиг санадаг юм хойно. Дугаартай малгайн дор ухаан, бүдүүн шинелийн цаана зүрх байдаг эсэх нь тэдэнд ямар хамаатай юм бэ? гэж хариулав. 

	— Хөөрхий шинель гэж би дооглон инээмсэглээд, тэдний дэргэд очиж тун эелдгээр аяга авч өгч байдаг тэр ноёнтон чинь хэн гэгч вэ? гэж асуув. 

	— Тэр үү! Москвагийн ганган Раевич, гэгч хүн! Тэр хүний их тоглодог нь түүний хөх хантаазны энгэрт унжиж байгаа цагны нь том алтан оосроор андашгүй шүү дээ. Бас бүдүүн таягийг нь хараач. Яг Робинзон Крузийн таяг шиг шүү! Тэгээд сахал үсээ зассан нь яг хөдөөгийн тариачин шиг. 

	— Чи чинь бүх хүн төрөлхтнийг муу үзэж явдаг болоо шив. 

	— Тэр ч учиртай юм л даа... 

	— Өө! тийм үү?

	Тэр үеэр, нөгөө хатагтай нар худгаас холдон, бидэнтэй зэрэгцэж ирэв. Грушницкий амжиж таягаа тулж жүжигт тоглож байгаа юм шиг хээнцэр маяг үзүүлэн өндөр дуугаар над руу:

	— Mon сhег, jе hais les hommes pomr nе pas les mepriser, car autrement la vie serait farce trop degou tante16 гэж францаар хэлэв. 

	Сонирхсон нүдээр сайхан авхай эргэж удтал харж уран өгүүлэгчид хариу бэлэг болгов. Тэр харц нь тодорхойгүй байсан боловч элэглэж шоолсны тэмдэг огт байгаагүйд нь би дотроо үнэн зүрхнээсээ баярлаж билээ. 

	Энэ авхай Мери гэдэг чинь маш хөөрхөн хүүхэн юм даа, харц нь ялдам зөөлөн, бас тэгээд дээд доод сормуус  нь урт учраас нүдний нь цөцгийд нарны туяа нэвтэрч тусдаггүй байх. Иймэрхүү харцыг дасгаж ав гэж би зөвлөх байна. Би иймэрхүү үл гялалзагч нүдэнд тун их дуртай. Авхайн харц яг чамайг илбэх шиг урьхан зөөлөн юм... Нүүр царайд нь ч гэсэн гагцхүү сайхны тэмдэг тодорч байна. Харин шүд нь цагаан бол уу? Тэр чинь л маш чухал юм шүү дээ! Харин чиний уран гоё үгийг сонсоод, инээсэнгүй нь харамсалтай гэж би хэлэв. 

	— Чи чинь сайхан хүүхний тухай ярихдаа, Английн сайн угсааны морины тухай ярих шиг юм ярих шив дээ гэж Грушницкий баахан дургүй нь хүрсэн янзтай хэлэв. 

	— Mon cher je mepr e Les femmes pour ne pas les aimer, car autrement la vie serait un melodrume trop ridiculе17 гэж би Грушницкийг дуурайн францаар хариулав. 

	Тэгээд би эргэж, Грушницкийгээс салаад хагас цаг хэртэй усан үзмийн цэцэрлэг, шохойн чулуун хад цохионы засвар хоорондуур санжсан ногоон дотуур зугаацаар явлаа. Үдийн халуун шатаж эхэлмэгц гэр лүүгээ яарч хүхрийн хүчилт рашааны дэргэдүүр гарах зуур, цэцэрлэг доторх саравчны сүүдэрт агшин зуур амрахаар зогссон минь маш сонирхууштай хэргийн гэрч болох завшаан надад олгов. Тэр хэргийн голлон наадагчид нь иймэрхүү байдалтай байцгаав. Хатагтай цэцгийн битүү саравч доорх бандан дээр, нөгөө Москвагийн ганган хүнтэй хамт нэлээд сүрхий чухал юм ярилцаж байгаа маягтай сууж байв. Мери авхай магад сүүлчийнхээ аяга рашааныг уучхаад сэлгүүцэж байгаа бололтой худгийн дэргэдүүр бодлого болон алхална. Грушницкий яг худгийн дэргэд зогсож байв. Өөр хэн ч талбай дээр байсангүй. 

	Би улам ойртож цэцэрлэгийн нэг буланд нуугдав. Яг тэр үеэр Грушницкий аягаа элсэн дээр алдчихаад авах гэж хэчнээн оролдовч өвчтэй хөл нь бөхийж яахан болох билээ. Хөөрхий зайлуул! Таягаа тулаад элдвээр аргалахыг оролдовч аягаа авч чадсангүй. Грушницкийн царай үнэхээр зовж байгаа маягтай байв. 

	Энэ бүгдийг Мери авхай надаас илүү үзэв. 

	Тэр даруй, авхай шувуу шиг үсрэн очиж, зүйрлэшгүй уян сайхан биеэрээ тонгосхийн аягыг нь авч өгөв. Авхай царай нь улайн ичсэн боловч цэцэрлэг рүү харж эхийнхээ хараагүйг мэдээд, төдхөн санаа нь амрах шиг болов. Баяр хүргэх гэж Грушницкийг ам нээтэл нөгөө бүсгүй аль хэдийн холдоод явчихсан байлаа. Удсан ч үгүй Мери ээж нөгөө ганган хүн хоёртой хамт цэцэрлэгээс гарч их зантай түвшин байдлаар Грушницкийн дэргэдүүр гарахдаа түүнийг эргэж харах ч байтугай, Мерийг уулаас бууж цэцэрлэгийн цаагуур далдран далдартал гөлрөн ширтэж байсан дурлалын тачаангуй харцыг нь ч анзаарсангүй... Ингээд Пятигорскийн нэг сайхан байшингийн хаалгаар Мерийн шляп гялалзан далд оров. Хойноос нь эх нь очиж Раевичтэй салах ёс гүйцэтгэв. 

	Тэр үед л тачаалт хөөрхий юнкер, миний тэнд байгааг сая харж билээ. Грушницкий миний гарыг чанга атгаж:

	— Харав уу? Энэ ч ёстой л тэнгэрийн дагина гэгч юм даа гэв. 

	— Яагаад гэж би ер анзаараагүй байдалтай асуув. 

	— Чи хараагүй гэж үү?

	Аягыг чинь авч өгч байхыг ч харсан л даа. Хэрэв тэнд манаач өвгөн байсан бол мөн тэгэх л байсан байх. Харин архины мөнгө горьдож бүр ч хурдан шаламгай авч өгөх байсан байж юу магад, ганцхан чиний шархтай хөлөөрөө гишгэж ядан аймаар ярвайж байхыг чинь, хараад, Мерид өрөвдөх сэтгэл төрөх нь аргагүй шүү дээ... 

	— Сайн сайхан бүхэн нүүрэнд нь тодроод байсан тэрхэн үед авхайг хараад сэтгэл чинь жаахан ч болов уярсангүй гэж үү?.. 

	— Үгүй. 

	Би зориуд, Грушницкийн уур хилэнг хөдөлгөх гэж тэгж худлаа хэлсэн юм. Угаасаа би хүнтэй зөрж маргах дуртай юм даг. Бүх амьдрал маань гагцхүү зүрх буюу ухаан санаатайгаа харшлан зөрсөн уйтгар гунигт бүтэлгүй явдлаар дүүрэн юм. Хөгжүүн баясгалант хүнийг харахдаа, хамаг бие минь хүйт оргидог. Бас тэгээд улбагар хүнтэй үргэлж уулзаж байвал хүсэл мөрөөдөлд баригдан гөлөнгөр хүн болох байх гэж санадаг. Үнэнээ хэлэхэд, тэрхэн үед, миний дотор аягүй, хэвшмэл нэг сэтгэл төрж билээ. Тэр нь атаархал юм. Би аливааг илэн далангүй ярьж сурсан учраас «Атаархал» гэж зоригтой хэлж байна. Залуу, хөөрхөн хүүхэнтэй учирч, хамаг анхаарлаа холбоод байхад, гэнэт нөгөө хүүхэн нь үл таних ондоо нэг хүнийг сониучлан шилбэл сэтгэл нь аягүй болдоггүй залуус (ихэмсэг байдлын дотор байж биеэ хэтэрхий тоосон залуусыг хэлж байгаа юм шүү) олдох л болов уу даа. 

	Грушницкий бид хоёр юу д ярилцалгүй, уулнаас бууж цэцэрлэгийн зурвас дагаж явсаар нөгөө хөөрхөн охины орсон байшингийн дэргэдүүр гарлаа. Охин цонхон дээрээ сууж байв. Грушницкий гарыг минь атгаж, хүүхнүүдийн сэтгэлийг гижигдэж чаддаггүй зөөлөн мэнэрэнги нүдээрээ Мерийг харлаа. Би лорнет тусган харав. Тэр бүсгүй Грушницкийн харцыг хараад инээмсэглэснээ, миний лорнетод тун сүрхий уурлах шиг болов. Үнэндээ Кавказад байгаа цэргийн хүн, Москвагийн авхай руу лорнет тусгаж яахан болох бил ээ?.. 

	Өнөө өглөө манайд доктор ирэв. Нэр нь Вернер гэдэг боловч орос хүн юм. Үүнд гайхах юм алга. Иван нэртэй герман хүн байдгийг би мэднэ. 

	Вернер бол олон талаараа гайхалтай сайн хүн билээ. 

	Аливаа эмч нарын адил скептик, материалист бөгөөд шүлэгч ажээ. Тэгэхдээ бүх амьдралдаа хоёрхон бадаг шүлэг бичээгүй боловч үг хэл, үйл амьдралаараа үнэхээр шүлэгч хүн юм. Вернер, үхсэн хүний судас шөрмөсийг судлах адил хүний зүрхний амьд судсыг шинжлэн судалсан атлаа хүний биеийн байдлыг төгс мэдсэн анатомич заримдаа халуун өвчнийг эмчилж чадахгүй байдгийн адилаар мэдлэгээ зөв ашиглаж чаддаггүй «хүн ажээ. Ерийн цагт Вернер өвчтөнөө тохуурхаж байдаг атлаа үхэж байгаа нэг цэргийн хажууд уйлж суухыг нь би нүдээрээ харсан... Вернер бол сая төгрөгтэй болох сон гэж мөрөөдөж явдаг хоосон ядуу боловч мөнгө олохын төлөө нэг ч алхам хийдэггүй ажээ. Нөхөртөө мөнгө зээлүүлснээс дайсандаа алдсан дээр байдаг. Нөхөртөө мөнгө зээлүүлнэ гэгч үнэн хэрэгтээ хишиг буянаа худалдсантай адил бөгөөд харин дайсанд алдвал тэрний хэрээр занал, хорсол нэмэгддэг гэж тэр надад ярьж байж билээ. Хорон үгтэй нь айхтар, түүний хорон хурц ёж үгэнд дайралдсан нэг биш томоотой хүн шалчийтлаа мангуурч тарсан юм даг. Атаархуу зантай рашааны эмч нар, Вернерийг өвчтөнөө шоглон зурдаг гэж цуурхал тараасанд, өвчтөнүүд уурлаж Вернерт эмчлүүлэхээ больжээ. Кавказад алба хаадаг үнэн журамт сайн найз нөхөд нь Вернерийн унасан алдрыг мандуулах гэж оролдоод дийлээгүй ажээ. 

	Гадаад байдлыг нь анх харахад эгдүүтэй боловч яваандаа олон юм үзэж, бэрхийг туулсан өндөр сэтгэлийн тэмдгийг олж хараад, нүд дасаж ирэхэд аятай болж үзэгддэг хүний нэг билээ. Тиймэрхүү хүнд хүүхнүүд ухаан алдталаа дурлаад муухай царайг нь цэвэр тунгалаг, хонгор ягаан Эндимионоос18 солихгүй гэх нь бишгүйдээ байдаг нь хүний сэтгэл зүрхний нандин сайхан чанарыг тааж мэддэг эмэгтэйчүүлийн сайн тал гэвэл зохино. Үүнээс үзэхэд Вернер шиг хүн, хүүхнүүдэд айхавтар дурладаг байж магад. 

	Вернерийн нуруу нам, бие туранхай, хүүхэд мэт дорой булбарай, өрөөсөн хөл нь байроных шиг богино толгой нь тэнцүүргүй том. Үсээ бараг угаар нь хяргуулдаг тул овон товонтой далиу толгой нь френологичдын19 ч анхаарлыг татмаар ажээ. Ямагт тогтворгүй жаахан хар нүд нь хүний сэтгэлийн гүн рүү тэмүүлж байдаг. Өмссөн хувцсанд нь дэгжин нямбай шинж тодорч туранхай судаслаг гоё жаахан гарт нь цайвар шаргал бээлий зохижээ. Вернер цаг үргэлж хар өнгөтэй галстуг, сюртук, хантааз өмсөж явдаг тул залуучуул түүнийг мефистофоль гэж хочилжээ. 

	Үүнд Вернер уурлах байдал үзүүлэх боловч үнэндээ тэр хоч нь түүний биеэ тоосон занд таалалтай байдаг ажээ. 

	Ерөөсөө би хүнтэй найзархаж чаддаггүй болохоороо бид хоёр удалгүй зан зангаа авалцан зүгээр сайхан нөхөд бололцов. Өөрсдөө мэддэггүйгээс биш, хоёр найзын нэг нь ямагт нөгөөгийнхөө боол болж байдаг. Би л хувьд хүний боол болж хэрхэвч чадахгүй. Харин албадан захирах гэвэл хуурч мэхлэхэд хүрэх тул тун ч хэцүү. 

	Тэгээд бас надад мөнгө, зарц, бий шүү дээ! Түүнтэй би хэрхэн танилцсанаа ярья. Би Вернертэй С... гэдэгт шуугиантай олон залуучуудын дунд танилцсан юм. Олны маргаан орой тийшээ философи-метафизикийн чиглэлд орж, бат итгэлийн тухай ярилцсанд хүмүүсийн ойлголт тэс өмнөө байж билээ. 

	— Би хувьд ганцхан л юманд итгэдэг гэж доктор хэлэв. 

	— Чухам юунд? гэж би төдий болтол дуугүй сууж байсан хүний санааг мэдэхийн тул асуусанд, 

	— Би эрт орой хэзээ боловч нэг сайхан өглөө үхнэ гэдэгт бат итгэж байдаг гэж тэр хариулж билээ. 

	— Тэгвэл ч би таныг бодвол итгэлээр баян юм байна. Үүнээс гадна би ямар нэг олиггүй үдэш төрж гай татсан байхдаа гэж итгэж явдаг гэв. 

	Тэнд байгсад бид хоёрыг шал дэмий юм ярьж байна гэж бодсон боловч үнэндээ тэдний хэн нь ч түүнээс илүү цэцэн юм хэлсэнгүй. Тэгж бид хоёр олны дундаас бие биеэ ялгаж таньдаг болов. Бид хоёр ямагт уулзаж хамт явдаг болж, дэмий хоосон зүйлсийн тухай тун сүрхий маргалдан ярилцаж байснаа бие биеийнхээ толгойг эргүүлж байгаагаа мэдэхтэйгээ хамт, Цицероны хэлдэг Ромын авгурууд шиг баахан урьд урьдаасаа харалцан тачигнатал инээлдэж, үдшийг сайхан өнгөрүүлсэндээ сэтгэл дүүрэн тардаг байв. 

	Вернерийг манайд ирэхэд би диван дээрээ тааз ширтэн толгойгоо салаавчлан хэвтэж байлаа. Вернер орж ирээд зөөлөн сандал дээр сууж таягаа булан түшүүлж тавиад, эвшээлгэн гадаа халуун болж байна гэлээ. Би,. ялаа суулгахгүй байна гээд, бид хоёр хэсэг дуугүй болов. 

	— Эрхэм доктороо, хэрэв ертөнц дээр тэнэг хүн нэг ч байгаагүй сэн бол маш уйтгартай байх сан... Харахгүй юу, бид хоёр бол энд ухаанаараа хэнээс ч илүү байна. Бид хоёр юуны ч тухай хязгааргүй маргалдаж чадахаа мэдэж байна. Гэвч бие биеийнхээ санаа сэтгэлийн нандин нууцыг барагцаалан гадарлах учир маргалддаггүй. Бидэнд ганцхан үг ч бүхэл түүх болдог. Бие биеийнхээ санаа бодлыг гурван давхар бүрээсний цаанаас харж чаддаг. Бидэнд уйтгартай юм инээдэмтэй, инээдэмтэй юм уйтгартай санагддаг. Ер нь үнэнээ хэлэхэд бид өөрсдөөсөө бусдыг төдий л тоодоггүй шүү дээ. Санаа бодлоо харилцаж чадахгүй болсон хойно бид хоёр бие биеийнхээ тухай мэдэх гэсэн юмаа нэгэнт бүгдийг мэдэж авсан тул түүнээс илүү мэдэхийг хүсэхгүй байгаа болохоор сэтгэл санааныхаа зүйлийг солилцон харилцдаггүй баймаар юм. Одоо ганцхан сонин л юм байвал ярилцмаар байна. Надад ямар нэгэн сонин юм ярьж өгөхгүй юү? гэж би хэлэв. 

	Би, удаан ярианд ядарч, нүдээ аниад эвшээлгэв. 

	Доктор хэсэг бодож байгаад:

	— Таны дэмий ярианд бас ч нэг санаа байна гэж хариуллаа. 

	— Хоёр ч бий гэж би хариуллаа. 

	— Нэгийг нь надад хэлж өгөөч, нөгөөг нь би өөрөө хэлж өгье. 

	— Сайн байна эхэл дээ гээд би дотроо инээмсэглэн тааз ширтлээ. 

	— Та рашаанд ирэгсдийн дотроос аль нэгний нь тухай ямар нэг тодорхой зүйл олж мэдэхийг хүсэж байгаа биз ээ. Тэд бас таны тухай асууцгааж байсан болохоор чухам хэнийг онцлон анхаарч байгааг чинь би гадарлаж байна. 

	— Доктор! Та бид хоёр бие биеийнхээ бодол санааг мэдэж байгаа хойно, ерөөсөө ярилцаж болохгүй юм байна. 

	— Одоо нөгөөг нь... 

	— Нөгөө санаа нь гэвэл: нэгдүгээрт сонсоход ядраа багатай, хоёрдугаарт, нуршиж болохгүй, гуравдугаарт, бусдын нууцыг мэдэж болмоор, дөрөвдүгээрт, та мэтийн ухаалаг хүмүүс яригчдаас сонсогчдыг илүү хүндэтгэдэг болохоор би, танаар ямар нэг юм яриулахыг хүсэж байна. 

	Одоо жинхэнэ ажил хэрэгтээ шилжиж оръё. Ингэхэд хатагтай Лиговская миний тухай танд юү гэж ярьсан бэ?

	— Та тэр Мери авхай биш, хатагтай асуусан гэдэгт лавтай итгэж байна уу?

	— Хатуу итгэж байна. 

	— Яагаад гэвэл, Мери авхай, Грушницкийн тухай асууж байна билээ. 

	— Таны юм ухаж ойлгох авхаалж тун сайн юм даа. Энэ цэрэг шинельтэй залуу, дуэль хийсэн учраас цэрэг болж буусан байх гэж Мери авхай хэлж байна билээ... 

	— Та ч тэр авхайг тэгж аятайхан эндүүрсэн хэвээр нь орхисон биз гэж найдаж байна... 

	— Тэгэлгүй яах вэ. 

	— Зангилаа ч олдлоо л доо! гэж би баярласандаа хашхираад тэр инээдэмт явдлыг тайлж өгөх талаар бид оролдоно. Намайгаа уйтгарлуулахгүй гэж хувь заяа минь хичээж байх шиг байна. 

	— Хөөрхий Грушницкий, таны гарт үрэгдэх байх гэж би бодож байна гэж доктор хэллээ. 

	— Цааш нь яриач доктор... 

	— Хатагтай таныг зүс үзсэн юм гэж байна билээ. Петербургийн ямар нэг язгууртны дунд... дайралдаж явсан байлгүй дээ гэж анхааруулаад... Таны нэрийг хэлсэнд... мэдэж байдаг шүү. Таны түүх тэнд нэлээдгүй шуугиулж байсан бололтой... Хатагтай, таны хөглөсөн тухай ярьсан, тэхдээ дээдсийн хов живэн дээр өөрийнхөө бодож санаснаас нэмэрлэсэн л байх... Охин нь тун шохоорхон чагнаж байна билээ. Түүний бодолд та ч шинэ маягийн романы баатар болчихсон дэг ээ... Би хатагтайн дэгслүүлж байна гэдгийг мэдсэн боловч саатуулсангүй. 

	— Ёстой сайн нөхөр гээд би гараа сунгав. 

	Доктор гарыг минь талархан атгаж:

	— Хэрэв хүсвэл би танилцуулж өгөмз ээ... гэв. 

	— Өршөөгөөрэй! гэж би гараараа зангаад баатрыг танилцуулдаг гэж үү дээ? Баатар бол сэтгэлтэй хүүхнээ зайлшгүй үхлээс аврах зэрэг ондоо замаар танилцдаг юм ... гэв. 

	— Та ч тэгвэл Мери авхайн хойноос хөөцөлдөөд үзэх санаатай юм шив дээ?... 

	— Үгүй ч! Ердөө ч үгүй!.. Харин доктор та намайг... ойлгоогүй байгаа юм байна гэдэгт би баярлаж байна... гээд би хэсэг дуугүй байснаа, 

	— Гэхдээ би бас санаа зовоод байгаа юм. Би өөрийнхөө нууцыг хүнд огт хэлдэггүй, харин хүнээр таалгах маш дуртай. Учир нь ямар: нэг хэрэг үүсвэл хэзээ ч мэлзэж болдог. Гэсэн ч та тэр эх хүүхэн хоёрын тухай надад ярьж өгөх ёстой. Тэд чинь ямар шүү улс юм дээ? гэв. 

	— Нэгдүгээрт, хатагтай бол маш сайхан ходоодтой боловч цус нь муудаж хацар дээр нь улаан толбо суусан дөчин тав орчим насны эмэгтэй байгаа юм. Амьдралынхаа сүүлчийн хагасыг Москвад өнгөрүүлж, тэнд зүгээр суусаар байгаад таргалчихсан ажээ. Хошин шалиг ярианд дуртай, заримдаа охиныгоо байхгүйгээр, жигтэйхэн аягүй юм ярьдаг. Миний охин бол тагтаа шиг нялх хонгор юм гэж надад ярьж билээ. Тэгэхэд нь би бүү санаа зов, үүний чинь би хэнд ч хэлэхгүй гэж хэлчих шахаж билээ. Ер нь надад ямар хамаатай вэ?.. Хатагтай өөрөө үе мөчний өвчнөө эмчлүүлдэг, харин охин нь юүгээн эмчлүүлдгийг бүү мэд, би хоёулыг нь өдөрт хоёр хоёр аяга хүхрийн хүчилтэй рашаан ууж, долоо хоногт хоёр удаа хүйтэн ваннд орж бай гэсэн. Хатагтай хүнийг захирч сураагүй бололтой, Байроны зохиолыг англи хэл дээр уншсан, алгебр мэддэг охиныхоо ухаан мэдлэгийг хүндлэн биширч суудаг мэт, ер нь Москвагийн хүүхнүүд эрдэм ухаан хөөцөлдөх болсон нь тун ч сайн хэрэг л дээ. Харин манай эрэгтэйчүүл уриалга биш болохоор тэдэнтэй аальгүйтэж байх нь ухаалаг хүүхнүүдэд тун эвгүй байдаг байв. Хатагтай өөрөө залуу хүмүүст тун дуртай, харин Мери авхай тэднийг хүйтнээр хардаг, Москвагийн зан биз. Тэд Москвад байхдаа дан ганц дөчөөд насны ёгжуун эрчүүлээр амь зууж байдаг юм хойнодоо гэж доктор ярилаа. 

	— Доктор та Москвад байсан уу?

	— Тиймээ би тэнд хэсэг зуур ажиллаж байсан. 

	За тэгээд цааш нь, 

	— Би ч цөмийг нь ярьчих шиг боллоо... Аа тийм. Авхай бас янаг сэтгэл, тачаал хүсэл зэрэг зүйлийн тухай ярихад дуртай бололтой. Нэг жил Петербургт өвөлжихөд нь Петербург ялангуяа хүмүүс нь тусгүй санагдсан гэхийг үзвэл өөрийг нь хүйтэвтэр хүлээж авсан юм байгаа биз дээ. 

	— Та өнөөдөр тэднийд хэнтэй ч уулзсангүй юү?

	— Уулзсан л даа, тэднийд нэг адьютант, нэг гварди хувцастай чамин эр, бас хатагтайн нөхрийн садан болох, ирсэн нэг хүүхэн сууж байна билээ. Тэр нь тун царайлаг боловч өвчинд хатчихсан... бололтой хүүхэн байна билээ. Та түүнтэй худаг дээр дайралдаагүй юү? Нуруу дунд зэрэг, цайвар хонгор үстэй, цонхигор царайтай бас баруун хацартаа хар мэнгэтэй. Ер нь царайны нь төрөл байдал надад тун ч аятайхан санагдав. 

	— Мэнгэ. Тийм гэж үү? гэж би амандаа шивгэнэлээ. Доктор над руу харж, гараа миний зүрхэн дээр тавиад: «таны танил байх нээ...» гэж баясгалантайгаар хэлэхэд нь миний зүрх ерийнхөөсөө улам хүчтэй цохилж билээ. 

	— Одоо ч таны баярлах ээлж болжээ гээд би харин та надад үнэнч хэвээрээ байх биз гэж найдаж байна Би тэр хүүхэнтэй хараахан уулзаагүй байгаа боловч таны ярьж байгаагаар үзвэл, урьд миний хайртай байсан хүүхэн мөн байх гэж гадарлаж байна... Түүнд миний тухай нэг ч үг бүү дурсаарай, асуувал нь намайг аль байдгаар муулж орхиорой гэв. 

	Тэгэхээс биш дээ гэж Вернер мөрөө хавчисхийв. 

	Вернерийг явчихтай зэрэг зүрх минь шимшрэн жигтэйхэн уйтгарлаж билээ. Бид хоёр Кавказад дахин уулзах тавилантай юм болов уу? Эсхүл тэр надтай уулзах гээд зориуд энд ирээ юм болов уу? Яаж уулздаг бил ээ?... Ингэхэд мөн л байдаг байгаа даа?.. Зөн билэг минь намайгаа хэзээ ч хуурч байгаагүй юм даг. Над шиг, өнгөрчихсөн юмныхаа эрхшээлд автаж байдаг ийм хүн ч орчлон ертөнцөд надаас өөр байдаггүй байх аа. Өнгөрсөн зовлон жаргалын тухай дурсаж санагдуулахаар, сэтгэл санаа минь шимширч, нөгөө авир нь хөдөлдөг болчихсон юм... Би ч, юмыг огтхон ч мартдаггүй балай амьтан юм даа. 

	Намайг хоолны дараа зургаан цагийн алдад гудамжны цэцэрлэгээр зугаацахаар гарахад, тэнд олон хүн цугларч хатагтай, Мери авхай хоёр урт бандан дээр сууж олон залуучуул тойрон тун уриалгахан хүүрнэлдэж байлаа. Би тэд нараас зайтайхан нэг бандан дээр сууж, Д...-ийн танил хоёр офицерыг зогсоогоод жаал зугаа юм ярьж эхэлмэгц сонин санагдсан бололтой тэд галзуу юм шиг тачигнатал инээлдэв. Тэр нь авхайг тойрогсдын анхаарлыг татаж хатагтай авхай хоёрыг орхин уван цуван ирсээр байгаад цөмөөрөө намайг тойрлоо. Би ярьсаар л байлаа. Миний ярьсан марзан хошин яриа нь мэргэн хурцын дээр, хажуугаар гарсан зарим сонин хачин хүмүүсийг хор шарыг нь бадартал ёжилж байв. Тэр хүмүүсийг би, нар шингэтэл цэнгүүллээ. Мери авхай эхтэйгээ сугадалцан бас нэг хазгар өвгөнийг дагуулан миний дэргэдүүр хэд дахин өнгөрөхдөө над руу эгдүү нь хүрсэн байдалтай хэд хэд харсан боловч анзаарахгүй маяг үзүүлэх гэж оролдож байлаа... Хүндлэх сэтгэлийн үүднээс өөр лүү нь буцаж очсон залуугаас:

	— Та нарт тэр, юу ярь аа вэ? гэж Мери авхай асуугаад намайг өдөөх гэсэн бололтой зориуд чанга дуугаар, — Лав дайн тулалдаанд байгуулсан гавьяаныхаа маш сонирхолтой түүхийг яриа биз дээ? гэж хэлэв. «Тийм бий! Хонгор авхай та үнэнээсээ уурлаж байна бий. Азнаж байгаарай, ахиад юу болно гэж санана!» гэж би бодлоо. 

	Авхайн хойноос Грушницкий зэрлэг араатан шиг дагаж, нүд салгалгүй ширтэхэд нь би маргааш тэр лав авхайтай танилцуулж өгөөч гэж хэн нэгийг гуйна гэдгийг мөрийцөхөөр байлаа. Уйдаж байгаа авхай ч энгүй их баярлах биз.

	 

	 

	Тавдугаар сарын 16. 

	Ажил хэрэг маань хоёр хоногийн дотор жигтэйхэн их ахиц оллоо. Тайжийн авхай намайг шууд үзэн яддаг болж миний тухай нэлээдгүй гашуун атлаа тун нялуун хоёр гурвын зэрэг ёж зүйл ярьсныг нь хүн надад хэллээ. Сайн хүмүүсийн дотор байж дадсан би, Петербургт байдаг хамаатан садантай нь дотно танил атлаа өөртэй нь танилцахыг хичээхгүй байгаа нь авхайд тун ч хачин санагдаж байжээ. Бид өдөр болгон худаг дээр, гудамжны цэцэрлэгт дайралддаг бөгөөд авхайг шохоорхон хүндэлж явдаг ганган хээнцэр адьютант, цонхигор царайлсан Москвагийнхан болон бас бус хүмүүсийг авхайгаас хөндийрүүлэх гэж хамаг хүчээ шавхан оролдсон маань ч голдуу бүтдэг байв. Ерөөсөө би гийчин зочныг хоёр нүдэндээ үзэж чаддаггүй юм сан, гэтэл одоо манайхаар өдөр болгон зочид гийчид дүүрч, цай хоол ууж идэж, тоглож наадаад, шампаск архи маань тэр бүсгүйн соронзон нүдний чадлыг ялж байдаг болов! 

	Өчигдөр авхайг, Челеховын дэлгүүрт перс нутгийн сайхан хивс авах гэж наймаацалдан байхад нь би дайралдлаа. 

	— Энэ хивс миний тасалгааг хэчнээн сайхан болгох бол. Үнэ хайрлах хэрэггүй гэж эхийгээ шалгааж байв. Намайг дөчин рублийн илүү үнэ хаяад өрсөж авахад, уур хилэн нь бадарсан, гайхалтай ширүүн харцаар ширэв татан харж билээ. Үдийн хоолны үеэр нөгөө хивсээр черкес мориндоо нөмрөг хийж Мери авхайн байшингийн цонхны өмнүүр зориуд хөтлүүлж гарав. Тэр явдал ёстой их үр дүнтэй болсон гэж, тэгэхэд тэднийд байж байсан Вернер надад ярив. Мери авхай миний өөдөөс цэрэглэн эсэргүүцэх шиг номлохыг хүсдэг болов. Авхайн байхад хоёр адьютант, надтай тун дурамжхан мэндэлж байхыг нь би олж ажиглав. Тэгсэн ч тэр хоёр, өдөр болгон манайд ирж хооллосоор байлаа. 

	Грушницкий, ойлгогдохгүй хачин зантай болж, хүнтэй ч дуугарахгүй, нуруугаа үүрэн хөл нь ч гэнэт эдгэрч, үл мэдэг хазганаж явдаг болчхов. Нэг завшаан олдож Грушницкий хатагтайтай ярилцахын далимд Мери авхайд ямар нэг ёж үг хаяснаас хойш Грушницкийн мэхэлзэн мэндлэхэд авхай тун эелдэг байдлаар инээмсэглэж байх болсныг нь үзвэл шилж сонгохыг төдий л мэддэггүй бололтой. 

	— Чи Лиговскийнхонтой танилцахыг үнэнээсээ хүсэхгүй байна уу? гэж өчигдөр Грушницкий надад хэлэхэд нь, би:

	— Үнэнээсээ. 

	— Уучлаарай! Рашааныхны хамгийн аятайхан айл байгаа юм! Эндхийн хамгийн шилдэг хэсэг нь... 

	— Найз минь эндэх нутгийн биш нь шал дургүйг минь хүргэчихлээ. Харин чи ч тэднийд очдог уу?

	— Одоохондоо үгүй, би авхайтай хоёрхон л удаа уулзаж ярилцчихаад гэрт нь очъё гэж шалаад байх нь нэг л эвгүй, хэдийгээр энд заншсан боловч харин би эполеттэй байсан бол ч өмнө өө л дөө... 

	— Уучлаарай! Чи чинь энэ хэвээрээ байхдаа хавьгүй дээр юм байна шүү дээ. Чи ерөөсөө зохистой байдлаа ашиглаж чадахгүй байна... Уян сэтгэлтэй хүүхнүүдийн нүдэнд чамайг цэрэг шинель чинь зовлон үзсэн баатар эр болгон харуулж байна. 

	Грушницкий маасайж инээмсэглээд:

	— Ямар балай юм ярина вэ? гэв. 

	— Авхай чамд дурласан гэдгийг би баттай итгэж байна гэж би хэллээ. 

	Грушницкий час улайн ханхалзав. 

	Бардам занг нь хараач! Чи ч ёстой л Архимедын дэлхийн бөмбөрцгийг өргөх гэсэн хөшүүрэг юм даа!.. 

	Грушницкий уурлах байдал үзүүлж:

	— Чи ер нь дандаа даажигнаж байх хүн юм аа. Нэгдүгээрт тэр намайг төдий л сайн мэдэхгүй... гэв. 

	— Эмэгтэйчүүл ч гагцхүү танихгүй хүнд л дурладаг юм хойно доо. 

	— Ерөөсөө тэр авхайд тоолгох гэсэн хүсэл надад алга, би зүгээр аятайхан айлтай танилцах л гэсэн юм. Хэрэв би ямар нэг найдлага тавьсан бол тун ч инээдэмтэй хэрэг болох биз ээ... Харин та бол ч өөр хэрэг! Та чинь хүүхнүүдийн унаж байгааг... харж суудаг, Петербургийн цуутны нэг шүү дээ... Харин чиний тухай Мери авхайн ярьсныг сонссон уу?.. 

	— Юу гэнэ ээ? Тэр миний тухай чамд ярьсан гэж үү?

	— Гэсэн ч их битгий баярлаарай. Би худаг дээр Мери авхайтай санамсаргүй дайралдаад хэдэн үг солиход, хоёрхон үг хэлчхэнгүүтээ: «тэгэхэд тантай хамт явж байсан аягүй ширүүн харцтай ноёнтон чинь хэн гэгч вэ?..» гэж асууж билээ. Тэгээд тэр маань эелдэг байдал үзүүлснээ санаад, ичингүйрэн чухам хэдний өдөр байсныг хэлсэнгүй. Тэгэхлээр нь та өдрийг нь хэлээд яах вэ, тэр нэгэн өдөр миний санаанд үүрд дурсагдаж байна... гэж хэлсэн. Найз Печорин минь! Авхайд чи тусгүй санагдсан болохоор би, чамд баяр хүргэхгүй... Даанч харамсалтай! Учир юу гэвэл, Мери тун аятайхан бүсгүй байгаа юм!.. Sophie

	Грушницкий бол, нэг хүүхэн аятай л санагдчихвал дөнгөж танилцахын төдий, миний Мери, миний гэж байдаг хүмүүсийн нэг гэж хэлж болно. 

	Би төлөв байдал үзүүлж:

	— Тийм ээ, үнэхээр сайхан хүүхэн шүү... гагцхүү болгоомжтой л байгаарай, Грушницкий минь! Орос хүүхнүүд гол төлөв нөхөрт очиж ураг барилдахыг бодолгүй, хуурай дурлалаар сэтгэлээ тайтгаруулж суудаг юм шүү. Бас тэгээд хуурай дурлал нь хүнийг улам ч их түгшүүлдэг. Мери авхай ч лав, хүн намайг цэнгүүлж л байг гэж бодож явдаг хүүхнүүдийн нэг байх. Хэрэв чиний дэргэд хоёр минут ч гэсэн байх нь түүнд уйтгартай байвал чи буцалтгүй үхлээ гэж мэдээрэй. Чиний дуугүй байх нь түүний сонирхлыг төрүүлэх ёстой. Чи юм ярьсан ч гэсэн тэр сонирхлыг хангаж хэрхэвч чадахгүй. Иймд түүний сэтгэл санааг минутын зай өгөхгүй хөдөлгөж үймүүлэх хэрэгтэй. Авхай чамайг хүн амьтанд хэдэн арав дахин муучилж, өөрийгөө мандуулахын тул чамайг их зовоож магад. Энэ бүхний дараа, чамайг харахаас дургүй минь хүрч байна гэж хэлэх бий. Хэрэв чи түүнийг эрхэндээ оруулж авахгүй бол анхныхаа үнэ сэлтээр, дараа дахин үнсэх эрх өгөхгүй гэж мэдээрэй. Чамтай саваагүйтэж ханаад, нэг хоёр жилийн дараа, эхийнхээ үгнээс үл гажихын эрхээр ямар нэг зэрэмдэг хүний эхнэр болчхоод л би бол ганцхан чамд л дурласан юм сан. Хэдийгээр саарал шинелийн цаана ариун сайхан сэтгэлт зүрх цохилж байсан ч нэгэнт цэрэг шинель өмссөн болохоор тэнгэр бурхан, бид хоёрыг нийлүүлэхийг хүсэхгүй гэж чамд итгүүлэхийг оролдож магад... гэж би хэллээ. 

	Грушницкий гараа зангидан ширээ шааж, тасалгаа дотуур хойш урагшаа хөлхөн алхав. 

	Би дотроо хөх инээд минь хүрч хоёр ч удаа инээд алдсан боловч ашгүй Грушницкий анзаарсангүй өнгөрөв. Грушницкий Мери авхайд үнэн голоосоо дурласан нь илт. Урьдынхаа бодвол улам ч их итгэх болж нутгийн дархнуудын хийсэн мөнгөн бөгж хүртэл зүүх болжээ. Тэр бөгж надад сэжиг төрүүлж билээ. Түүнийг нь эргүүлж тойруулж үзэхэд дотор талд нь Мери гэж жижиг үсгээр сийлээд дэргэд нь нөгөө гайхамшигт аягыг нь авч өгсөн дурсгалт өдрийг бичсэн байв. Би хүнийг шахаж байж үг дуулах дургүй болохоор олсон нээлтээ ч мэдэгдсэнгүй. Харин намайгаа итгэмжит хүнийхээ тоонд оруулаасай, тэгвэл ч нэг миний хүсэл ханана даа... ... 

	... ... ...

	... ... ...

	 

	Би өнөөдөр, орой болсон хойно босож худаг дээр очиход нэг ч хүн алга байв. Халуу шатаж аадар бороог зөгнөсөн баглагар цагаан үүлс цаст оргилын оройгоор нүүгэлдэж байлаа. Машукийн толгой унтарсан бамбар шиг манаран униартаад бор саарал үүлс Машукийн өргөст бутанд тээглэх мэт бөөгнөрөн багширч уулын оройг тойрон могой шиг мушгиралдан хөврөлдөнө. Агаарт ч аадрын цахилгаан шингэсэн ажээ. Би агуй руу буудаг усан үзмийн цэцэрлэгийн замаар уруудав. Тун ч уйтгартай байв. Нөгөө докторын ярьсан, хацар дээрээ мэнгэтэй залуу бүсгүйг л бодож явлаа. Тэр энд юу гэж ирэв? Үнэхээр тэр мөн болов уу? Би яагаад заавал тэр мөн гэж бодов оо? Яагаад би мөн гэж лав итгэв ээ? Хацартаа мэнгэтэй хүүхнүүдийн алиныг тэр гэх вэ? гэж элдвийг бодсоор яваад агуйн аманд хүрлээ. Хартал агуйн сэрүүн сүүдэрт сүрэл малгай өмсөж, хар алчуур нөмөрсөн хүүхэн чулуун бандан дээр уруугаа харан сууж, нүүрийг малгай нь халхалсан байлаа. Бодол мөрөөдөлд нь саад болохгүйг хичээж, эргэхээр завдтал тэр хүүхэн намайг харлаа. 

	— Вера гээд би өөрийн эрхгүй дуу алдав. 

	Тэр цочиж царай нь хувьсхийгээд: «Таныг энд байгаа гэж би мэдсэн» гэв. Би хажууд нь суугаад гарыг нь барив. Түүний янаг дууг сонсохтойгоо хамт өнөө аль эрт мартагдсан хүсэл сэтгэл минь хөдөлж бүх судас булчингаар минь гүйж эхэллээ. Вера амарлингуй сайхан нүдээр миний урдаас ширтэв. Түүний нүдэнд үл итгэх буюу ямар нэгэн зэмлэх мэт шинж үзэгдэнэ. 

	— Бид хоёр уулзаагүй уджээ гэж би хэлэв. 

	— Тиймээ уджээ, бид хоёр ч их өөрчлөгджээ. 

	— Чи ч надад урьдахтайгаа адил дурлахыг болио биз дээ?.. 

	— Би хүнтэй суусан!.. гэв. 

	— Дахиад уу? Тэгэх шалтгаан ч хэдэн жилийн өмнө гарч байсан юм. Гэсэн ч... 

	Вера гараа, миний гараас сугалж аваад, хацар нь улайж билээ. 

	— Чи хоёр дахь нөхөртөө магад хайртай биз дээ? Тэр, юу ч хэлэлгүй буруу харав. 

	— Эсхүл тэр чинь айхтар хартай юм уу? Дуугарсангүй. 

	— Яана гэх вэ? Тэр чинь залуу сайхан лав баян болохоор айж байгаа биз дээ?.. гэж хэлчхэнгүүтээ нүүрийг нь хараад би айж билээ. Орох, байх газраа олж ядсан шинж илэрч, нулимс нь гүйлгэнэв. 

	Тэгж байснаа:

	— Намайг тамлаж байх нь чамд сайхан байна уу? Би уг нь чамайг үзэн ядаж явах ёстой байсан. Чи надтай танилцсан цагаасаа хойш надад зовлонгоос өөр юу ч өгөөгүй... гэхтэйгээ хамт хоолой нь зангиран чичирч, над руу ойртож толгойгоо миний цээжинд наалдуулав. 

	«Чи лав түүнээс л болоод надад хайртай байсан байхдаа. Жаргал мартагддаг, зовлон хэзээ ч мартагддаггүй юм» гэж би бодлоо. Би түүнийг чанга тэврээд нэлээд удтал суулаа. Тэгсээр байгаад бид хоёрын уруул ойртон ойртсоор тааламжтай халуунаар үнсэлцэхэд гар нь мөс шиг хөрж, толгой нь гал шиг халуун оргиж байлаа... Тэгээд бид хоёрын дунд цаасан дээр бичээд юм болдоггүй, давтах байтугай тогтоож ч болдоггүй Итали дуурийн адил аялгууны утга нь үгийн утгыг төлөөлөн нэмж байдаг тэр нэгэн яриа эхэлж билээ. 

	Би үүний түрүүн, цэцэрлэг дотор явж байхыг нь хальт харсан хазгар өвгөн нөхрөө надтай танилцуулахаас Вера шууд дургүйцэв. Вера ганцхан хүүгийнхээ төлөө тэр үе мөчний өвчтэй баян өвгөний эхнэр болсон юм санж... Би түүний нь шоолсон нэг ч үг хэлэхгүй байхыг хичээлээ. Вера түүнийгээ төрсөн эцгийн адил хүндэтгэдэг боловч эр нөхөр шигээ мэхэлж л байдаг биз. Ерөөсөө хүний ялангуяа эмэгтэй хүний сэтгэл санаа гэдэг хачин юм даа! 

	Верагийн нөхөр Семен Васильевич Г... В бол хатагтай Лиговскаягийн холын садан байжээ. Тэднийх хатагтайнхтай зэргэлдээ суудаг, Вера тэднийхээр үргэлж шахам очдог байв. Би хүн амьтанд Верагийн хойноос хөөцөлдөж байна гэж хэлүүлэхгүйн тул Лиговскийнхонтой танилцаж, Мери авхайг эргүүлнэ гэж Верад амлав. Ийнхүү миний төлөвлөгөө бага ч атугай эвдрэхгүйгээр үл барам, харин ч бүр хөгжилтэй болно... 

	Мөн ч хөгжилтэйеэ!.. Гагцхүү аз жаргалаар хөөцөлдөн, ямар нэг хүүхэнд хайр сэтгэлээ тачаадан зориулах нь чухал гэж бодож явдаг амьдралын үе маань өнгөрч, одоо зөвхөн хүний хайр сэтгэлийг татаж явах сан гэж бодох болсон тэгэхдээ цөөн, тэр ч байтугай ганц хүнтэй байнга ижил дасал болж явбал барав гэж бодох болжээ. Мөн ч больсон сэтгэлийн зуршил юм даа!.. 

	Ингэхэд надад нэг л юм хачин жигтэй санагддаг. Би хэзээ ч хайртай хүүхнийхээ эрхшээлд орж, боол нь болж яваагүй. Харин өөрөө хүсээгүй байтал тэдний зүрх сэтгэлийг ялагдашгүй чанга эрхшээлийнхээ дор оруулчихсан л байдаг. Яагаад тэгдэг юм бол доо? Би ямарваа юмыг үнэлж ойшоодоггүй болохоор хүүхнүүд намайг алдуузай гэж айж байдгаас юм уу? Эсхүл хүч чадал төгс бие махбодын минь соронзон юм уу? Үгүй бол тийм сүрхий зантай хүүхнүүд нь надад дайралддаггүй байсан юм болов уу?

	Үнэнээ хэлэхэд, би этгээд зантай хүүхнүүдэд үнэн голоосоо дургүй. Энэ ч яах вэ тэдний хэрэг юм үү... 

	Одоо санахад би ганцхан удаа нэг хатуу сэтгэлтэй хүүхэнд дурлаж явсан бөгөөд түүнийг би огт дийлж чадаагүй юм даг... Тэр бид хоёр дайсан бололцоод салж билээ. Хэрэв би түүнтэй таван жилийн дараа дайралдсан бол арай л өөрөөр салах байсан байх... 

	Вера хэдийгээр өөрөө хэлэхгүй боловч тун их өвчтэй шаналсан хүн байлаа. Би түүнийг уушгины ханиад буюу эсхүл tievre len te гэдэг нөгөө айхтар өвчин битгий л туссан байгаасай гэж айж байна. Тэр бол ерөөс оросын өвчин ч биш, нэр нь ч хүртэл оросоор байдаггүй юм даг. 

	Бид хоёрыг тэр агуйд, ширүүн бороо хагас цаг илүү саатуулав. Вера надаас үнэнч явах тангаргийг ч шаардсангүй салсан цагаас хойш өөр хүнд дурлаж байсан эсэхийг минь ч асуусангүй... Вера намайг урьдынхаа адилаар санаандгүй итгэсээр байлаа. Би ч түүнийг мэхлэхгүй. Вера бол орчлон ертөнц дээр миний мэхэлж тэвчихгүй ганц хүүхэн юм. Бид хоёр удалгүй мөн л салж магадгүй, бүрмөсөн ч хагацаж зам замаараа төрөл арилжих биз ээ. Гэвч Верагийн тухай дуртгал миний сэтгэлд ямар ч өө сэвгүй үлдэнэ. Би үүнийг Верад дандаа хэлдэг, тэр хэдийгээр ярих нь өөр боловч намайгаа итгэсээр л байдаг. 

	Ингээд бид хоёр салж явцгаалаа. Би түүний сүрэл малгайг хад бургасны цаагуур далдран далдартал хойноос нь харж зогсов. Зүрх маань анх удаа салж байгаа шигээ шимширч билээ. Тэр сэтгэгдэл намайг хэчнээн их баярлуулав даа. Залуугийн шимтэй сайхан хүч эргэж ирэх гэж байгаа нь энэ үү? Эсхүл түүний хагацахын харц, эцсийн удаагийн дурсгалын бэлэг юм болов уу?.. Би бас л хүүхэд шиг байгаагаа санахад инээд хүрмээр байлаа. Царай минь цонхигор ч атугай бас булбарай, бие цогцос уян налархай гуалиг тэгш, өтгөн буржгар үс минь халиуран, нүд минь цогтой, цус минь буцалсаар байна... 

	Би гэртээ харингуутаа морио унаж, хээр тал руу давхив. Би омголон морь унаж өндөр ургасан, халиурсан ногоон дундуур салхи сөргөн давхих дуртай. Анхилмал сайхан агаарыг нь шуналтайгаар амьсгалж, мөч бүр улам улам тодрон үзэгдэх юмсын сүүмэлзсэн барааг олж харахыг оролдон, хөхрөн харагдах алсыг ширтэн явав. Ямар ч уйтгар гуниг зүрхийг минь зовоовч, ямар ч сандрал бодол саналыг минь үймүүлэвч цөм нэг мөчийн төдийд замхран цэлмэж, сэтгэл тайвшран, биеийн ядрал, ухаан сэтгэлийн үймээнийг ялна. Өмнө зүгийн нар гийгүүлсэн өндөр сүрлэг уулс, өө сэвгүй номин хөх огторгуйг харж, өвч хаднаас бууж байгаа усны урсгалын чимээ сонсох үед ч мартагддаггүй тийм хүүхний харц надад дайралдаж байгаагүй юм. 

	Манааны цамхаг дээрээ эвшээлгэн суугаа хасгууд, зорьсон хэрэггүй дэмий давхиж яваа намайг харахад хувцсаар минь черкес хүн юм уу гэж удтал гайхалдаж байгаа байх гэж бодож явлаа. Намайг черкес хувцас өмсөөд давхиж явахад олонх Кабардиныхныг бодвол Кабардин хүнтэй жигтэйхэн адил юм гэж ярьцгаадаг байв. Нээрээ ч би тэр хээнцэр дайчин хувцас, даруу чимэгтэй үнэт зэвсэг, урт богино нь яг таарсан үстэй малгай, байдалдаа тохирсон өвдөгч гутал, цагаан хүрэм, хар хүрэн черкес дээл өмсөхдөө яг л язгуурлаг хүн гэмээр болдог. Уулынхны мориор явах байдлыг удтал судалсан болохоор кавказ янзаар морь унаж явах миний урлалыг шохоорхохоос өөр ямар ч юмаар намайг магтах билээ. Би дөрвөн морьтой, нэгийг өөрөө унадаг, гурвыг нь эзгүй хээрийн дундуур цор ганцаар тэнүүчилж явах минь уйтгартай учраас нөхдөдөө өгдөг байв. Тэд миний морьдыг их дуртай авдаг атлаа надтай хамт огт явдаггүй сан. Би хоолоо идэх цаг болсныг гэнэт санах үед морь минь зүдэрч, өдрийн зургаан цаг болчихсон байлаа. Би рашааныхны зугаацаар цувдаг Пятигорскоос германы суурин орох замаар оров. Уг зам бургасны дундуур тахиралдан өндөр ногоон доогуур шуугин урсах горхитой их бус жалгыг уруудан явлаа. Вешэт, Змэина, Железно, Лысын уулсын цэнхэр оргилууд эргэн тойрон үелэн сүндэрлэж дүнхийнэ. Би тэндэх нутгийнхны балк гэж нэрлэдэг нэг жаахан жалганд морио услахаар зогсов. Тэр үед замаар дуу чимээ, гялаан цагаан болсон олон морьтой хүн хар хөх амозонкатай хүүхнүүд, черкес, Нижегород маягийн хувцас хольж өмссөн эрэгтэйчүүд гарч ирэхэд тэдний түрүүнд Грушницкий Мери авхай хоёр явах нь харагдав. 

	Рашааны хүүхнүүд, черкесчүүд гэгээн цагаан өдрөөр дайрч довтолдог гэдгийг бас л үнэмшдэг хэвээр байгаа учраас магад Грушницкий, цэрэг шинель дээгүүрээ нэг сэлэм, хоёр гар буу эгэлдрэглэсэн явааг харахад түүний баатарлаг байдал нь тун ч инээд хүрмээр байв. Өндөр бургаас намайг далдлах боловч би навчны завсраар харж нүүр царайны маягаар нь тэдний янаг сэтгэлийн яриаг хүртэл тааж мэдлээ. Тэд жалга руу бууж ирэв. Грушницкий авхайн морины жолоог авав. Тэгэхэд нь би тэдний ярианы эцсийг сонссон нь:

	— Та бүх насаараа Кавказад байхыг хүсэж байна уу? гэж авхайн асуухад, Грушницкий:

	 — Орос орон надаар яах вэ? Тэндхийн олон мянган хүн, надаас баян чинээлэг болохоор намайг ямагт доордод үздэг юм. Харин энд парлигар шинель минь тантай танилцахад саад болсонгүй... гэв. 

	— Хаанаас даа гээд авхай улайн ичингүйрэв. Грушницкий бах нь ханасан байдалтай:

	— Бурхны авралаар иймэрхүү өлзийтэй хүүхний царайг жилдээ нэг ивээдэг сэн бол миний амьдрал энд наргиан шуугиантай, мэдэхийн зуургүй түргэн өнгөрч байх сан... гэв. 

	Тэр зуур тэд надтай зэрэгцэж ирэв. Би ч морио ташуурдаад, бургасан дотроос год харайлган гарч... 

	— Mon diem, un circassien...20 гэж Мери авхай дуу алдан хашхирав. 

	Би авхайн санааг засахын тулд бага зэрэг мэхийн францаар:

	— Ne craignez rien, madame-je ne suis pas plus dangereux gue vorre cavalier21 гэж хэлэв.

	Авхай ичингүйрэв. Яасан юм бол? Эндүүрснээс болсон уу? Аль миний хариулт эгдүүтэй санагдсанаас уу? Юү ч гэсэн миний сүүлийн өгүүлбэр үнэтэй л байгаасай гэж хүснэ. Грушницкий намайг тун аягүй харж билээ. 

	Би үдэш орой арван нэгэн цагт цэцэрлэгийн далдуу модны дундуур зугаацахаар явав. Айлууд унтаж хэдхэн цонхоор гэрэл гялалзаж байв. Гурван талаас Машукийн хаялгын саргар хад барайн харлаж орой дээр нь хар үүлс багширна. Дорно зүгээс сар гарч, алс тэртээ цаст уулын оргилууд мөнгөн цацаг шиг цайрна. Харуулчдын авиа шөнө дүл дэх рашааны урсгалын чимээтэй ээлжлэн сонсогдоно. Үе үе гудамжаар явсан морины түвэргээн, нагайн модон тэрэгний хяхнаан, татаарын уянгат дуутай хослон цуурайтна. Би бандан дээр сууж уйтгарлан бодлоо... Бодсон санаснаа сайн нөхөртөө ярихын чухлыг мөрөөдөв... Гэвч хэнтэйгээ ярих билээ дээ?.. Одоо Вера минь юу хийж байгаа бол?.. гэж бодлоо. Би тэрхэн үед Верагийн гарыг атгахын төлөө яахаас ч буцахгүй байлаа. 

	Гэтэл түргэн түргэн алхан ирж яваа нэг хүний жигдгүй алхаа сонстов. Лав Грушницкий байх... яг мөн байна! 

	«Хаанаас ирэв ээ?» «Хатагтай Лиговскийнхоос, Мерийн дуулах гэдэг!» гэж Грушницкий тун маадгар хэлж билээ. 

	— Чи мэдэж байна уу? Тайжийн авхай чамайг юнкер гэж мэдэхгүй, харин буурсан офицер гэж бодож байгаа байх гэдэгт би мөрийцвөл болохоор байна гэв. 

	— Магадгүй! Надад ямар хамаа байна! гэж Грушницкий тун хайнгуут хариулав.

	— Үгүй, би зүгээр л ярьж байна. 

	— Чи өчигдөр Мери авхайг айхтар уурлуулснаа мэдэж байна уу? Авхай үзэж хараагүй басамжлалыг чамаас олж харах шиг болсонд гэхэд нь би чамайг сайнаар хүмүүжсэн дээдсийн ёс журам мэддэг хүн атлаа авхайг доромжлох гэсэн бодол огтхон ч байхгүй гэх зэрэг ятгаж байж арай л гэж үнэмшүүлэв. Тэгэхэд авхай чамайг булай дээрэнгүй харцтай, өөрийгөө сүрхий тоосон хүн юм гэж байна билээ шүү. 

	— Авхай ч эндүүрэхгүй л дээ... Харин чи авхайг өмөөрөөд үзэхгүй юү?

	— Би тийм эрхийг хараахан олж аваагүй байгаа нь харамсалтай... 

	«Өө! Энэ чинь бас санаархаж явдаг юм байна шүү» гэж бодов. 

	Тэгээд би яриагаа үргэлжлүүлэн:

	— Яах вэ чамд л тусгүй юм. Тэдэнтэй чи одоо танилцахад хэцүү болсон, хайран юм! Тэднийх бол миний л мэддэг айлуудын хамгийн аятай нь юм... гэв. 

	Тэгэхэд нь инээд маань хүрч:

	— Одоохондоо надад хамгийн тааламжтай айл бол гэр маань байна гэж хэлээд би, суниагаад явахаар завдав. 

	— Чи үнэндээ гэхэд гэмшиж байна уу?.. 

	— Юун дэмий юм! Хэрэв би танилцъя даа л гэж бодвол маргааш орой ч тэднийд очоод сууж байх бий... 

	— Харж л байя даа... 

	— Тэр ч байтугай бахыг чинь ханаахын тул Мери авхайг ч эргүүлж болно... 

	Тэг л дээ, хэрэв авхай чамтай ярихыг хүсвэл... 

	— Гагцхүү чиний улиг яриа хэзээ авхайн дургүйг хүргэх бол гэж хүлээж сууна... За баяртай!.. 

	— Би ч жаахан сэлгүүцнэ. Одоо нойр хүрэхээсээ өнгөрсөн... Надад одоо сэтгэл хөдөлгөх л юм хэрэгтэй байна... Ресторанд очвол зүгээр байх, явъя. Тэнд тоглож... 

	— Чамд хожигдох ерөөл дэвшүүлье... 

	Тэгээд би гэр лүүгээ явав. 

	 

	 

	Тавдугаар сарын 21. 

	Бараг долоо хоног өнгөрсөн боловч би Лиговскийнхонтой танилцаагүй, тохиромжтой цагийг хүлээж байна. Грушницкий авхайг хаа явсан газар нь сүүдэр шиг дагаж, ярилцах нь тойм хязгаар алга. Грушницкий хэзээ авхайн дургүйг хүргэх юм бол?.. Грушницкий хүргэн нь биш болохоор эх нь үл анхаарна. Эх хүний логик гэдэг ийм байдаг байна! Хоёр гурван удаа авхай намайг урьхан тааламжтай харахыг нь би ажиглав. Энэ явдлыг төгсгөл болгох хэрэгтэй. 

	Өчигдөр худаг дээр Вера анх удаа харагдлаа... Вера нөгөө агуйд надтай уулзсанаас хойш гэрээсээ огт гараагүй байлаа. Бид хоёр зэрэг тонгойн худгаас ус утгах зуур Вера:

	— Чи Лиговскийнхонтой танилцахгүй юү? Бид хоёр ганцхан тэнд л уулзаж байж болно... гэж шивнэлээ. 

	Зэмлэл буруушаал!.. Уйтгар! гэвч миний хувь заяа ийм хойно доо... 

	Ингэхэд маргааш ч рестораны танхимд тусгайлан нэр цохсон бал наадам болно шүү дээ, Мери авхайтай мазурка бүжиглэх юм байна. 

	 

	 

	Тавдугаар сарын 22. 

	Рестораны танхим нь ихчүүдийн танхим болж хувирав. Хүмүүс 9 цагт цугларч хатагтай, Мери авхайтайгаа нэлээд хожуу ирлээ. Мери авхайн гойд сайхан хувцасласанд хүүхнүүд атаархан их л дургүй байдалтай харцгаана. Өөрсдийгөө эндхийн язгууртан гэж боддог зарим хүүхнүүд атаархсанаа нууж Мери авхайн талд цугларна. Яана ч гэх вэ? Эмэгтэйчүүлийн цугларсан газар төдхөн л дээдэс доордос гэж хоёр хэсэгт хуваагддаг юм хойно доо. Грушницкий цонхны тушаа хэдэн хүний дунд нүдээ шилэнд наалдуулан зогсож, сэтгэлт дагинаа нүд салгалгүй ширтэнэ. Мери авхай дэргэдүүр нь гарахдаа үл мэдэг толгой дохиж мэндэлсэнд, Грушницкий баясан, мандах нар шиг гийж байлаа... Нийтийн танц польш бүжгээр эхэлж дараа нь вальс тоглоход шпор хангинаж, хормой дэрвэлзэн эргэлдэв. 

	Би үсэндээ ягаан өд хатгасан нэг бүдүүн авхайн ард зогсож байлаа. Тэр авхайн дэгжин хээнцэр платье нь XVIII зууны үеийн өргөн банзалтай фижм өмсдөг байсан үеийг санагдуулах бөгөөд мэнгэтэй нүүрийн нь эрээн цоохрыг харахад хар торгоор мэнгэ хийдэг байсан цаг санаанд орж билээ. Тэр авгай хүзүүнийхээ бэлцгэр том үүг хүзүүний гоёмсог чимгээр далдалжээ. Тэр авхай авааль нөхөр драгун ахмад руугаа харж:

	— Энэ Мери авхай ч тун тавтиргүй бүсгүй юм даа. Намайг ёворчхоод уучлал эрээгүй байж, бас над руу нүдний шил тусгаж хараад байгааг нь хараач... Cesi tmpayable!22 Юугаараа  нэг их гайхуулдаг бил ээ? Жаахан хашраагаад өгөх юм сан... гэв. 

	— Үүгээр ч барахгүй л дээ гэж нөгөө хичээнгүй ахмад хэлчхээд өөр тасалгаа руу оров. 

	Би тэр даруй Мери авхайн дэргэд очиж, танихгүй хүүхэнтэй бүжиглэж болдог эндхийн чөлөөт заншлыг далимдуулан авхайг вальс хийхээр урив. Авхай баярласнаа нуухын эрхээр инээдээ арай л гэж тэвчиж байлаа. Удалгүй тайвширч, бүр ч хямсгар тоомсоргүй байдал үзүүлэв. Авхай санаанд ч үгүй гараа мөрөн дээр минь тавьж толгойгоо бага зэрэг гилжийсхийгээд бид хоёр эргэлдэж гарлаа. Би Мери авхайнх шиг тийм сэтгэл хөдөлгөм уян гуалиг биеийг үзээгүй. Түүний ариун сайхан амьсгаа нь нүүрийг минь таалж, заримдаа бүжиглэн эргэх, салхинд хийссэн мушгимал үс нь миний халуун хацрыг сэрвэгэнүүлэн илж байлаа. Бид хоёр гурван тойролт хийв. Авхай вальс бүжиглэхдээ гойд ажээ. Амьсгаадан нүд нь бүргэлзэж толгой нь эргээд, уруулаа жуумалзан, Merci monsier23 гэж шивнэв. 

	Би хэсэг дуугүй байснаа, их л төлөв байдал үзүүлж;

	— Авхай тантай би огт танил биш атлаа таyд золгүй муухай хүн гэж тоологдох заяа тохиосныг хүнээс олж сонслоо... Та намайг дээрэнгүй хүн гэсэн гэв үү... Тэр үнэн болов уу? гэж асуулаа. 

	— Тэрийг одоо та, надаар батлуулах гээд байгаа юм уу? гэж ёжтойгоор инээмсэглэх нь авхайн хөдөлгөөнт биеийн байдалд тун тааламжтай харагдаж билээ. 

	— Хэрэв би таныг ямар нэг зүйлээр доромжилсон ширүүн зан гаргасан байвал улам ч илүү хатуу үг хэлж танаас уучлал эрье. Та миний хувьд эндүүрсэн гэдгийг нотолж өгсөн гэж би тун их хүсэж байна... Тэр ч танд нэлээд бэрхтэй байх биз дээ... 

	— Яагаад тэр бил ээ?.. 

	— Яагаад гэвэл, та манайхаар очдоггүй, тэгээд бас иймэрхүү бал наадам дандаа болж байдаг биш гэв. 

	Энэ бол намайг хэзээ ч хаалгаараа шагайлгахгүй гэсэн үг шив дээ гэж би дотроо бодов. 

	— Гэмээ хүлээсэн гэмтнийг улам буруушаан бачимдуулбал тэр нь цөхөрсөндөө болоод түрүүчийнхээсээ хоёр дахин илүү хүнд гэм өдүүлж магадгүй байдгийг авхай та бэлээхэн мэдэж байгаа биз... Тэгвэл... гэж би нэлээд ёжуурхан хэлэв. 

	Эргэн тойрон байсан хүмүүс шивэр авир гэлцэж инээлдсэн шуугиан бид хоёрын яриаг тасалж эргэж хартал надаас хэд алхмын зайтай, хэдэн эрэгтэйчүүл зогсож байсны дотор, хонгор авхайг дайсагнах байдал гаргагч нөгөө драгун ахмад ямар нэгэн юманд ихэд сэтгэл нь ханасан бололтой гараа үрчин, нөхөд рүүгээ нүд ирмэн инээж байлаа. Гэтэл тэдний дундаас фрак өмссөн, урт сахалтай. улаан царайтай, нэг эрхэмсэг ноёнтон ялгаран гарч, авхай руу тэнтэр тунтар алхлан очив. Шал согтуу тэр ноёнтон зовж гайхсан авхайн өмнө очиж нуруугаа үүрэн маадайн зогсоод, мэнэрэнги бор нүдээр авхайг халз ширтэж, сөөнгө дуугаар:

	— Юу ч гэхэв!.. Би таныг зүгээр л мазурка бүжиглэе гэж урьж байна гэв. 

	Авхай царайчилсан мэт нүдээр эргэн тойрноо харчхаад, — Танд юу хэрэгтэй юм бэ? гэж чичрэнгэ хоолойгоор асуув. Хөөрхий минь эх нь хол, орчин тойронд нь таньдаг хүн байсангүй. Тэр бүх байдлыг нэг адьютант харсан боловч заваан хэрэгт оролцохоос зайлсхийн улсын цаагуур нуугдав. 

	— За яах вэ? гээд нөгөө согтуу ноёнтон, талархан дэмжиж байгаа драгун ахмад руу нүд ирмэн дохиход:

	— Авхай та бүжиглэх дургүй байна уу? Би тантай pour mazurе хийе гэж бас дахин урьж байна... Та намайг согтуу гэж санаж байна уу? Тэр яах вэ!.. Харин ч бүр чөлөөтэй хийхийг танд батлан илэрхийлэх байна гэж чалчив. 

	Авхай айж ичсэндээ, муужран унах шахаж байгаа харагдав. 

	Тэгэхлээр нь би согтуу ноёнтон руу очиж, гараас нь нэлээд чанга бариад, нүд рүү нь эгц ширтэн, авхай бид хоёр бүжиглэхээр танаас өмнө нэгэнт зөвшөөрөлцсөн болохоор та холдоно уу гэв. 

	— Тийм бол ч яах вэ!.. Дараа болъё!.. гэж инээмсэглээд, ичингүйрэн зогсоцгоож байсан нөхөд рүүгээ очсонд наадуул нь түүнийг өөр тасалгаа руу хөтөлж аваачив. 

	Авхай намайг тун тааламжтай сайхан харцаар талархан сайшаав. 

	Энэ бүхнийг авхай эхдээ очиж хэлсэнд, хатагтай олны дотроос намайг эрж олоод баяр хүргэж билээ. Тэр нь эхийг маань ч мэддэг, нагац эгч нарыг маань ч таньдаг байсан юм гэнэ. 

	— Ямар учраас одоо болтол тантай танилцаагүй байгаагаа мэдэхгүй юм. Гэвч таны, хүнээс илүү зожиг явдаг нь энэ хэргийн гэм буруу нь болсныг та ч өөрөө мэдэж байгаа биз. Манай зочлолын өрөөний агаар таны уйтгарыг сэргээх байх гэж найдаж байна... Тийм биз дээ гэж хатагтай хэлэв. 

	Би тэгэхэд нь тиймэрхүү үед хүн болгоны бэлтгэж явдаг үгээр хариулав. 

	Кадриль бүжиг маш удаан үргэлжиллээ. 

	Тэгж байтал мазуркийн хөгжим эгшиглэж, авхай бид хоёр суулаа. 

	Согтуу ноёнтон, өөрийнхөө өнгөрсөн явдал болон Грушницкийн тухай би юу ч дурссангүй. Түрүүнд болж өнгөрсөн аягүй явдлыг авхай мартан мартсаар тайвширч, царай зүс нь гялалзаж тун эелдгээр элдвийг надтай ярилцаж эхлэв. Яриа нь маяглан өгүүлэхийг үл хүсэх атлаа чөлөөтэй, хурц зарим үг нь сүрхий гүнзгий ажээ. Та надад эртнээс нааш аятай санагдсан гэдгийг учир битүүлэг үгээр цухуйлгасанд авхай улайсхийн тонгойв. 

	Авхай дараа нь зөөлөн харцаар намайг ширтэн:

	— Та хачин хүн юм даа! гэж биеэ барин инээмсэглэв.

	— Танд сэтгэлтэй хүмүүс дэндүү олон болохоор тэдний дунд замхран арилахаас айгаад би тантай танилцаагүй юм гэж би хэллээ

	— Та дэмий юмнаас айж даа! Тэд чинь цугаараа уйтгартай нь дэндчихсэн улс байгаа юм... 

	— Цөм! Цөмөөрөө гэж үү?

	Авхай ямар нэг юм санах гэсэн янзтай над руу хэсэг зуур эгцлэн харснаа, үл мэдэг ичингүйрч улайгаад: — Цөмөөрөө гэж шууд хэлэв. 

	— Миний найз Грушницкий хүртэл үү?

	— Тэр чинь таны найз уу? гэж авхай баахан эргэлзэсхийн асуулаа. 

	— Тийм! 

	— Тэр ч уйтгартай хүмүүсийн тоонд орохгүй л дээ. 

	— Тэгвэл азгүйн тоонд орох биз гэж би инээв. 

	— Тэгэлгүй яах вэ! Танд тийм инээдэмтэй байна уу? Түүний оронд таныг байгаасай гэж би хүсмээр байна... 

	— Яах вэ? Би ч бас урьд юнкер байж үзсэн. Тэр цаг миний амьдралын хамгийн сайхан үе байж билээ! 

	— Тэр чинь юнкер гэж үү?.. гэж түргэн гэгч хэлчихсэнээ, дараа нь, — Харин би бодохдоо... гэв. 

	— Та юу гэж бодсон юм бэ?.. 

	— Бодсон ч юм алга л даа!.. Энэ хэн гэгч хатагтай вэ? гэж яриагаа өөр чиглэлд оруулаад, дахин яриагаа үргэлжлүүлсэнгүй өнгөрөв. 

	Мазурка бүжиг дуусаж, бид ч салахын ёс гүйцэтгээд тарцгаав. Хүүхнүүд гэр, гэр лүүгээ явцгаалаа... Би оройн хоол идэхээр явж байгаад Вернертэй дайралдав. 

	— А-а! Та ч ийм хүн бий! Үнэн үхлээс нь аврахаас ондоогоор Мери авхайтай танилцахыг хүсэхгүй байсан юм шив дээ гэж доктор хэллээ. 

	— Авхайг бал наадам дээр муужирч унахаас аварсан маань бүр ч дээр боллоо!.. гэв.

	— Яагаад тэгэв? яриач!.. 

	— Үгүй, тааж мэд, та чинь ертөнцийн юм бүхнийг тааж мэддэг хүн биш бил үү. 

	 

	 

	Тавдугаар сарын 23

	Би оройн долоон цагийн алдад гудамжны цэцэрлэгт зугаацаж явлаа. Грушницкий намайг холоос харчхангуутаа, бөөн баяр болсон инээдэмтэй гэгч амьтан гүйж ирээд, гарыг минь атгаж, гунигтай дуугаар:

	— Чамд баяр хүргэе. Печорин... Чи намайгаа ойлгож байна уу? гэв. 

	— Үгүй, ямар ч ач тус хүргээгүй байгаа надад баяр хүргэх явдалгүй гэж би хариуллаа. 

	— Яагаад? Өчигдрийнх яагаа вэ? Чи мартчихсан гэж үү?.. Мери надад цөмийг ярьсан... 

	— Тэгээд юү гэж? Та хоёр чинь тийм, нэг гэрийн хүн шиг болчихсон юм гэж үү? Баяр хүргэж байгааг нь? гэхэд Грушницкий тун ихэмсэг байдлаар:

	— Хэрэв чи надтай эв түнжинтэй дотно нөхөр хэвээр байя гэвэл миний дурлалаар битгий л тоглоод байгаарай... Авхайд өөрийн ухаангүй сэтгэлтэй болчхоод байгааг минь чи харж байгаа биз... Авхай ч гэсэн надад хайр сэтгэлтэй байх гэж бодож найдаж байна... Чамаас гуйх нэг хүсэлт байна. Намайг бодвол чи тиймэрхүү юманд туршлагатай, бас тэгээд эмэгтэйчүүлийг илүү сайн мэддэг болохоор, чи өнөө орой авхайнхаар очихдоо, түүний бүх байдлыг ажиж мэдээд ирээрэй... Эмэгтэйчүүл эмэгтэйчүүл! Хэн тэднийг ойлгох вэ? Тэдний инээмсэглэл нь харцтайгаа харшилж, сайхан үгээр татан дуудах боловч дууны нь өнгө хүмүүсийг цааш нь түлхэж байдаг... Тэд заримдаа бидний санаа сэтгэлийн хамаг нууцыг таньж мэддэг атлаа ил тод сэдэв сануулгыг ойлгодоггүй... Авхай ч гэсэн өчигдөрхөн янагийн гал бадарсан нүдээр намайг гөлрөн ширтэж байсан бол өнөөдөр хүйтэн шинжтэй болчихсон байна... гэв. 

	Рашаан уусаар байгаад тийм болчихсон байж магадгүй шүү дээ гэж би хэлэв.

	— Чи ер нь дандаа хүний муу талыг олж хэлдэг материалист хүн юм! гэж Грушницкий зэвүүцээд, — Юү ч болов материйг сольё гэж сүрхий юм хэлчихсэн хүн болж онгиров. 

	Есөн цагт, бид хоёр цугтаа авхайн руу явлаа. 

	Верагийн цонхны хажуугаар гарахдаа, цонхон тушаа сууж байхыг нь хараад, Вера бид хоёр бие бие рүүгээ түргэн зуур харалцав. Вера бидний очсоны дараа төдхөн Лиговскийн зочлогын өрөөнд оров. Хатагтай Вераг өөрийнхөө хамаатан гэж надтай танилцуулав. Зочид олон байсан болохоор бидний уриа нийтийн чанартай байв. Би хатагтайн сэтгэлд таалагдахыг хичээн хэд хэдэн удаа түүний үнэн голын инээдийг хүргэсэн хошин зүйл ярьсанд Мери авхай ч гэсэн хэдэн удаа инээд алдах шахсан боловч олны дунд төв байдалтай байхыг хичээж байлаа. Түүнд, төв байдал таардаг гэж санагдсан байж магадгүй, тийм ч байж бололгүй яах вэ. Миний хөгжүүн байдал Мери авхайд нөлөөтэй байгаад Грушницкий тун их баярлаж байх шиг байв. 

	Цайны дараа цөмөөрөө танхимд орцгоов. 

	Би, Верагийн хажуугаар гарахдаа:

	— Дуулгавартай байгаад минь баярлаж байна уу? гэлээ. 

	Тэгэхэд Вера, хайр дурлалаар дүүрэн баярласан харцаар намайгаа харж билээ. Урьд намайгаа цэнгүүлж байсан юм болохоор би тийм харцанд дадчихсан ажээ. Хатагтай охиноо фортепьянын ард суулгахад, ямар нэг юм дуулж өгөөч гэж цөмөөрөө хүсэцгээв. Би дуугүй сууж байснаа улсын бужигнахыг далимдуулан, бид хоёрын хэн хэнд маань чухаг хэрэгтэй юм хэлэх гэсэн Вератай хамт цонх руу очлоо... Тэр маань дэмий юм боллоо... 

	Миний тоомсоргүй байгаад Мери авхайн дургүйцэж байгааг түүний нэг удаагийн ууртай ширүүн харцаар би тааж мэдлээ... Ай даа, тиймэрхүү дуугардаггүй байтлаа товч тодорхой чадалтай яриаг гайхалтай сайн ойлгодог!.. 

	Мери авхай дууллаа, хоолой нь зүгээр боловч дуулахдаа барагтайхан... Ямар ч л гэсэн би чагнасангүй. Харин рояль дээр тохойлдон зогсож яг өөдөөс нь цоо харчих шахаж байсан Грушницкий л үе үе: «charmant delisieuz24» гэж аман дотроо шивнэж байв, 

	— Чи миний үгэнд ор, би чамайг нөхөртэйгөө танилцуулахыг хүсэхгүй байна. Харин чи хатагтайтай тун сайн болох хэрэгтэй. Чи санасандаа хүрч чаддаг хойно, тэр юухан байх вэ. Энд хоёулаа зөвхөн уулзаж байя гэж Вера надад хэллээ. 

	— Зөвхөн уулзах л гэж үү?.. гэхэд, улайн ичгүүрээд: — Би бол чиний боол, би чамайг огтхон ч эсэргүүцэж чаддаггүйг чи мэднэ... Би тэр лайгаа эдэлж, чи намайгаа хаясан биз дээ! Би ядахдаа, нэр хүндээ бодож байна. Тэр бол ганцхан миний төлөө биш гэдгийг чи сайн мэдэж байгаа хойно!.. Ээ дээ, чи минь намайгаа урьдын хоосон эргэлзээ, хуурамч хүйтэн байдлаараа битгий зовоо гэдгийг гуйя. Би удахгүй үхэх байх, өдөр хоног өнгөрөх тусам бие минь суларч... тэгсэн атлаа би ирээдүйгээ ч бодож чадахгүй ганцхан чамайгаа бодох юм... Аятайхан харж, гараа чанга атгалцахын хэчнээн их тааламжтай сайхныг эрэгтэйчүүл та нар мэддэг биш... Гэтэл, би, чинийхээ дууг чагнахад ямар ч сэтгэл хөдөлгөсөн халуун үнсэлтээс илүү хачин сайхан жаргал эдлэх шиг болж байдгаа чамд андгайлж хэлэх байна гэв. 

	Тэр завсар Мери авхай дуулахаа больж тал талаас нь магтан шуугилдав. Би хамгийн сүүлд авхай руу очиж хоолойны нь тухайд ямар нэг хааш хэрэг юм хэлж билээ. 

	Авхай доод уруулаа дорвойлгон. ярвайгаад инээдэмтэй гэгч сууж орхив. 

	— Ерөөсөө та миний дуулахыг чагнаагүй болохоор энэ үг надад бүр ч нийлэмжтэй байна. Гэвч та дуу хөгжимд дургүй юу?.. 

	— Хаанаас даа... Ялангуяа хоолны дараа бүр ч. 

	— Юмыг тун хачнаар ойлгодог гэж таныг Грушницкийн хэлсэн түмэн зөв байжээ.. Та чинь дуу хөгжмийг хоол тэжээл шиг ойлгодог юм шиг байна... 

	— Та бас л эндүүрчихлээ. Би ерөөсөө хоол ундны мэргэжилтэн биш, тэгээд жигтэйхэн муу ходоодтой. Харин хоолны дараа дуу хөгжим хүний нойр хүргэдэг учраас хоол идсэний дараа нойрсох явдал биед тун сайн ийм болохоор би хөгжмийг анагаах ухааны үүднээс дурлаж байх шив дээ. Харин үдэш бол хөгжим сэтгэл мэдрэлийг минь улам хөдөлгөж нэг бол хэтэрхий баясгаад, эсхүл хэтэрхий уйтгарлуулаад байдаг. Уйдаж, баясахын хэрэгцээ нэгэнт алга байхад аль аль нь төвөгтэй, бас тэгээд олны дунд ганцаараа уйтгарлаж суух инээдэмтэй, бас хэтэрхий их хөгжин баясах эвгүй... 

	Мери авхай миний үгийг гүйцэд сонсолгүй зайлж Грушницкийн дэргэд очиж суугаад, тэдний хооронд ямар нэг нандин сэтгэлийн яриа эхэлж, авхай хэдийгээр Грушницкийн яриаг их л анхааралтай сонсож байгаа байдал үзүүлэх авч тэрний хэлсэн цэцэн мэргэн үгэнд тун хайнга хааш яаш хариу дуугарч байгаа шиг харагдав. Авхайн тавтиргүй харцаар тодорч байгаа сэтгэл догдолсон байдлыг нь тааж мэдэх гэж Грушницкий үе үе нүүр лүү нь гайхан харна...

	Харин би цөмийг нь тааж мэдэв. Хонгор авхай минь болгоомжтой л байгаарай! Та надад нөгөө зоосоороо өрөө таглаж, бардам занг минь хатгах гэж байгаа бол ч арай л амжихгүй биз! Хэрэв та надад дайн зарлах гэж байгаа бол би хайр найргүй үзэлцэнэ шүү. 

	Би тэр орой, тэдний ярианд хөндлөнгөөс оролцох гэж хэдэн удаа оролдсон боловч миний үгийг тун тоомжиргүй хүлээж аваад байхлаар нь дургүй хүрсэн янз гаргаж холдов. Авхай баярлаж, Грушницкий даган баясав. Нөхөд минь баярлаж л бай, түргэдэж байна даа... Та нар их удаан баярлахгүй! . Яах вэ? Яахаа би мэдэж байна... Би хүүхнүүдтэй танилцахдаа надад дурлах, дурлахгүйг нь тун эндүүрдэггүй тааж мэддэг... 

	Би тэр үдшийн ихэнхийг Верагийн дэргэд өнгөрөөж, ханатлаа хуучлан ярилцав... Чухам яагаад Вера надад ийм их сэтгэлтэйг нь би мэдэхгүй! Тэгэхдээ миний бүх аар саар дутуу дулимаг тал, хэтэрхий тачаангуй байдлыг минь нэгд нэггүй мэдсэн ганц хүүхэн бол Вера юм... Муу явдал гэдэгт ийм аятайхан байдаг юм болов уу?.. Грушницкий бид хоёр хамт гадагшаа гарч намайг сугадаад удтал таг дуугүй явснаа:

	— За ямар вэ дээ? гэлээ. 

	«Чи ер нь шал тэнэг юм» гэж хариулах гэснээ биеэ барьж мөрөө хавчисхийлээ. 

	Энэ хэд хоног би өөрийнхөө заншсан журмаа огтхон ч өөрчилсөнгүй. Авхайд би амьдралдаа тохиолдсон зарим нэг хачин явдлыг ярьж өгсөнд яриа маань сэтгэлийг нь татаж, намайг ер бусын хүн гэж ойлгож ирлээ. Орчлон ертөнцийн бүх явдал ялангуяа санаа сэтгэлийн нандин зүйлийг тохуурхан шоолдог маань түүнийг айлгаж билээ. Миний байхад Грушницкийтэй янаг дурлалын юм ярихаасаа зүрхшээж, Грушницкийн авирлалыг хэд хэдэн удаа шоолох байдлаар инээмсэглэж байв. Гэсэн ч би, Грушницкийг авхай руу очихоор нь төв байдал үзүүлэн хоёулыг нь орхидог байлаа. Тэгэхэд анхандаа авхай баярлах янз гаргаж, харин хоёр дахь удаа дээр надад, гурав дахь удаа дээр Грушницкийд уурлаж билээ.

	— Та чинь тун биеэ тоодоггүй хүн юм аа! Та яагаад, Грушницкийтэй хамт байх нь надад илүү хөгжилтэй байдаг гэж санав аа? гэж өчигдөр авхай надад хэллээ. Би, нөхрийнхөө жаргалын төлөө өөрийнхөө цэнгэлийг хайрладаггүй гэж хариуллаа. 


— Миний ч цэнгэлийг гэж авхай нэмэв. Тэгэхэд нь би өөдөөс нь баахан харж байгаад сүрхий төв байдал үзүүлэв. Дараа нь бүхэл өдөржингөө авхайтай ганц ч үг сольсонгүй... Авхай үдэш бодлого болчихсон байсан нь өглөө худаг дээр, бүр ч санаагаар уначихсан байртай явав. Намайг очиход, байгаль дэлхийг магтаж байсан Грушницкийн яриаг хайнгадуу чагнаж байснаа, намайг харчхангуутаа, анзаараагүй мэт баашлан тачигнатал инээж (тун ч зохисгүй) гарав. Би цаашаа өнгөрч очоод, сэмээрхэн ажиглахад, буруу хараад хоёр ч удаа эвшээлгэж байгаа харагдлаа. Шударгаар хэлэхэд авхай Грушницкийгээс уйджээ. Дахиад хоёр хоног авхайтай ярихгүй байх юм шүү. 

	 

	 

	Зургаадугаар сарын 3. 

	Хайрлаж энхрийлэхийг хүсэхгүй, хэзээ ч ханилж суухгүй байж, залуу бүсгүйн хайр дурлалыг татах гэж ингэж шургуу хөөцөлдөхийн хэрэг юү байна? гэж би өөрөө өөрөөсөө байн байн асууж байна. Хүүхнүүдийн аальгүй зан юунд хэрэгтэй юм бэ? Вера надад Мери авхай хэзээ нэгэн цагт дурлахаас илүү хайртай Мери авхай надад олдошгүй үзэсгэлэн гуа хүүхэн санагдсан бол би хэргийн хүнд бэрхийг туршаад үзэх байсан байж магадгүй... Үгүй ээ би ер нь тэгээгүй! Ийм болохоор энэ бол биднийг огтхон ч халгаахааргүй сүрхий хүүхэнтэй дайралдталаа нэгээс нөгөөд гүйлгээд ямар заяа өгүүлдэггүй халуун залуу насны эхний үед тохиолддог янаг дурлалын тавтиргүй хэрэгцээ бишээ. Тийм халгаадаггүй хүүхэнтэй нөхцөхдөө л бид сая буурь суун тогтворжиж үнэнхүү цаглашгүй тачаал дурлалтай болж эхэлдэг бөгөөд үүнийг тооны аргаар нэгэн цэгээс хязгааргүй уудам руу татсан шугамаар илэрхийлж болох юм. Тэр цаглашгүй сэтгэлийн нууц нь санаандаа хүрч эцэс туйлыг нь үзэх арга боломжгүйдээ оршдог юм. Ингэхэд, би юунаас болж Мерийг эргүүлж байгаа бил ээ? Грушницкийд атаархсандаа юу? Хөөрхий зайлуул! Атаархмаар ч хүн биш дээ. Эсхүл энэ нь дотно найзынхаа тааламжтай төөрөгдлийг устгаад, найзыгаа цөхөрч гутраад үүнээс хойш ямар юманд итгэж явбал зохих вэ? гэж асуухад нь;

	 Найз минь. надад ч бас тиймэрхүү юм тохиолдож л байсан! Гэсэн ч би сэтгэл амар, гэдэс цатгалан, нойр бүтэн, харин ч уйлж унжиж, орилж бархирахгүй үхнэ! гэж итгэж явдгийг минь хараач гэж тавлах үг ярих завшаан олж авах гэдэг нөгөө дарагдашгүй муухай санааны үр уршиг юм болов уу?

	Гэвч дөнгөж цэцэглэж байгаа залуу хүүхний санаа сэтгэлийг татаж булаах гэдэг чинь хязгааргүй жаргал цэнгэл байдаг биз дээ! Тийм охин бол нар дөнгөж тусахтай зэрэг анхилам сайхан үнэр ханхлуулж байдаг сайхан цэцэгтэй адил учраас тэр дор нь зулгааж ханатлаа үнэртээд зам дээр хаяж орхивол дайралдсан нэг нь авах биз. Би бол замдаа дайралдсан бүхнийг залгигч цадаж ханашгүй ховдог сэтгэлтэй болж бусдын зовлон жаргалыг гагцхүү сэтгэл санааныхаа тэнхээ тамирыг тордох хоол унд гэж үздэг. Одоо би янаг сэтгэлийн нөлөөнд автагдан галзуурч байх чадалгүй болжээ. Бардам зан маань орчин ахуйдаа дарагдаад, бусдыг өөрийнхөө эрхэнд оруулах гэдэг шунаг мөрөөдөл болон хувирч, орчин тойрондоо байгаа бүхнийг эрхшээлдээ оруулан хүний хайр сэтгэлийг татаж, айлган сүрдүүлж байвал бах маань ханаж байдаг болсон нь бусдыг захирах чадлын анхны шинж, аугаа их ялалт мөн биз дээ? Сайн талын ямар ч эрх мэдэлгүй атлаа, хэн нэгэн хүний зовлон жаргалын шалтгаан болж байх нь манай омог бахархлын амттай зууш нь биш гэж үү? Аз жаргал гэгч юу юм бэ? Бах нь ханасан бардам зан юм. Хэрэв би өөрийгөө орчлон ертөнцийн хамаг амьтнаас илүү хүчирхэг гэж үздэг сэн бол аз жаргалтай ч байх сан билээ. Хүн болгон надад хайртай байсан бол би хайр дурлалын хязгааргүй эх сурвалжтай байх сан. Муу юм муу юмаа төрүүлдэг болохоор анхны зовлон нь бусдыг зовоох сон гэж санагдуулдаг. Хүний толгойд хорон санаа төрөхдөө, түүнийг үнэн байдалд хэрэглэе гэдэг хүсэл төрүүлдэг. Үзэл санаа бол амьд махбодын бүтээл учраас төрөхдөө тухайлсан хэлбэр олдог бөгөөд тэр нь үйл ажиллагаа болж байдаг билээ. Ийм болохоор хэний толгойд үзэл санаа их төрдөг байвал тэр хүн бусдаасаа илүү ажиллаж байдаг. Чухамхүү үүнээс болж, түшмэлийн ширээнд хадагдсан суу билигт хүмүүс нь чийрэг бат биетэй хүн даруу томоотой байж, дандаа суугаа ажил хийсээр байгаад цус харваж үхдэгийн адил насан эцэс болох буюу ухаан солиотой болдог. 

	Янаг сэтгэл гэдэг бол залуугийн зүрхний дөнгөж соёолон хөгжиж байгаа үзэл санаа мөн болохоор тэнэг л хүн бүх насаараа тачаангуйн сэтгэлд үүртэж явна гэж боддог. Дөлгөөн урсгалт гол мөрний олонх нь шуугиант хүрхрээгээр эхэлдэг боловч тэнгис далайд цутган цутгатлаа хөөсрөн бургилж явдаг гол мөрөн нэгээхэн ч байдаггүй. Гэвч тэр намуун тайван байдал нь голдуу нууцгай боловч асар их хүчний шинж тэмдэг болж байдаг сэтгэл санааны гүн бат төгс дүүрэн чанар нь тэр болгон оргилж байдаггүй. Сэтгэл санаа нь зовлон, жаргалын аль алиныг үзэж, аливаа бүхнийг эргэцүүлэн хянаад, аадар бороогүй дандаа аагим халуун нар шараад байвал хатаж ширгэнэ гэдгээ мэдэж байдаг болохоор амьдралаа нэвт ойлгож өөрөө өөрийгөө нялх үрийн адил энхрийлж. зэмлэж байдаг. Гагцхүү ингэж өөрөө өөрийгөө ойлгох ойлгоцын өндөр хэмжээнд хүрсэн хүн л бурхан тэнгэрийн үнэн шударга шүүлтийг зөв ойлгож чадах ажээ. 

	Энэ хуудсыг уншингуутаа, бичих гэсэн зүйлээсээ хэт хальж гарснаа би сая мэдэв. Ингэхийн хэрэг юу байна?.. Энэ тэмдэглэлийг би өөртөө бичиж байгаа болохоороо үүнд алгасалгүй бичсэн зүйлс нь хэзээ нэгэн цагт надад үнэт дуртгал болох юм шүү дээ

	Грушницкий ирж, офицер болсондоо баярлан. намайг хүзүүдэн тэврэв. Бид хоёр шил шампанск хувааж уулаа. Грушницкийн дараахан доктор Вернер орж ирлээ. 

	— Би танд баяр хүрэхгүй гэж тэр Грушницкийд хэлэв. 

	— Яагаад?

	— Яагаад гэвэл, цэрэг шинель танд илүү зохиж байсан юм. Эндхийн рашаан дээр оёулсан. армийн явган цэргийн офицерын мундир, таныг гоё сайхан болгохгүй гэж мэдээрэй... Үүнээс өмнө та олноос онцгой байсан бол одоо нийтээс ялгарахгүй болчихжээ. 

	— Яриад бай, яриад бай доктор! Баярлахад минь та садаа болохгүй гээд Грушницкий: энэ эполет надад хэчнээн найдвар төрүүлж байгааг доктор мэдэхгүй байна... гэж миний чихэнд шивнэв. Ай даа, эполет. эполет! таны тэмдгүүд, зам заагч тэмдгүүд... Үгүй! Одооч би жаргалаа. 

	— Чи бидэнтэй, нурсан уул руу зугаацахаар явах уу? гэж би түүнээс асуулаа. 

	 Би юу?.. Мундирээ бэлэн болоогүй цагт, авхайн нүдэнд хэрхэвч харагдахгүй. 

	— Баярлаж байгааг чинь авхайд дуулгах уу?. 

	— Үгүй ч, битгий яриарай... Би авхайд гэнэт гайхуулах гэж байгаа юм... 

	— Ингэхэд авхай та хоёрын явдал юу болж байна? Грушницкий эвгүйрхэж, бодлого болов. Сайрхаж худлаа хэлэх гэсэн боловч, аягүйрхэж, бас үнэнээ хэлэхээсээ ичгүүрч билээ. 

	 — Чи авхайг өөртөө дурлаж байна гэж боддог уу?.. 

	— Дурлаж байна гэнэ үү? Хаанаас даа, Печорин чи ер нь хачин ойлголттой хүн юм аа даа!.. Яаж ийм түргэн болох бил ээ?.. Дурлаж байлаа ч гэсэн ёс журам мэдэх хүүхэн бол түүнийгээ хэлэхгүй л дээ... 

	— Сайн байна! Тэгээд чиний боддогоор ёс журам мэдэх хүн, янаг сэтгэлийнхээ тухай бас л дуугүй байх ёстой юм шив дээ?.. 

	— Ээ, нөхөд минь! Юм болгон учиртай болохоор олонхыг нь шууд хэлдэггүй тааж мэддэг, 

	— Тэр ч үнэн л дээ... Хүүхнүүдийн нүдэнд харагдаж байдаг янаг дурлал нь юү ч биш байдаг болохоор үг нь ямар байх вэ дээ... Грушницкий минь болгоомжтой л байгаарай. Авхай чамайг араар чинь тавьж байгаа юм биш биз... 

	— Авхай юу даа?.. гээд Грушницкий дээшээ харж, биеэ тоох байдлаар инээмсэглэн: — Печорин чамайг би өрөвдөж байна!.. гэв. 

	Грушницкий гарч одов. Тэр орой маш олон хүн, нурсан уул руу зугаацахаар явцгаав. Тэр хотоос мод хэртэй зайтай Машукийн сэтэрхийд орших нурсан газрыг эндхийн эрдэмтэд сөнөсөн галт уулын өрөх гэж тааварладаг ажээ. Бут бургас. хад чулуун дундуур гарсан нарийхан зөргөөр өгсөж явахдаа, өгсөн гараас минь авхай зугаалга дуусан дуустал алдалгүй хөтөлж явлаа. 

	Бид хоёрын яриа хорон хошин үгээр эхэлж, би тэнд очсон очоогүй танилуудаа тоочин ярьж, эхлээд тэдний инээдэмтэй сонин талыг, дараа нь муу талыг нь ярилаа. Хор шар минь буцалж, хошин шогоор эхэлсэн яриагаа очтой хурц хорон үгээр төгсгөв. Яриа маань анхандаа авхайг зугаацуулж байснаа сүүлдээ айлгаж орхив. 

	— Та ч аймаар хүн байна! гээд авхай таны ам хэлэнд дайруулснаас ойн дээрэмчинд алуулсан нь хавьгүй дээр юм байна... Та миний тухай муу хэлье гэвэл хутга аваад шууд хутгалж орхивол дээр шүү гэж би үнэнээсээ гуйж байна. Тэр ч танд хэцүү биш гэж би бодож байна гэв. 

	 Би алуурчинтай адилхан байна гэж үү дээ?.. Алуурчнаас ч доор байна... 

	Би хэсэг бодлого болж байгаад, их зовсон хүний царай гаргаж. 

	— Би ч хүүхэд байхаасаа эхлээд ийм л болчихсон хүн дээ! Надад огт байгаагүй муу явдлын шинж тэмдгийг хүн бүхэн байна гэлцдэг байсан нь тэдний хэлсэн ёсоор болж надад бий болсон. Даруу номхон зантай байсаар байтал намайгаа муу тамиртай хүн гэж зэмлээд байхлаар нь би зангаа хүнээс нуудаг болов. Сайн муу хоёрыг би гүнзгий ухаж мэддэг байлаа. Гэтэл намайгаа энэрч үзэх амьтан алга болж цөмөөрөө доромжлоод байхлаар нь өшөө хонзон санадаг боллоо. Намайг уруу дорой, уйтгар гунигтай явж байхад бусад хүүхэд хөгжил цэнгэлтэй, дуу шуутай явдаг байв. Би өөрийгөө тэднээс дээгүүр бодож явахад тэд намайг хүнээс дор үздэг байлаа. Тэгээд би атаархдаг зантай болж билээ. Би орчлон дэлхийн хүн амьтныг хайрлан үзэхэд бэлхэн байлаа. Гэтэл хэн ч намайг ойлгохгүй болохоор нь би хүнийг үзэн яддаг болж сурлаа. Өнгө гэгээгүй залуу нас минь өөртэйгөө ба дээдчүүлтэй харшилдах тэмцлийн дунд өнгөрсөн бөгөөд хүн амьтан шоолж даажигнахаас айгаад, бодол санааныхаа аль сайхныг зүрхнийхээ мухарт хав дарсаар байгаад үхүүлж орхив. Үнэн үг ярихад итгэхгүй болохоор нь би хуурч мэхэлдэг болов. Би дээдчүүлийн ба нийгэмлэгийн оньсыг сайн мэдэж аваад аж амьдралын ухаанд уран чадварлаг болж билээ. Гэтэл ямар ч уран чадваргүй хүмүүс, миний зовж байж олж явсан ашигтай зүйлсийг завшин жаргаж суухыг нь үзээд дотор минь гар бууны амаар анагаадаг цөхрөл биш, харин эелдэг байдал сайн санааны инээвхийллээр хучигдсан хүч чадалгүй хүйтэн цөхрөл төрсөн юм. Би сэтгэл санаагаар зэрэмдэг болж сэтгэлийн маань өрөөсөн тал ажиллахаа больж хатаж ширгэж үхэхлээр нь би огтолж хаялаа. Харин нөгөө хагас нь хүн бүхний тусын тул дөнгөөд голтой хөдөлж байхад нөгөө хагас нь үхсэн гэдгийг хэн ч мэддэггүй болохоор амьд байгааг нь ч гэсэн анзаардаггүй юм. Харин сая та түүнийг минь сануулж үхэж арилсан сэтгэлийнхээ гашуудлын дурсгал бичгийг би танд уншиж өглөө. Ер нь олонх хүнд гашуудлын дурсгал бичиг инээдэмтэй санагддаг. Харин надад бол ялангуяа тэр бичгийн дор хэвтэж байгаа юмыг санахад огт тийм санагддаггүй юм. Ингэхэд би таныг заавал миний бодлыг дага гэж байгаа хэрэг огт биш шүү. Хэрэв миний хэлж байгаа үг танд инээдтэй санагдаж байгаа бол инээж болно. Тэглээ гээд би өчүүхэн ч гомдохгүй гэдгээ урьдчилан хэлье гэв. 

	Тэрхэн зуур харахад минь авхайн нүдэн дээгүүр нулимс гүйлгэнэж, хөтлөлцөж явсан гар нь чичирч, хацар нь чинэрэн улайсан байгаа нь намайг өрөвдсөн нь илхэн байж билээ. Эмэгтэй хүн бүхнийг тархидаж байдаг өрөвчхөн сэтгэлийн хайрласан энэрэл нь хал үзээгүй гэнэхэн зүрхэнд нь хумсаа шигтгэв. Бүх зугаалгын турш авхайн сэтгэл үймрэн хэнтэй ч аальгүйтсэнгүй. Энэ ч их юмны тэмдэг дээ

	Бид нурсан уул дээр гарлаа. Хатагтай нар харчуулаа орхисон боловч авхай миний гарыг тавьсангүй. Авхай эндхийн гангачуулын хошин хурц үгэнд инээсэн ч үгүй, нурсан газрын эгц өндөрлөг дээр зогсож бусад хатагтай нарын сүрдэн хашхиралдаж нүдээ таглаж байхад Мери авхай ер айсангүй. Буцах замдаа би нөгөө уйтгартай яриагаа үргэлжлүүлсэнгүй. Харин дэмий асуулт хошин ярианд минь авхай товчхон, хайнгадуу хариулж явав. 

	— Та хүнд сэтгэлтэй болж явсан уу? гэж би асуулаа. 

	Авхай над руу баахан ширтсэнээ толгой сэгсэрч, дахин бодлого болов. Ямар нэг юм хэлэх гэснээ чухам юунаас эхлэхээ мэдэхгүй байгаа бололтой... Цээж нь оволзон догдолно... Яадаг билээ! Нимгэн сиймгэр ханцуй ч тун муу хамгаалалт юм даа. Гарыг минь цахилгаан гүйдэл авхайн гарыг нэвт харваж оров. Янаг сэтгэл голдуу ингэж эхэлдэг байхаа даа. Хүүхнүүд бол зүс царай, төрх байдалд минь дурладаг гэж бид өөрсдийгөө үргэлжлэн хуурч суудаг. Тэр нь ариун галыг хүлээж авахад хүүхнүүдийн сэтгэл зүрхийг зөвхөн бэлдэж өгдөг. Гэвч хамгийн түрүүнд биед нь хүрэх явдал хэрэг ажлыг шийдвэрлэдэг ажээ. 

	Бид хоёр зугаалгаас буцаж явахад авхай албаар инээмсэглэн:

	— Би өнөөдөр тун сайхан зантай байгаа биз тийм үү? гэв. 

	Бид хоёр салж одлоо. 

	Авхай гэмшин хүйтэн хөндий зан гаргалаа гэж өөрийгөө зэмлэж байгаа юм байна шүү... Ээ дээ! Энэ ч анх түрүүчийн гол ялалт даа! Маргааш надад шан хүртээх гэх байх. Тэр бүгдийг нэвч шувт мэдчихээд байгаа маань л уйтгартай байна даа! 

	 

	 

	Зургаадугаар сарын 4.

	Өнөөдөр би Вератай уулзаж, намайгаа хардаж зовоолоо. Түүнд Мери авхай зүрхнийхээ нууцыг итгэж хэлсэн бололтой байна. Мөн ч хүнээ олж итгэж дээ! 

	— Энэ бүхэн юунд хүргэхийг би гадарлаж байна! Чи авхайд дурлаж байна гэдгээ надад зүгээр хэл дээ гэж Вера шалгаалаа. 

	— Хэрэв би түүнд дурлаагүй байвал яах вэ?

	— Тэгвэл юунд түүнийг хөөцөлдөж сэтгэл санааг нь зовоогоод байгаа юм бэ?.. Би чамайг сайн мэдэж байна! Хэрэв чи миний итгэлийг хүлээж байя гэвэл долоо хоноод Кисловодскод очоорой. Бид Кисловодск нөгөөдөр явна. Авхай эндээ нэлээд удах байх. Манай дэргэд байр хөлсөлж аваарай. Бид рашааны ойролцоох том байшингийн дээд давхарт сууна. Манай дор хатагтай Лиговская сууна. Манай яг дэргэд тэр байшингийн эзний, хүн суугаагүй нэг байшин бий... Очих уу?.. 

	Би очно гэж хэлээд тэр өдөртөө нөгөө байрыг хөлслөхөөр хүн явуулав. 

	Грушницкий оройн зургаан цагт манайд ирж маргааш яг бал эхлэхийн өмнө мундир маань бэлэн болно гэж хэлээд:

	— Одоо ч би авхайтай бүхэл үдшийн турш бүжиглэнэ дээ... Харин ч нэг ханатлаа ярина гэв.

	— Бал хэзээ болох юм бэ?

	— Маргааш! Мэдээгүй гэж үү? Их найр болно. Эндхийн эрх баригчид эрхэлж хийлгэнэ... 

	— Гадуур явъя... 

	— Энэ муухай шинельтэй яасан ч явахгүй... 

	— Яагаад чи, шинельдээ дургүй болчих оо вэ?.. 

	Би ганцаараа явж Мери авхайтай уулзаад мазурк бүжиглэхээр урив. Намайг урихад авхай гайхаж баярласан байдалтай байв. 

	— Би ч таныг эртнийхтэй адил гагцхүү хэрэг тохиолдвол бүжиг хийдэг юм байх гэж бодож байсан юм гээд тун уриалгахан инээмсэглэж хэлэв. 

	— Авхай, Грушницкийг огтхон ч үгүйлэхгүй янзтай байв. 

	— Та маргааш нэг юмыг их гайхах байх даа гэж би хэлэв. 

	— Юуг?.. 

	— Энэ бол нууц. Балд очоод та өөрөө тааварлах биз дээ. 

	Бид тэр үдшийг хатагтайнд өнгөрүүлэв. Тэднийд Вера нэг наргиантай өвгөн хоёроос өөр зочид байсангүй. Сэтгэл хөдөлгөм янз бүрийн ер бусын түүхийг урсган ярив. Авхай миний өмнөөс харж суугаад хачин яриаг минь тун дотно аятайхнаар хичээнгүй анхааран сонсож байхыг хараад би эвгүйрхэх шиг болж билээ. Авхайн цовоо сэргэлэн аальгүй, эрхэмсэг гөжүүн зан, хямсгар мишээлт, хайнга харц нь хаашаа орчив оо?.. 

	Вера энэ бүгдийг ажиж мэдсэн бололтой шаналгаатай царай нь улам ч уйтгартай болж цонхны сүүдэрт байгаа зөөлөн том сандал дээр шигдэн сууж. байхыг хараад өрөвдөх сэтгэл төрж билээ. 

	Тэгэхэд нь би Вератай анх танилцсанаа болон янаг дурлалынхаа бүх түүхийг зохиомол нэрээр хучиж ярив. 

	Би өөрийгөө энэрэнгүй сэтгэл санаагаар зовж, баярлаж явснаа гойд сайхан харуулж, Верагийн байдал төлөв, зан аашийг тун тааламжтайгаар дүрслэн үзүүлсэнд Мери авхайтай сээтгэнэж байхыг минь Вера арга буюу уучлах ёстой болов. 

	Вера босож ирээд бидний дэргэд сууж, сэтгэл санаа нь сэргэж цовоо байдалтай болов... Бид шөнийн хоёр цаг болсон хойно арван нэгэн цагт унтаж ёстой докторын тогтоосон журмыг сая санацгааж билээ. 

	 

	 

	Зургаадугаар сарын 5. 

	Бал эхлэхээс хагас цагийн өмнө, Грушницкий, армийн явган цэргийн офицерын мундирээ гялалзуулсаар орж ирлээ. Гурав дахь товчиндоо хүрэл оосортой, давхар шилтэй Лорнет25 зүүжээ. Хэтэрхий томдсон хоёр эполет амурын26 далавч шиг сэртийж бас гутал нь хяхнана. Зүүн гартаа гялгар хүрэн бээлий, малгай хоёроо барьж, баруун гараараа буржийлгасан үсээ байн байн засна. Биеэ нэлээд тоосон бололтой бас ч өөртөө жаахан итгэхгүй байгаа шинж түүний царайнд ил байв. Дэгжин гоё байдалтай бардам ихэмсгээр алхлах нь хэрэв миний зорилгод тохирч байсан сан бол би элгээ хөштөл инээмээр байв. 

	Грушницкий малгай, бээлийгээ ширээн дээр хаяж орхиод, толины өмнө очиж хувцсаа засаж янзлав. Том гэгчийн хар даавуугаар эрүүгээ тулсан мантгар галстуг уясан нь захнаас нь дээш хагас цун хэр цухуйж байгаа нь бага санагдсан бололтой, чихэндээ хүртэл татаж гаргав. 

	Ерөөсөө мундирийн зах нь нарийхан бариу тул түүнээсээ болж нүүр нь чинэрэн улайжээ. 

	— Чи энэ хэд хоногт миний авхайн хойноос айхавтар хөөцөлдсөн гэнэ ээ? гэж Грушницкий над руу харалгүй анзаарахгүй янзтай хэлэв. 

	— Бид мэтийн тэнэгүүдэд уух цай хаа мундах вэ дээ! гээд би, Пушкины бичсэн эрт урьдын хамгийн сүрхий шалиг хүмүүсийн дурладаг байсан зүйр үгийг давтаж хэлэв. 

	— Алив хөө, мундир надад хэр зэрэг сайн таарч байна?.. Мөн ч золиг шиг эд юм даа?. Сугаараа барих гэдэг нь!.. Чамд үнэртэй ус байна уу?

	— Чи үүнээс илүүгээр яах гэсэн юм бэ? Чамаас уруулын ягаан будаг зөндөө ханхалж байна шүү дээ... 

	— Зүгээр аль цааш нь... гээд, хагас шил ус хэнхдэг алчуур, ханцуйндаа хийж орхив. 

	— Чи бүжиглэх үү? гэж надаас асуув. 

	— Үгүй биз дээ. 

	— Би л, авхайтай мазурк эхлэх болох байхаа даа. Нэг ч маяг хөдөлгөөн мэддэггүй яадаг билээ, айж байна... 

	— Чи авхайг мазурк хийе гэж урьсан уу?

	— Уриач үгүй л дээ... Нээрээ шүү? гээд духаа алгадаж баяртай... авхайг гадаа хаалганы дэргэд тосъё байз гэж Грушницкий малгайгаа шүүрэн авч ум хумгүй гүйж гарав. 

	Хагас цаг болоод би ч явлаа. Гадаа хав харанхуй, нам гүм байлаа. Цуглааны байр буюу тракторыг тойрон олон хүн шахцалдаж, цонхоор нь гэрэл тусч, цэргийн хөгжмийн дуу салхины аясаар сонсогдоно. Би алгуурхан явлаа. Уйтгартай ч байлаа. Энэ дэлхий дээр хүн болж төрсний минь ганц зорилго нь бусдын итгэл найдварыг эвдэлж бүрэлгэх явдал юм гэж үү дээ? гэж би бодож явлаа. Би амь зууж, аж төрсөн цагаасаа хойш хэн ч надгүйгээр үхэж, зовж чадахгүй юм шиг л хувь заяа минь намайгаа бусдын хэрэгт дандаа оролцуулж байдаг болов.

	Алуурчин буюу урван тэрслэгчийн рольд тоглодог тав дахь үзэгдлийн аргагүй хэрэгтэй хүн боллоо. Хувь заяа минь яах зорилготой юм бол доо?.. Хувь заяа минь намайгаа, хотын жижиг хүмүүсийн гуниг эмгэнэлт зохиол ба гэр бүлийн роман зохиогч буюу «Уншлагын номын сан» мэтийн тууж зохиогч болгох гэсэн юм болов уу?.. Яаж мэдэх бил ээ?.. 

	Амьдралаа эхлэхтэйгээ зэрэг төгсгөлийг нь их Александр, эсхүл лорд Байрон шиг төгсгөх гэж боддог атлаа бүх насаараа тайжийн зэргээс хэтэрдэггүй хүн аль олон байдгийг хэлж барах вэ дээ?.. Танхимд орохтой зэрэг би эрэгтэйчүүдийн дунд нуугдаад, хүмүүсийг ажиглав. Грушницкий авхайн дэргэд зогсож их л хичээнгүйлэн ярилцана. Мери авхай дэвүүрээ уруулдаа наалдуулан бариад эргэн тойрныг ширтэн харж Грушницкийн яриаг төдий л анзаарахгүй байгаа бололтой. Авхайн царайд тэсэж ядаж байгаа шинж тодорч нүд нь ямар нэгэн хүнийг эрнэ. Би тэдний яриаг чагнахаар аяархан ард нь очив. 

	— Авхай та намайгаа зовоож байна. Тантай уулзахаа байснаас хойш, таны зан айхтар их хувирчээ... гэж Грушницкий ярив. 

	— Та ч бас хувирчихжээ гээд ширэв татан харсан авхайн нууцгай даажигналыг Грушницкий ойлгосонгүй. 

	— Би юу? Би хувирч гэж үү? Хаанаас даа? Тэгж чадахгүй гэдгийг та өөрөө мэднэ газар даа! Таныг нэг удаа олж харсан хүн бол таны сайхан дүрийг үүрд хадгалж явах болно... 

	— Дэмий юм бүү ярь... 

	— Саяхан болтол дуртайяа сонсдог байсан зүйлээ одоо харин дуулах дургүй болсны учир юу бил ээ?.. гэхэд, 

	— Нэгэнт сонссон юмыг дахин сонсох дургүй учраас гэж Мери авхай инээв. 

	 — Ээ тэгвэл би сүрхий эндүүрчээ!.. Эполет маань надад ядахдаа горьдлоготой болгох сон болов уу гэж үнэн голоосоо бодож байсан юм сан... үгүй дээ, ер нь би энэ муу цэрэг шинельтэйгээ байвал ч дээр байж. Тэгвэл харин таны анхаарлыг татах байсан байж юу магад... 

	— Нээрээ ч танд шинель илүү зохидог юм билээ... 

	Тэгэхэд нь би очиж Мери авхайтай мэндлэв. Авхай бага зэрэг ичүүрснээ. 

	— Мсье Грушницкийд саарал шинель илүү зохидог биз. Тийм үү Мсье Печорин?.. гэв. 

	— Би хувьдаа таны хэлснийг зөвшөөрөхгүй байна. Грушницкий мундир өмсөхдөө улам залуу харагдах юм гэж би хариулав. Гэтэл Грушницкий бол жижиг хүүхдийн адил настай болохыг хүсэж нүүрэн дээрх сэтгэлийн зовлонгийн мөрөө нас ахисны тэмдэг болог гэж бодож явдаг учраас тэр дайралтыг тэсвэрлэж чадахгүй, намайг муухай гэгч харж хөлөө дэвсээд зайлж одов. 

	— Грушницкий дандаа инээд хүрмээр байдаг боловч, саяхан... саарал шинельтэй байхдаа аятайхан харагддаг байсан байх аа?.. гэж би авхайд хэлэв. 

	Авхай доошоо хараад юу ч хариулсангүй.

	Грушницкий, бүхэл үдшийн турш авхайг харуулдан нэг бол түүнтэй бүжиглэж үгүй бол Vis-а-Vis гэж хашхиран нүдээ хужирлаж санаа алдан царайчлан дагаж авхайг залхааж орхилоо. Гурав дахь кадриль бүжгийн дараа авхай Грушницкийг үзэн ядах болов. 

	Грушницкий, над руу ирж гараас минь бариад:

	— Би чамайг ингэнэ гэж санаагүй гэв. 

	— Юуг?

	— Чи Меритэй мазурка бүжиглэсэн гэнэ ээ? Мери надад хэлсэн... гэж их бахархан асуув.

	— Тэгээд яагаа вэ?.. Энэ чинь нууц юм гэж үү?

	— Тийм бий... аальгүй бүсгүйчүүл ийм байдал гаргах байх гэж бодож байсан юм... Би ч хариугаа авна даа! 

	— Чи шинель, эполет хоёртоо л гомд, харин Мерийг буруушаах хэрэг юү байна? Чамайг тоохоо больсон байхад түүний буруу нь юу байна?.. 

	— Найдсаны хэрэг юу байна?

	— Чи тэгээд юунд нь найдсан юм бэ? Ямар нэгэн юмыг хүсэж мөрөөдөх гэдгийг ойлгож байна. Тэгвэл хэн найдаж байгаа юм бэ?

	— Чи ч хожжээ. Гэвч бүрмөсөн биш гэж Грушницкий хортойгоор мушилзан инээмсэглэв.

	Мазурка эхэллээ. Грушницкий ганц л авхайг урих санаатай, бусад нь Мерийг зогсоо зайгүй урьцгаана. Энэ ч миний эсрэг илэрхий хуйвалдаан байв. Тэгэх тусмаа сайн. Авхай надтай ярих гэнэ. Тэд нар саад хийх тутам ярих хүсэл нь улам бадарна. 

	Би Мерийн гарыг хоёр ч удаа чанга атгасанд хоёр дахь удаад нь гараа татаж авсан боловч нэг ч үг хэлсэнгүй. Харин мазурка дуусахад,

	— Би өнөө шөнө ч муу унтах байх аа, гэв. 

	— Үүний буруут нь Грушницкий л байх даа. Аа, биш ээ, гээд царай нь бодлого болон уйтгарласан шинжтэй болов. 

	Тэгээд би өнөө орой Мерийн гарыг заавал үнсэх юм байна гэж бодов. 

	Тарцгааж эхлэв. Авхайг тэргэнд нь суулгах зуураа бяцхан гарыг нь бушуухан завдаж үнсэв. Харанхуй байсан учраас хэн ч харсангүй. 

	Би танхимд их л баяртай буцаж оров. 

	Том ширээний дэргэд хэсэг залуус оройн хоол идэцгээж байв. Тэдний дунд Грушницкий байгаа харагдана. Миний тухай ярьцгааж байсан бололтой, намайг ормогц цөм таг дуугүй болцгоов. Бал дээр байсан хүмүүсийн ихэнх, ялангуяа драгун ахмад надад дургүй болж, харин одоо миний эсрэг Грушницкийн удирдлагын дор дайсагнагч бүлэг нэгэнт буй болж байгаа бололтой байв. Грушницкий мөн ч бардам сүрхий зоримог дүртэй... 

	Их сайн байна! Христосын шашны ёсоор биш боловч би дайсанд дуртай. Дайсан намайг цэнгүүлж, хор шарыг минь буцалган бадруулна. Үргэлж болгоомжтой байж, харц бүр, үг бүрийн утгыг ухаж, хүний бодол санааг гадарлаж мэдэх, хуйвалдааныг эвдэж устгах, хууртаж мэхлэгдсэн хүн болж байгаад заль мэх, хар санаагаар арай ядаж босгосон асар том барилгыг нь ганцхан түлхэлтээр нураах явдлыг би амьдрал гэж нэрлэдэг. 

	Грушницкий үдшийн хоолны турш, драгун ахмадтай шивнэлдэн ирмэцгээж байв. 

	 

	 

	Зургаадугаар сарын 6. 

	Өнөө өглөө Вера, нөхөртэйгөө Кисловодск орохоор явлаа. Хатагтай Лиговскийнд очиж явахдаа би тэдний тэрэгтэй дайралдав. Вера над руу толгой дохиж, гомдсон янзтай харж билээ. 

	Хэн нь буруутай юм бэ? Яагаад Вера надтай хоёулхнаа учирч ярилцах дургүй байна вэ? Дурлал нь галын адил түлшгүй бол унтардаг. Харин хардлага нь гуйлт хүсэлтийн маань хийж даваагүй бүгдийг хийж чадна. 

	Би хатагтайнд бүхэл цаг суулаа. Мери авхай өвчтэй байсан учраас гарч ирсэнгүй. Үдэш цэцэрлэгт ч харагдсангүй. Шинээр бүрэлдсэн дайсагнах бүлгийнхэн лорнетоор зэвсэглэн явцгаах нь үнэхээр сүртэй үзэгдэнэ. Тэд авхайд ямар нэг гэм хийж магадгүй байсан болохоор авхайн өвчтэй байсанд би баярлаж байв. Ялангуяа Грушницкий бардам сэтгэлээ доромжлуулсандаа үнэхээр гуниглаж гутарсан бололтой үс нь хүртэл арзайж сэгсийгээд тун сүртэй үзэгдэнэ. Гэвч гашуудах цөхрөх бүрдээ улам ч инээдтэй болдог хүмүүсийн алиныг тэр гэх вэ!..

	Гэр лүүгээ харьж явахдаа, надад ямар нэг юм дутагдаад байгаа юм шиг санагдаж билээ. Би чинь авхайтай уулзаж чадаагүй юм байна шүү! Тэр маань өвчтэй! Би чинь нээрэн үнэхээр сэтгэлтэй болчхож байгаа юм биш байгаа даа?.. Яасан балай хэрэг вэ!

	 

	 

	Зургаадугаар сарын 7. 

	Хатагтай Лиговскаяг Ермоловын ваннд хөлсөө гоожуулан суудаг өглөөний арван нэгэн цагт би тэдний байрын хажуугаар өнгөрлөө. Цонхон дээрээ бодлого болон сууж байсан авхай намайг харангуутаа ухасхийн босов. 

	Үүдний нь өрөөнд ороход хүн байхгүй байсан тул эндхийн чөлөөт заншлыг далимдуулан, зөвшөөрөлгүйгээр зочдын өрөө рүү орлоо. 

	Мери авхайн булбарай хөөрхөн царай нь бүүдийж цонхийсон байв. Авхай фортопьянын дэргэд зогсож, зөөлөн сандлын түшлэг дээр тавьсан гар нь үл мэдэг чичрэгнэж байлаа. Би аяархан ойртож очоод:

	— Та надад уурлаж байна уу?.. гэв. 

	Авхай уйтгартай харцаар намайг ширтэж, толгой сэгсрээд, нэг юм хэлэх гэсэн бололтой уруул нь хөдөлсөн боловч дуугарч чадсангүй, нүдний нь нулимс мэлтэлзэн, нүүрээ гараараа дараад сандал дээр нам суулаа. 

	Би гараас нь барьж та яагаа вэ? гэлээ.

	— Та намайг хүндэтгэдэг биш.. Өө!.. Та намайг зүгээр байлгаач!..

	Би хэд алхаж... ухарсанд, авхай эгцлэн суугаад, намайг гялалзсан нүдээр ширтэн харав... 

	Би хаалганы бариулаас барьж зогсоод:

	— Авхай та намайг уучил! Би мангуу тэнэг хүн шиг тусгүй явдал хийлээ... Дахиж хэрхэвч ингэхгүй арга хэмжээ авна... Одоо болтол миний сэтгэл санаанд юу болж байсныг та мэдээд ч яах вэ? Түүнийг та хэзээ ч олж мэдэхгүй, тэр нь ч танд дээр. Баяртай. 

	Намайг гарах зуур авхай уйлж байх шиг сонстов. 

	Би орой болтол Машукийн бэлээр явган ядартлаа тэнэж, туйлдаж эцээд, гэртээ харингуутаа шууд орондоо орж хэвтлээ. 

	Вернер манайхаар орж ирээд,

	— Та Лиговскийн Мери авхайтай суух гэж байгаа гэнэ үү? Үнэн үү? гэв. 

	— Тэгээд яагаа вэ?

	— Хотоор нэг ярилцаж байна. Өвчтөнүүд маань ч хүртэл энэ шинэ чухаг сониныг л ярьцгаах болжээ. Ер нь энэ өвчтөнүүд тун болдоггүй, хавь ойрын юм мэдчихдэг улс шүү! 

	«Энэ ч Грушницкийн л тоглоом байх даа» гэж би бодлоо. 

	— Энэ цуурхлын худал болохыг харуулахын тул би маргааш Кисловодск очих гэж байгаагаа доктор танд аминчлан хэлье. 

	— Авхай бас явалцах уу?.. 

	— Үгүй, эндээ дахиад долоо хоног хэртэй байна.... 

	— Та чинь тэгээд гэрлэхгүй юм үү?.. 

	— Доктор, доктор! Та намайг хараач, би гэрлэмээр хүний шинжтэй буюу эсхүл ямар нэгэн иймэрхүү юмтай төсөөтэй байна уу даа?

	— Би тэгж хэлээгүй байна... гээд доктор зальтай гэгч инээмсэглэн: — Ариун явдалтан хүмүүсийн гэрлэхээс өөр аргагүй болдог тохиолдол... байдаг. Бас тэгээд тэр тохиолдлыг хамгийн наад зах нь урьдчилан мэддэггүй эхчүүл байдгийг та мэдэж байгаа биз... Ийм учраас болгоомжтой байхыг танд сайн нөхрийн хувьд зөвлөх байна. Эндхийн рашааны агаар тун аюултай гэж мэдээрэй. Хавьгүй илүү сайхан жаргахуйц олон сайхан залуучуул хуримаа хийдгийн даваан дээр болоод явцгаадаг байсныг би бишгүйдээ нэг мэднэ... Тэр ч байтугай намайг гэрлүүлэх гэж байсныг яана! Уездийн нэг авгайн охины царай нь тун их цонхигор байхлаар нь гай болж би нөхөрт очиж хуримаа хийвэл засарна гэж хэлчихсэн маань, харин тэр авгай жигтэйхэн баярлаж надад охиноо, бүх инж хөрөнгө, тавиад хамжлага тариачдын хамт өгье гэж хэлж билээ, Би тийм юманд авьяасгүй гэж хариулж билээ... гэв.

	Вернер намайг уул хэргээс болиулав гэж баттай итгээд гарч одов. 

	Авхай бид хоёрын тухай элдвийн балай цуу яриа хотоор дүүрэн тарсныг би докторын үгнээс олж мэдэв. Энэ хэрэг ч Грушницкийг зүгээр өнгөрүүлэхгүй дээ! 

	 

	 

	Зургаадугаар сарын 10. 

	Би Кисловодскод ирээд гурав хонолоо. Өдөр болгон рашааны худаг дээр юм уу, зугаалгаар явахдаа Вератай дайралдаж байлаа. Би өглөө сэрсээр л цонхон дээрээ сууж, Верагийн балкон руу лорнет тусгаж харахад Вера аль эрт хувцаслачхаад миний дохио өгөхийг хүлээж байдаг сан. Бид хоёр манай байшингаас худаг руу очих замд байдаг цэцэрлэгт огт санамсаргүй дайралдсан юм шиг уулздаг байлаа. Уулархаг газрын агаарт Верагийн зүс царай засарч, тэнхээ тамир оржээ. Тэндхийн нарзаныг баатрын рашаан гэж нэрлэдэг нь дэмий хэрэг биш ажээ. Эндхийнхний ярилцах нь Кисловодскийн агаар бол янаг дурлалыг сэргээдэг аль нэгэн цагт Машукийн бэлд эхэлсэн явдлын дүн нь энд гардаг гэж гэлцэнэ. Нээрээ ч энд цөм нэг дор нэгдэн амраглах амьсгалтайн дээр юм бүхэн нь далдын шинжтэй бөгөөд нэг чулуунаас нөгөө чулуун дээр цохиж шуугин хөөсөрсөөр, ногоорон хөхрөгч уулсын манаран униартаж харагддаг хавцал дундуур зүсэн урсагч гол горхинуудыг далдуу модны цэцэрлэгийн өтгөн сүүдэр харанхуйлна. Тэндээс горхинууд зүг бүр салбарлана. Өмнө зүгийн орны өндөр ногоо, цагаан бүжингийн ангимал үнэр шингэсэн агаар нь цаг ямагт тунгалаг сайхан ажээ. Өдий төдий хүйтэн булгийн горхид, хөтөл хоолойн адгаар уулзалдаж нөхөрлөн урссаар подкумокт цутгахдаа, нойр хүргэсэн нэг аятайхан чимээгээр шуугих ажээ. Хавцлын адаг нь өргөсөж ногоон хөндий болж энэ хөндийн дундуур тоос манарсан харгуй тахиралдан зурайна. Тэр харгуйг харах бүрд, харгуйгаар сүйхтэй морин тэрэг жирийж, сүйхний нь цонхоор жаахан ягаан царай харагдах шиг санагддаг сан. Тэр замаар олон тэрэг өнгөрсөн боловч миний хүлээсэн тэрэг алга л байлаа. 

	Бэхлэлтийн цаадах сууринд хүмүүс цугларч, миний байрнаас хэдхэн алхмын зайтай, нэг товцог дээр барьсан ресторанаас орой болгон хоёр эгнээ болон ургасан улиаснуудыг нэвт гэрэл гялалзаж, шөнө орой болтол хүмүүс шуугилдан, шилэн хундага хангинаж байгаа нь сонстоно.

	Эндэх шиг Кахетиний дарс, рашаан хоёрыг их уудаг газар байхгүй. 

	Энэ хоёр зүйлийг 

	Эвлэрүүлэх дуртай олон ч гэсэн. 

	Эдний тоонд би ордог биш. 

	Грушницкий өдөр болгон өнөө бүлэглэсэн нөхдийнхөө хамт архины газар бужигнаж надтай бараг дуугарахаа больжээ. 

	Грушницкий дөнгөж өчигдөрхөн ирсэн байтлаа, өөрөөс нь түрүүлж халуун усанд орох гэсэн гурван өвгөнтэй хэрэлдэж амжив. Үнэхээр гай зовлон нь дайчин зоригий нь гааруулж байх шиг байна даа. 

	 

	 

	Зургаадугаар сарын 11. 

	Одоо ч тэд нэг ирлээ. Би цонхон дээрээ сууж байтал тэдний тэрэгний чимээг сонсмогц зүрх минь жирсхийх шиг болж билээ. Энэ чинь юу болж байна? Сэтгэлтэй болчихсон юм биш байгаа? Ээ дээ бас би ийм тэнэг төрсөн болохоор надаас л балай юм гарч магад.

	Би тэднийд хооллов. Хатагтай намайг тун эелдэг байдлаар ширтэх боловч охиноосоо үл холдоно... Тусгүй хэрэг байна даа! гэсэн ч Вера намайг авхайтай хардсаар л байна. Би ийм л амжилт олжээ дээ! Эмэгтэйчүүл харгалдагч хүнийхээ сэтгэл санааг зовоож гомдоохын тул юуг эс хийдэг билээ дээ? Нэг хүүхэнд сэтгэлтэй болсны улмаас бас нэг хүүхэн надад дурлаж байсан удаа ч бий дэг. Эмэгтэй хүний бодол шиг тэс зөрүүд юм огт байхгүй. Эмэгтэй хүнийг ямар нэг юманд итгүүлэх нь маш хэцүү, итгүүлье гэвэл өөрөө өөрийгөө итгүүлэх болтол нь явуулга хийх хэрэгтэй байдаг. Тэдний өөрсдийнхөө сэжиглэлийг арилгадаг баталгааны журам нь тун сонин, тэднийг диалектикт сургая гэвэл сургуульд заалгасан логикийн бүх дүрмийг ухаан санаандаа бүрэн шингээх хэрэгтэй. Жишээ нь: Ердийн аргыг дурдвал:

	Энэ хүн надад дурлаж байна. Гэтэл би нөхөртэй болохоор түүнд сэтгэлтэй болох ёсгүй гэх мэтчилэн. 

	Эмэгтэйчүүдийн арга гэвэл:

	Би нөхөртэй учраас түүнд хайртай болох ёсгүй, гэсэн ч тэр надад дурлаад байгаа болохоор... гэдэг. 

	Энд хэдэн цэг тавихын учир бол тэдний оюун ухаан нь хэлж өгдөггүй ч гэсэн голдуу хэл, нүд, түүний дараагаар хэрэв байвал зүрх хэлж өгдөг ажээ. 

	Энэ тэмдэглэлийг хэзээ нэгэн цагт эмэгтэйчүүл олоод үзэж орхих юм бол? Гүтгэлэг! гэж дургүйцэн бархирах болно. 

	Яруу найрагчид зохиол бичиж түүнийг нь эмэгтэйчүүл уншдаг болсон цагаас хойш (тэдэнд яагаад тэгтлээ их баярлах болсон юм) яруу найрагчид мөнгө олохын эрхээр Нероныг ч хүртэл бараг амьд бурхан... гэж бичиж байсныг мартчихаад хүүхнүүд өөрсдийг нь ангел гэж өчнөөн төчнөөн дахин магтаж байсныг нь гэнэхэн сэтгэлтэйн харгаагаар үнэхээр итгэсэн ажээ... Орчлон ертөнц дээр эмэгтэйчүүлээс өөр юунд ч дурлаж үзээгүйгээр ч барахгүй амгалан байдал, бардам зан, амьдралаа ч... гэсэн зориулчихад хэзээд бэлэн явсан над шиг хүн уг нь эмэгтэйчүүлийн тухай хорон зүйл хэлэх ёсгүй байсан юм сан.. Гэвч би бардам зангаа доромжлуулж бухимдсандаа зөвхөн жархай нүд л нэвт харж чаддаг тэдний нөгөө шидэт бүрхүүлийг нь хуулж хаях гэж оролдож байна гэж үү дээ. Үгүй, ерөөсөө тэдний тухай миний хэлсэн бүгд бол:

	Хүйтэн ухааны ажиглал. 

	Гаслант зүрхний тэмдгийн үр уршиг байгаа юм. 

	Эмэгтэйчүүлээс айхаа байж, дутуу дулимаг талыг нь мэдэж авсан цагаас хойш би хүүхнүүдэд зуу дахин ихээр дурлах болсон учраас тэднийг бүх эрэгтэйчүүл миний нэг адил сайн мэддэг байгаасай гэж эмэгтэйчүүл хүсэх ёстой. 

	Вернер, Тассын «чөлөөлөгдсөн Иерусалим» гэдэг зохиолд гардаг шидэт ойтой хүүхнүүдийг зүйрлүүлж билээ. «Тэр ойд орохтой зэрэг чинь тал бүрээс чинь айж сүрдмээр үүрэг, бахархал, горим, журам, олны санал, даажигнал, жигшил, нисэж ирэх бий. Харин тэднийг анзаарч харалгүй чигээрээ явах хэрэгтэй. Тэгвэл алмас чөтгөрүүд аажим аажмаар алга болсоор байгаад өмнө чинь мөнх ногоон ургамалтай чимээ аниргүй саруул уудам тал харагдах бий. Эхлээд л зүрх чинь чичирч, эргээд л харчихвал гай зовлон дахиад л нөмөрч ирнэ гэж мэдээрэй!» гэж билээ. 

	 

	 

	Зургаадугаар сарын 12. 

	Өнөө үдэш сонин хачин зүйлээр элбэг байлаа. Кисловодскоос гурван мод зайтай газар Подкумок голын урсдаг хавцалд байдаг цагариг гэдэг нэртэй хад нь өндөрлөг дээр тогтсон байгалийн бүтээсэн хаалга юм. Жаргах нарны туяа энэ хаалгаар орчлон дэлхийг цогтой хурц харцаараа эцсийн удаа хардаг ажээ. Тэр чулуун цонхоор нар жаргахыг харах гэж олон хүн очицгоов. Үнэндээ бидний хэн нь нарны тухай бодож явсангүй. Буцах замдаа Подкумок голыг олмоор гатлах ёстой байсан болохоор би авхайн хажууд зэрэгцэж явлаа. Уулын жижиг горхи гүйхэн ч атугай, ялангуяа усны урсгалд идэгдэж ёроол нь үргэлж өөрчлөгдөж өчигдөрхөн чулуу байсан газар өнөөдөр нүх болчихдог учир осолтой байдаг. Би авхайн морины жолооноос барьж өвдгүүц устай горхи руу хөтөлж ороод, урсгалыг аяархан ташиж сөрлөө. Түргэн урсгалтай гол гатлахад толгой эргэдэг учраас ус руу хардаггүй гэдэг билээ. Гэтэл тэр тухай би авхайд хэлэхээ мартчихжээ. 

	Бид горхины тэг дунд яг түргэн урсгалд нь ороод явж байтал авхай эмээл дээрээ гуйвж «дотор аягүй болж байна» гэж аяархан дуугарлаа... Би түүн рүү тонгойж нарийхан бүслэхээр нь тэврэв. 

	— Дээшээ хар. Зүгээр, битгий л айгаараа... Би тантай хамт байна гэж авхайд шивнэв. Авхайн толгой эргэх нь гайгүй болж гараас минь мултрах гэхэд нь би уян нарийхан бүслэхийг нь улам чанга тэвэрч, миний хацар авхайн хацарт бараг хүрч, хацар нь халуун цог шиг цоргиж байж билээ. 

	— Та яаж байгаа юм бэ?.. Ай бурхан минь!.. 

	Түүний сандарч аягүйрхсэний нь анзааралгүй, миний уруул зөөлхөн хацарт нь хүрсэнд, авхай цочсон боловч юу ч хэлсэнгүй. Бид хамгийн сүүлд явсан болохоор хэн ч харсангүй, Биднийг нөгөө эрэгт гаргахад түрүүлж явсан нөхөд маань цөм давхицгаалаа. Авхай миний дуугүй явсанд санаа зовсон бололтой мориныхоо амыг татаж, би ч бас дэргэд нь хоцорлоо. Би яахыг нь үзэх гэж нэг ч үг дуугарахгүй гэж өөртөө тангараг тавиад, авхайг тэр хүнд байдлаас хэрхэн гарахыг нь үзэх гэж бодлоо. Тэгж явтал авхай чичрэгнэсэн дуугаар:

	— Та надад муу санаж байна уу? Эсхүл тун их дурлаад байна уу? Та надаар тоглоом тохуу хийж сэтгэл санааг минь үймүүлж байгаад хаяж орхих гэж бодож байгаа юм уу... Тэгвэл ч дэндүү хэрцгий, шинжгүй хэрэг болох биз ээ... Даан ч тэгэхгүй биз! гээд итгэж найдсан урьхан дуугаар хүндэтгэхгүйгээр байх тийм зүйл ч надад байхгүй биз дээ? Тийм үү? Таны тэр хэрцгий явдал... өөрөө зөвшөөрчихсөн болохоор би түүнийг чинь уучлах ёстой... Та яриач, хариулаач, би таны дууг сонсох сон гэж хүсэж байна!.. гэв. Түүний сүүлчийн үгэнд эмэгтэйчүүлийн тэвчээргүй байдал илт мэдэгдсэнд би өөрийн эрхгүй инээмсэглэж билээ. Ашгүй бүрэнхий болж байсан болохоор авхай анзаарсангүй... Би тэгээд ямар ч хариу хэлсэнгүй.

	— Та дуугүй л байна уу? Танд сэтгэлтэй гэж намайг түрүүлж өөрөө хэлээсэй гэж бодож байна уу? гэв. 

	Би дуугүй л байлаа... 

	— Тэгээсэй гэж бодож байна уу? гээд над руу хурдан зуур эргэж харахад нь шийдэмгий харц дуу нь тун аймшигтай харагдаж билээ... 

	— Яах юм бэ? гэж би мөрөө хавчисхийв.

	Тэгтэл авхай морио ташуурдаад, бартаатай нарийхан харгуйгаар хар хурдаараа давхисанд би түүнийг бусад нөхөдтэйгөө нийлсэн хойно арай гэж гүйцэн очиж билээ. Мери авхай гэрээ хүртэл үргэлж ярьж байн байн инээд алдаж явлаа. Хөдөлж байгаа нь дав дув гээд нэг л жигтэйхэн болж, над руу ч огт харсангүй. Түүний тэр ерийн биш хөгжүүн байдлыг нь хүн бүхэн ажжээ. Хатагтай охиныхоо хөгжүүн байдлыг хараад дотроо баярлаж явжээ. Гэтэл охины нь зүрх мэдрэлийн доройтол нь хөдөлж байсан хэрэг байв. Энэ авхай бүхэл шөнийг унтахгүй, уйлж өнгөрөөх байх. Тэгж санахаас бах минь ханах шиг болж байж билээ. Вампирыг санах цаг надад байсан юм... Би бас залуу гэгдэх нэрийг олж авч байна даа! 

	Эмэгтэйчүүд мориноосоо буунгуут хатагтайнд орцгоов. Би сэтгэл хөдөлж, тархи толгойдоо хуралдсан санаа бодлоо самууруулж арилгахаар уул өөд давхилаа. Чийгтэй салхи сэрүү татан үлээж, нүүгэлтсэн бараан уулсын цаанаас сар дээшилж байв. Чимээ аниргүй хавцал дунд тахгүй морины маань түвэргээ цуурайтна. Хүрхрээнд морио усалж, өмнө зүгийн шөнийн сэрүүн агаарыг хоёр гурвын зэрэг уртаар амьсгалаад буцах замдаа орлоо. Намайг суурин дундуур гарахад айлын гэрлүүд унтарч бэхлэлтийн харуул, хавь ойрын манааны хасгууд бие биедээ гууглалдан дуугаа авалцаж байлаа... 

	Жалганы зах дээр барьсан нэг байшин онцгой их гэрэлтэй байж, цэргийнхэн найрлаж байгаа бололтой, үе үе хүмүүс ярилцаж хашхиралдах чимээ сонстож байлаа. Би бууж, цонх руу нь гэтэж очоод, дутуу хаасан цонхны хаалтын завсраар найрлагчдыг харж, яриаг нь чагналаа. Миний тухай ярьцгааж байв. 

	Архинд халсан драгун ахмад, анхаарч байхыг шаардан ширээ шааж:

	— Ноёд оо! Энэ ер нь юу гээч болж байна даа. Печориныг сургаж тавих хэрэгтэй! Петербургийн энэ муусайн ангаахайнууд хоншоороор нь татаж өгөхгүй бол дандаа биеэ тоогоод сагсайж байдаг юм. Ганцхан би л язгууртны дунд байсан гэж санадаг байх, тэгээд ч дандаа цэвэрхэн бээлий, гялалзсан савхи өмсөж явдаг биз гэж байлаа. 

	— Ихэмсэг зантай инээмсэглэхийг нь яана! Тэглээ ч гэсэн аймхай амьтан юм гэж би санадаг! гэхэд нь Грушницкий:

	— Би ч бас тэгж бодож байна. Печорин бол юмыг тоглоомоор өнгөрөөх л дуртай хүн байгаа юм. Печориноос өөр хүн байсан бол дор минь цавчиж орхимоор нэг юм хэлж үзсэн. Гэтэл Печорин тоглоом болгон алмайруулж билээ. Өөрөөс нь шалтгаалах байсан болохоор би түүнийг дуэлд дуудаагүй. Ер нь ч тэгээд түүнтэй зууралдаад яах вэ.. гэж бодсон гэв. 

	Грушницкий ч авхайгаа булаагдсан болохоор Печоринд хилэгнэх нь аргагүй л дээ гэж нэг хүн хэлэв.

	— Та нар бас тэгж санацгааж байгаа бий! Үнэндээ ч би авхайг бага зэрэг эргүүлсэн. Тэгээд би түүнтэй суух хүсэлгүй болохоор залуу бүсгүйг даажигнаж байх нь миний зүйд нийцэхгүй учраас төдхөн больчихсон. 

	— За би Печориныг хамгийн хулчгар эр гэж та нарт баталъя. Печориныг шүү, харин Грушницкийг биш шүү. Грушницкий бол сайн эр л дээ. тэгээд бас миний сайн найз байгаа юм! Ноёд оо! Печориныг хамгаалж байгаа хүн энд байна уу? Алга уу? бүр ч сайн! Печорины эрэлхэг зоригийг шалгаж үзэцгээх үү? Та бүхэнд зугаа болно... гэж драгун ахмад хэллээ. 

	 Үзмээр л байна. Харин яаж?

	— Тэгвэл ингэе: Грушницкий, Печоринд онцгой хилэгнэж байгаагаараа тэргүүн ролийг гүйцэтгэх ёстой. Ямар нэг дэмий балай юмаар өө сэв эрж өдөөд Печориныг дуэлд дуудаг... Хүлээж байгаарай, хамаг учрыг нь одоо хэлье... Дуэлд дуудчих хэрэгтэй! Дуэлд дуудах, бэлдэх болзол энэ бүгдийг аль болохоор сүртэй, ёсорхог гүйцэтгэх хэрэгтэй, би үүнийг хариуцна. Хөөрхий найз минь би чинийхээ секундант болно! Сайн биз! Бид бууг нь хоосон цэнэглэж орхино. Үүнд хамаг учир байгаа юм. Зургаан алхмаас буудалцахад Печорин зүрх алдана гэдгийг би хариуцна, чөтгөр аваг! Зөвшөөрч байна уу? Ноёд оо?

	— Сайхан бодож шүү, зөвшөөрч байна! Хаанаас үгүй байх бил ээ? гэж тал талаас нь дэмжицгээв. 

	— Харин Грушницкий чи өөрөө?

	— Би, Грушницкийн юу гэж хэлэхийг тэсэж ядан хүлээж байв. Ийм завшаан тааралдаагүй бол энэ муусайн тэнэгүүдийн доог тохуу болох байж гэж санахаас гол руу минь хүйт даах шиг болж билээ. Грушницкийг эс зөвшөөрвөл би түүнийг хүзүүдэн тэврэх байсан. Гэтэл Грушницкий хэсэг дуугүй сууснаа босож, ахмад руу гараа сарвайж: «Сайн байна, би зөвшөөрлөө» гэж тун маадгар янзтай хэлэв. 

	Тэдгээр шударга бүлэг найз нарын баярласныг бичихэд бэрх. 

	Би, хоёр шал өөр зүйлд сэтгэл догдолсоор гэртээ буцаж ирлээ. Нэг дэх нь уйтгар байлаа. Юунд тэд цөмөөрөө намайг үзэн ядаж байна вэ? гэж би бодлоо, Чухам ямар учраас? Аль нэгний нь би гомдоочихсон юм болов уу? Үгүй. Би чинь ганцхан л төрх байдлаараа хүний зэвүүг хүргэчихдэг улсын нэг юм гэж үү дээ? Ер нь л занал хорсол минь нэмэгдсээр байгаад, хамаг сэтгэлийг минь хамрах шиг санагдав. Ноён Грушницкий сайхан мэдээрэй! Ингэж ч надаар тоглож болохгүй байхаа. Та тэр тэнэг найзуудынхаа үгэнд орсон биш, аягүй юм амсаж магадгүй шүү гэж би тасалгаа дотуураа хойш урагш хөлхөж явах зуур хэлж билээ. 

	Би бүхэл шөнөжингөө унтаагүй өглөө нь царай маань зэвхий шаргал болчихсон байлаа. 

	Өглөөгүүр би авхайтай худаг дээр уулзлаа. 

	Авхай намайг хараад:

	— Таны бие зүгээр үү? гэв. 

	— Би урьд шөнө унтаагүй. 

	 Би ч бас унтаагүй. Таныг зэмлээд... Дэмий ч зэмлэсэн байж магадгүй биз дээ? Гэвч учрыг нь хэлж өгвөл таны бүх гэмийг уучилж болно... 

	— Цөмийг нь үү?.. 

	— Цөмийг нь... Гагцхүү үнэнээ хэлээрэй . Түргэлж үзээч... Би, таны байдлыг мэдэж цагаатгах гэж тун их хичээж бодсоныг та харж байгаа биз... Миний төрөл садны талаас саад хийнэ гэж та айж байж магад... Түүнд санаа зовох явдалгүй. Тэднийг мэдсэн тухайд нь (хоолой нь зангиран) би гуймз аа. Эсхүл таны өөрийн чинь байдал... Гэвч би дурласан ганц хүнийхээ төлөө юүгээн ч хайрлахгүй гэж мэдээрэй.., Бушуухан хэлээч дээ, намайгаа өрөвдөөч дээ... Та ч надад хар буруу санаагүй нь лав биз дээ? гэв. 

	Авхай гарыг минь атгав.

	Хатагтай Верагийн нөхөртэй хамт түрүүлж явсан болохоор юу ч хараагүй, харин зугаалж явсан өвчтөнүүд л бид хоёрыг харчхаж магадгүй байлаа. Эд нар чинь бол хамгийн их үгэнд дуртай ховчид учраас би авхайн янаг атгаас гараа бушуухан мулталж авлаа. 

	— Би танд бүх үнэнээ хэлье. Тэгэхдээ би өөрийнхөө бүх явдлыг цагаатгахыг оролдохгүй, тайлбарлахыг ч хүсэхгүй байна. Би танд сэтгэлгүй гэж авхайд хэллээ. 

	Уруул нь үл мэдэг цайгаад. 

	— Та намайг орхиж үз гэж авхай арай гэж дуугарлаа. 

	Би гайхсан янз гаргаж, дал мөрөө хавчисхийгээд эргэж одлоо. 

	 

	 

	Зургаадугаар сарын 14

	Би заримдаа өөрөө өөрийгөө жигшиж явдаг юм... Үүнээс л болж би бусдыг жигшдэг болсон биш байгаа даа?.. Би сайн сайхан хэрэгт эв дүйгүй болж, өөрөө өөртөө инээдтэй харагдахаас айдаг. Миний оронд өөр хүн байсан бол авхайд Soncolur et sa tortune27 гэж хэлэх байсан байх. 

	Гэтэл эхнэр авна гэдэг үг надад ямар нэгэн ид шидэт захиргаанд орох шиг бодогддог. 

	Би хүүхэнд хэчнээн их янаг сэтгэлтэй байсан ч, би түүнтэй заавал суух ёстой гэдэг санааг тэр хүүхэн цухуйлгачихвал дурлалаа орхиё! гэж санагддаг. Зүрх минь чулуу бол юугаар ч халаагаад дахиж дулаацахаа больдог. 

	Би энэнээс л өөр юү ч гүйцэтгэхэд бэлхэн, хорь дахин халуун амиа өгөх ч байтугай, нэр төрөө ч хайрлахгүй... Харин эрх чөлөөгөө л хэрхэвч худалдахгүй, яагаад би түүнийгээ ийм их хайрладаг юм бэ? Би түүгээр яах юм бэ?.. Би өөрийгөө юундаа бэлтгэж байгаа юм бэ? Би ирээдүйгээсээ юү хүлээж сууна вэ? Үнэндээ хүлээсэн юм юү ч алга. Энэ ч ямар нэг төрөлхийн аймтгай зан, үл ойлгогдох зөн бэлэг юм... Аалз, жоом, хулганаас учир зүггүй айдаг хүмүүс байдаг шүү дээ... Үнэнээ хэлэх үү?. Намайг бүр жаахан байхад нэг чавганц миний тухай, эжийд мэргэлж намайг хэрцгий эхнэрээс болж үхнэ гэж хэлсэн юм гэдэг. 

	Тэр үг надад тун аягүй санагдаж, гэрлэнэ гэхээс жигтэйхэн дургүй хүрдэг болсон юм... Тэр чавганцын зөгнөж хэлсэн үг заавал биелэх юм шиг санагдаж аль болохоор биелэх хугацааг нь хойшлуулахыг хичээх болно. 

	 

	 

	Зургаадугаар сарын 15. 

	Өчигдөр илбэчин Апфельбаум хүрэлцэн ирлээ. Гайхамшигт илбэчин акробат химич Апфельбаум өнөө оройны 8 цагт язгууртны хурлын танхимд (ресторанд) гайхалтай сайхан зүйл сонирхуулна. Билетийн үнэ хоёр рубль тавин мөнгө гэж хүндэт олон нийтэд сонсгосон урт гэгчийн зарлал рестораны үүдэнд байлаа. 

	Тэр гайхалтай илбэчнийг хүн болгон үзэхээр бэлтгэхэд хатагтай Лиговская хүртэл охиныгоо өвчтэй байсаар байтал өөрөө билет авав.

	Өнөөдөр би хоолны дараагаар Верагийн цонхны дэргэдүүр өнгөрөхөд Вера балкон дээрээ ганцаараа сууж байснаа над руу нэг зурвас унагасныг үзвэл:

	«Өнөө оройн 10 цагийн үеэр том шатаар гарч ирээрэй! Нөхөр маань, Пятигорск явсан маргааш өглөөнөөс нааш буцаж ирэхгүй манайхны хүмүүс болон зарц нар гэртээ байхгүй, би тэдэнд цөмд нь билет өгсөн. Хатагтайн зарц нарт ч хүртэл билет тараасан, заавал ирээрэй би чамайг хүлээж байна» гэсэн байв. 

	— За даа одоо ч нэг миний санаснаар болоов бий вий гэж би бодов. 

	Би 8 цагт илбэчийг үзэхээр очив. Хүмүүс есөн цагийн үеэр цугларч тоглолт ч эхэллээ.

	Арын эгнээний суудалд Верагийн болон хатагтайн зарц, шивэгчин нар сууж байгаа харагдав. Ер нь цөмөөрөө бүрэн байгаа бололтой. Грушницкий хамгийн нүүрний эгнээнд лорнетоо барьсаар сууна.

	Илбэчин нусны алчуур, цаг, бөгж гэх зэрэг юм хэрэгтэй болох бүрдээ Грушницкий рүү очиж байв. 

	Надтай мэндлэхээ больсоор нэлээд болж байгаа Грушницкий өнөөдөр над руу хоёр дахин тун муухай харав. Надтай тооцоо хийх үедээ энэ бүхнээ санах байх даа. 

	10 цагийн үеэр гадагш гарав. 

	Гадаа юу ч үзэгдэхгүй хав харанхуй байлаа. Ойр хавийн уулсын оройгоор нүүгэлтсэн нүсэр хар үүлс нэвсийж, рестораныг тойрсон улиаснуудын оройгоор намуухан салхи сэржигнэн байв. Рестораны цонхны дэргэд хүмүүс шавааралдан үймнэ. Би уулнаас бууж хаалга чиглэн эргээд хурдлан алхлав. Гэтэл миний хойноос нэг хүн явах шиг санагдахад зогсож ийш тийш ажиглавч харанхуйд юу ч үл үзэгдэнэ. Гэсэн ч би болгоомжлон, зугаалж яваа хүн болж байшинг нэг тойрлоо. Мери авхайн цонхны дэргэдүүр гарах үед миний хойноос хүн явах чимээ дахин сонсогдож шинель нөмөрсөн нэг хүн, хажуугаар минь гүйж өнгөрлөө. Энэ нь надад зэвүүн санагдсан боловч би довжоо дуу сэмхэн гэтэж очоод, харанхуй шатаар бушуухан гүйж гарлаа. Үүд нээгдэж жижигхэн гар гарыг минь атгав... 

	— Чамайг хэн ч хараагүй биз? гэж Вера надад наалдан шивгэнэв. 

	— Хэн ч хараагүй! 

	— Хайрт минь чи одоо итгэж байна уу? Би хэчнээн удаан эргэлзэж, хэчнээн удаа зовов оо... Чи ч яах вэ, юу санасныгаа надаар хийлгэдэг хойно доо. 

	— Верагийн зүрх хүчтэй цохилж гар нь мөс шиг цэл хүйтэн байв. Хардаж гомдон, зэмлэн, ганцхан чамайг л жаргалтай яваасай гээд, сэтгэл санаа чинь хувирсныг би тэвчиж өнгөрүүлье. Харин чи надад хамаг үнэнээ хэл гэж Вера шалгаав. Би тэгнэ гэж огт санаагүй боловч ам тангаргаа өгөх зэргээр санааг нь тайтгаруулж аргадлаа. 

	— Чи тэгээд Меритэй суухгүй юм биз дээ?

	— Чи авхайд хайртай гэж үү?

	Харин Мери чинь санахдаа... Хөөрхий тэр Мери чамд ухаангүй дурлачхаж билээ шүү! .. 

	... ... ...

	... ... ...

	 

	Шөнийн хоёр цагийн алдад би цонх онгойлгож хоёр урт алчуур залгаж уяад, баганаас барьсаар дээд балконоос доод балконд буув. Мери авхайнх гэрэлтэй байв. Цонхоор нь харъя гэдэг саваагүй бодол төрөөд, хөшгийг нь дутуу татсан цонхоор тасалгааны доторхыг сонирхон харлаа. Мери авхай орон дээрээ өвдгөө салаавчлан сууж байгааг нь харахад: Өтгөн үсээ бөөгнүүлж, унтахад бэлтгэн тороор гоёсон оройвчоор даруулаад цагаахан мөрөн дээрээ ув улаан том алчуур нөмөрч, бяцхан хөлдөө перс нутгийн эрээн шаахай өмсжээ. Урдаа бяцхан ширээн дээр ном дэлгэж тавьчихсан толгойгоо унжуулан огт хөдлөхгүй суугаа авхайн уйтгар гунигт нэгмөсөн автагдаж шал өөр юм бодож гиюүрэн гөлөрсөн нүд нь ганцхан хуудсыг зуу дахин уншиж байгаа шиг харагдана... 

	Энэ зуур бургасан дотор нэг хүн хөдлөх шиг болов. Би ч балконоос үсрэн буув. Нэг хүн мөрнөөс минь атгаж баргиа бүдүүн дуугаар:

	«За даа, баригдаа вий?.. Чи бас шөнө миний авхай руу явдаг бий!..» гэв.

	— Наадахыгаа сайн барьж байгаарай! гэж байшингийн булангаас гарч ирсэн нөгөө нэг нь хашхирав. 

	Тэд Грушницкий, Драгун ахмад хоёр байв. 

	Би гараа зангидан ахмадын толгой руу шааж унагаад бургас руу зугтав. Манай хоёр байшингийн хоорондох хажууг бүрхсэн цэцэрлэгийн бүх зөрөг замыг би андахгүй мэддэг байв. 

	— Хулгайч! Харуул! гэж тэд хашхираад буун дуу тасхийж утаа баагьсан бортогоны эсгий жийрэг бараг хөлийн минь дор унаж билээ. 

	Би минутын дараа гэртээ хариад тайчиж хэвтэв. Зарц маань үүдээ дөнгөж түгжсэний дараахан Грушницкий, ахмад хоёр ирж хаалга балбав. 

	— Печорин! Та унтаж байна уу? Та эндээ байна уу? гэж ахмад хашхирав. 

	— Унтаж байна гэж би ууртай хариулав. 

	— Бос оо! Хулгайч... Черкесчүүд... 

	— Би ханиад хүрчихсэн, салхи цохиулахаас айж байна гэж хариулав. 

	Тэд явцгаав. Би хэрэггүй дуугарчээ. Хэрэв дуугараагүй бол тэд намайг цэцэрлэг дундуур дахиад нэг цаг эрэх байсан юм. Тэр зуур сүрхий үймээн болж, бэхлэлтээс нэг хасаг давхиж ирэв. Цөм босоцгоож бургасан дундуур черкесчүүдийг эрцгээсэн боловч юу ч олоогүй нь мэдээжийн хэрэг. Гэсэн ч гарнизон зоригтой шаламгай хөдөлсөн бол дор хаяж хориод дээрэмчдийг барих байсан юм гэж олонх хүн хатуу итгэсэн ажээ. 

	 

	 

	Зургаадугаар сарын 16

	Өнөө өглөө худаг дээр гагцхүү өнгөрөх шөнө черкес довтолсон тухай ярилцаж байлаа. Би тогтоосон хэмжээтэй рашаанаа уугаад, дал модны урт зөргөөр өөдөө сөөргөө арваад удаа хөлхөж явахдаа Пятигорскоос дөнгөж буцаж ирсэн Верагийн нөхөртэй дайралдав. Тэр намайг сугадаж бид хоёр ресторанд очиж өглөөний хоол идэхээр явав. Верагийн нөхөр эхнэртээ их санаа зовж «Манай Вера урьд шөнө айж үнхэлцэг нь хагарчих шахжээ! Ийм явдал очиж очиж заавал намайг эзгүй хойгуур гардаг нь юу вэ!» гэж ярьж байв. 

	Грушницкийн зэрэг арваад залуучуулын сууж байсан булангийн тасалгаа руу орсон хаалганы хажууд бид хоёр суулаа. Цаадах тасалгаанд Грушницкийн үхэх эсэхийг шийдвэрлэх ёстой яриаг дахин сонсох завшаан надад хоёр дахь удаагаа заяав. Грушницкий намайг хараагүй болохоор зориуд тэгж ярьсан гэж сэжиглэх нөхцөлгүй учир түүний гэмийг миний нүдний өмнө улам нэмэгдүүлж байлаа. 

	— Тэр чинь тэгээд лав черкес байсан юм биз дээ? Харсан хүн байна уу? гэж тэдний нэг асуусанд. Грушницкий, 

	— Бүх түүхийг нь би ярьж өгье. Харин намайг хэлсэн гэж та нар хүнд бүү хэлээрэй, тэр бол ийм учиртай юм. Өчигдөр орой манайд (би нэрийг нь хэлэхгүй) нэг хүн ирж, үдэш 10 цагийн алдад Лиговский руу нэгэн хүн гэтэж явахыг харлаа гэж хэлсэн юм. Тэгэхэд хатагтай энд харин Мери авхай нь гэртээ байсан гэдгийг та нарт анхааруулах ёстой. Тэгээд тэр сайн эрийг барихаар би нөгөө хүнтэй хоёулаа цонхон дор нь очиж сахисан юм гэв.

	Үнэнээ хэлэхэд, дэргэдэх хүн маань хамаг анхаарлаа хоолондоо тавьчхаад байсан боловч би их айж билээ. 

	Хэрэв Грушницкий яг үнэний нь хэлчихвэл Верагийн нөхөр нэлээд аягүй юм сонсож болохоор байлаа. Гэтэл ашгүй хардах нь хэтэрч балайрсан Грушницкий үнэн учрыг ойлгоогүй байжээ. 

	Грушницкий яриагаа цааш нь үргэлжлүүлэн:

	— Бид хоёр түүнийг айлгах гэж буугаа цаасан цэнэгээр сумлаад очсон юм. Шөнийн хоёр цаг болтол цэцэрлэгт хүлээлээ. Гэтэл нөгөө хүн, хаанаас ч бүү мэд, гэнэт гарч ирдэг байна шүү. Цонх нь онгойдоггүй байсан болохоор цонхоор гараагүй нь лав. Баганын цаадах шилтэй хаалгаар гарч ирсэн байх. Нэг харсан чинь тагтнаас нэг хүн бууж байлаа. Авхай ч мөн авхай шүү дээ? Авхайг ямар гэх вэ? аа. 

	Москвагийн хүүхнүүд чинь ч ийм л дээ! Үүний нь харснаас хойш яаж итгэх вэ дээ?

	Бид хоёр бариад авах гэсэн чинь булт үсрээд бургас руу чандага шиг харайлгаж орчив. Тэгэхлээр би хойноос нь буудсан юм гэв.

	Грушницкийг тойрч суусан хүмүүс хаанаас даа гэж шуугилдав. 

	— Та нар үнэмшихгүй байна уу? Энэ бүгд бол чин үнэн гэдгийг би үнэн голоосоо батлан тангараглаж байна. 

	Та нарыг үнэмшүүлэхийн тул тэр ноёнтны нэрийг ч хэлж өгье гэж Грушницкий хэлсэнд:

	— Хэлээч, хэлээч хэн бэ? гэж тал бүрээс нь шалгаав. 

	 Печорин, гэж Грушницкий хариулав

	Тэгээд Грушницкий дээш болж, үүдэнд яг өөдөөс нь хараад зогсож байхыг минь харангуутаа царай нь жигтэйхэн улайж билээ.

	Би, Грушницкий рүү ойртож очоод намуун төлөв дуугаар:

	— Адгийн муухай гүтгэлгийг үнэн гэж нэгэнт ам алдчихсаны чинь хойно орж ирсэн минь тун ч харамсалтай. 

	Би байсан бол таныг илүү муу явдлаас ангижруулах байсан болов уу гэж хэлэв. 

	Грушницкий суудлаасаа босон харайж, омогдохыг завдав. 

	Би нөгөөх л тайван төлөв зангаараа. 

	— Энэ бол санаанаасаа зохиосон худал зүйл гэдгийг та өөрөө лавтай сайн мэдэж байгаа болохоор хэлсэн үгээ одоохон буцааж аваач гэж би тулгав. Таны гялалзсан сайхны чинь эмэгтэйчүүл тоож анзаараагүй нь иймэрхүү шившигтэй муухай хонзонд хүргэсэн гэж би огтхон ч санахгүй байна. Та сайн бодож үзээрэй. Хэрэв та энэ бодлоо өөрчлөхгүй бол сайн хүн гэдэг нэр зүүх эрхээ алдаж амь насандаа аюул учруулж магадгүй гэв. 

	Грушницкийн сэтгэл нь их зовсон, сандарсан янзтай миний өмнө толгойгоо гудайлган зогсоно. Гэвч нинжин сэтгэл нь бардам зантайгаа удтал тэмцэлдэж чадсангүй. Дэргэд сууж байсан Драгун ахмад тохойгоороо ёвормогц Грушницкий гэнэт цочин, сэргэж доошоо харсан хэвээрээ:

	— Эрхэм ноёнтон, би юм хэлэхдээ, түүнийгээ бодож хэлдэг. Дахиад давтсан ч бэлэн байна... 

	Таны сүрдүүлэхээс би айхгүй, яахад ч бэлэн байна гэв. 

	— Та ч сүүлийнхээ үгийг баталсан шүү дээ гэж хүйтнээр хариулаад, би Драгун ахмадыг сугадаж тасалгаанаас гарав. 

	— Танд юу хэрэгтэй вэ? гэж ахмад асуув. 

	— Та Грушницкийн найз болохоор секундант нь болох юм байгаа биз дээ? гэхэд ахмад ихэмсэг байдлаар мэхэлзэн дохив.

	— Та ч зөв таажээ. Грушницкийд оногдсон гомдол надад ч бас хамаарагдах тул би түүний секундант болох ёстой. Би урьд шөнө түүнтэй цуг явалцсан юм гээд бөгтөр биеэ эгцлэн зогсов. 

	— А тийм бий! Толгой руугаа эвгүйхэн шаалгаж орхисон хүн маань та байж таарах нь ээ?

	Далдалсан уур хилэн нь нүүрэн дээр нь тодорч ахмадын царай нь нэг хөхөрч, нэг шарлан хувирч байв. 

	Би түүний улангасан галзуурч байгааг огт анзаараагүй байдал үзүүлэн, тун эелдэг мэхэлзэн ёслоод:

	— Секундантаа өнөөдрийн дотор танд ирүүлэхийг хичээе гэв. 

	Рестораны үүдэнд Верагийн нөхөртэй дайралдав. Тэр намайг хүлээсэн бололтой зогсож байв. 

	Баярласан янзтай гарыг минь атгаж, нүдэндээ нулимс гүйлгэнүүлэн:

	— Эрхэм залуу минь! Би цөмийг сонслоо. Ямар өөдгүй золиг вэ! Хүний нүнжиггүй амьтан юм!.. Ингэсэн хойно тэднийг тохитой айл, гэртээ оруулна аа! 

	Ашгүй надад охин заяасангүй! 

	Гэвч таны амь насаа зориулах гэж байгаа бүсгүй чинь тандаа хишиг хүртээх биз. Цаг үеийг нь болтол хэнд ч хэлэхгүй гэж миний даруу занд итгээрэй. 

	Би бас залуу байж ч үзсэн, цэргийн алба хааж ч үзсэн. Ийм хэрэгт хөндлөнгөөс орж болдоггүйг мэднэ. Баяртай гэв. 

	Хөөрхий зайлуул! Охингүйдээ баярлаж явдаг байна шүү... 

	Тэндээсээ би шууд Вернерийнд очиж өөртэй нь уулзаад, Вера, Мери авхай хоёртой ямар холбоотой байснаа хийгээд намайг сумгүй буугаар буудалцуулах гэж хэлэлцэн тохирч байгаа хүмүүсийн яриаг чагнаж мэдсэн тухайгаа цөмийг нь ярьж өглөө. Харин одоо уг хэрэг тоглоомын хэмжээнээс халилаа. 

	Тэд ч ийм болно гэж огт санаагүй байсан биз. 

	Доктор миний секундант болохоор зөвшөөрөв. Би түүнд буудалцах болзлын тухай хэдэн зүйл тухайлбал:

	Би амь насаа сүйтгүүлэхэд хэзээ ч бэлхэн байгаа атугай ч энэ газар ирээдүйгээ нэгмөсөн гутаахыг огтхон ч хүсэхгүй тул уг зүйлийг аль болох нууцгай хийх талаар хатуу хэлэлцэхийг докторт захилаа. 

	Тэгээд би гэр лүүгээ явав. Цаг болоод доктор буцаж ирэв. 

	— Таны эсрэг хуйвалдаан үнэхээр байгаа юм байна. Грушницкийнд Драгун ахмад бас нэг нэр үл мэдэх ноёнтон сууж байна. Би галошоо тайлах гэж үүдний нь өрөөнд нэлээд болов. Тэд айхтар их шуугилдан маргаж... 

	«Би яасан ч зөвшөөрөхгүй! Тэр намайг олны нүүрэн дээр доромжилсон бол ч өөр хэрэг байх сан...» гэж Грушницкийн хэлэхэд — «чамд ямар хамаа байна? Би цөмийг өөрөө хариуцна. Би таван дуэлийн секундант байсан, яаж бэлтгэдгийг сайн мэдэж байна. Яаж хийхийг би бодож төлөвлөчихсөн. Надад битгий саад хий. Сүрдүүлэх явдал муу биш аюулаас мултран гарч болох байсаар байтал биеэ аюулд учруулахын хэрэг юү байна?..» гэж ахмад ярьж байлаа. 

	Яг тэгэхэд нь би ормогц тэд гэнэт таг дуугүй болцгоов. Тэдний хэлэлцээ нэлээд удаан үргэлжилж эндээс таван мод хэр зайтай нэг зэлүүд хавцал байдаг, тийшээ тэд маргааш өглөө дөрвөн цагт очно. Бид хагас цагийн дараа гарна. Та нар зургаан алхам газраас буудалцана. Үүнийг Грушницкий өөрөө шаардсан. Алуулсныгаа черкест алуулсан болгохоор тохиролцлоо. Ингэхэд одоо надад ийм нэг сэжиг төрж орхилоо. 

	Тэр секундантууд урьдах төлөвлөгөөгөө баахан өөрчилмөөр шиг байна. Тэд ганцхан Грушницкийн бууг сумлах гэж байгаа шиг байна. Энэ нь хүн алахтай баахан адил юм. Гэсэн ч дайны үед ялангуяа азийн дайнд, ов мэх хэрэглэдэг юм хойно доо. Ингэхэд ганцхан Грушницкий л нөхдийгөө бодвол зүгээр санаатай байх шиг санагдав. 

	Та юу гэж бодож байна даа? Бид тааж мэдсэнээ, тэдэнд үзүүлэх хэрэгтэй юү? гэж доктор ярив. 

	— Ердөө ч болохгүй доктор минь? Санаа зовох хэрэггүй, би тэдэнд мэдэгдэхгүй. 

	— Та яая гэж бодож байна?

	— Тэр бол миний нууц, 

	— Бүү л оногдоорой.. зургаахан алхмаас шүү! 

	— Доктор таныг би өглөө 4 цагт хүлээж байя. Морьд бэлхэн байна... баяртай. 

	Тэгээд би гэртээ өрөөгөө түгжиж орой болтол суув. Хатагтайнхаас нэг зарц ирж, урихад нь өвчтэй байна гэж хэлээрэй гээд буцаав.

	... ... ...

	 

	Шөнийн хоёр цаг болов... Нойр хүрдэг биш... Өглөөгүүр гар чичрэхгүйн тулд унтах л юм сан гэсэн ч зургаан алхам газраас алдах нь ч гайгүй биз. 

	Ноён Грушницкий! Таны муу мэх ч бүтэхгүй... Бид хоёр ролио солилцож дээ. Одоо ч таны зэвхий царайд, тодорч байгаа айж сандарсны нууцгай тэмдгийг ажиглан олох миний ээлж болж дээ. 

	Та юунд тэр гайтай зургаан алхмыг өөрөө тогтоов доо? Намайг ямар ч маргаангүй духаа тавьж өгнө байх гэж бодов уу... Гэвч бид шоодож үзнэ!.. Гэтэл.. Гэтэл... Хэрэв түүний аз заяа дийлбэл яах вэ? Миний од надаасаа урвавал яах вэ?.. Тэгвэл ч хачин хэрэг болдог байгаа даа. Наддаа удаан ч үнэнчээр үйлчилсэн юм сан. Гэвч огторгуйн байдал нь газар дэлхийнхээс тийм ч их илүү тогтвортой биш дээ. 

	За яах вэ? Үхвэл ч ингээд л үхье! Энэ ертөнцөд гарз болох нь гайгүй биз. Ер нь надад амьдрал нэлээд уйтгартай болчхоод байна. Би ч яг л нэг, ядарчхаад тэргээ хүлээн бал наадам дээр нойрмоглон эвшээлгэж суугаа хүн шиг л болжээ. Гэвч тэрэг бэлэн болов!.. Баяртай!.. 

	Өнгөрсөн бүх явдлаа цөмийг цухас санахад: Юуны төлөө амьд явлаа? Ямар зорилгоор төрлөө?... гэж өөрөө өөрөөсөө өөрийн эрхгүй асууж билээ! Би өөртөө хязгааргүй хүчин бийг мэдэж байгаа болохоор зорьсон зорилго байхаар ч барахгүй эрхэм хүндэт үүрэг надад оногдож байжээ... Гэтэл би нинжин сэтгэлгүй хоосон хий тачаалдаа ташууран яваад тэр үүрэг зорилгоо анзаарсангүй өнгөрчээ. Би тэр шалтгаанаас төмөр шиг хүйтэн, хатуу болж гараад амьд яваа насныхаа дээж нь болсон сайн сайхан эрмэлзлийнхээ хамаг охь манлайг үүрд алджээ. Тэр цагаас хойш, би хэчнээн ч удаа хувь заяаныхаа гарт сүх нь болж явав даа! Би үхэх үйлтний толгой дээр ихэнхдээ занал хорсолгүй дандаа өрөвдөх сэтгэлгүй цаазын мэс шиг буудаг байлаа... Би дурласан хүндээ юүгээн ч зориулдаггүй байсан учраас дурлал маань хэнийг ч жаргааж байсангүй. Би ганцхан хар биеийнхээ төлөө, хувийнхаа цэнгэлийн төлөө дурлаж дан ганц сэтгэл зүрхнийхээ хачин хэрэгцээг ханган тэдний хайр энхрийлэл, жаргал зовлонг ховдоглон залгидаг байсан. Гэвч сэтгэл санаа минь огт цадаж ханадаггүй байлаа. Ингэж өлсөж ядарсандаа болоод туйлдан нойрсож зүүдэлсэндээ амтат сайхан идээ, хөөсөрч шуугьсан архи хараад хоосон хий бэлэг шанг хүртэж байна гэж бодоод дотор нь аятай мэт болсон боловч дөнгөж сэрэхтэй нь зэрэг хоосон мөрөөдөл нь замхарч... өлсөж бухимдах нь улам ч их болдог ажээ! 

	Би маргааш үхэж ч магадгүй!.. Намайг төгс ойлгох ганц ч хүн орчлон дэлхий дээр алга болно. Нэг зарим нь намайгаа муулж, нөгөө зарим нь хэт сайшаах л биз... Нэг хэсэг нь овоо сайн залуу байсан гэхэд, нөгөө хэсэг нь үл бүтэх өөдгүй амьтан байсан гэх л байх. Тэдний аль аль нь ч худал болно. Ийм болохоор амьд явна гэж оролдсоны хэрэг байна уу? Гэсэн ч дандаа л ямар нэг шинэ юм болох болов уу гэж сонирхон хүлээж байдаг...

	Инээдтэй ч хясаантай ч юм даа! 

	 

	* * *

	 

	Л. гэдэг бэхлэлтэд ирсээр би сар хагас боллоо. Максим Максимыч анд явчихсан... Би ганцаараа цонхоор ширтэн сууна. Саарал үүлс уулсын бэлд хүртэл бүрхэж, манангийн цаанаас нар, шар толбо болон үзэгдэнэ. Хүйтэн салхи исгэрэлдэн, цонхны хаалт савчина... Яасан уйтгартай юм дээ..! Гайхалтай сүрхий зүйл дээр зогссон тэмдэглэлээ үргэлжлүүлье. 

	Сүүлчийн хуудсыг дахин уншихад яасан инээдтэй юм бэ! Би үхнэ гэж бодож байсан маань нөхцөлгүй хэрэг байжээ. Яагаад вэ гэвэл зовлонгийн аягаа шавхаж дуусаагүй болохоор одоо бас удаан амьд явах шиг санагдаж байна. 

	Өнгөрсөн бүх явдал сэтгэлд минь яасан тодхон тунарч байна даа! Ганц зурвас, ганц өнгө нь элэгдэж хуучирсангүй! 

	Буудалцахын өмнөх шөнө ганц ч минут унтаагүйгээ тодхон санаж байна. Учир битүүлэг зүйлд сэтгэл зовоод би удтал юм бичиж чадсангүй. Би цаг хэртэй тасалгаа дотуураа хөлхөж байснаа сууж, ширээн дээр хэвтэж байсан Валтер Скоттын романыг сөхсөнд «Шотландын пуританс» байв.

	Би эхлээд тун хүчлэн уншиж байснаа дараа нь ид шидтэй санаанд нь автагдлаа... Шотландын зохиолчийн зохиолын хайрласан баясгалантай минут бүрийн шагналыг хойд насандаа төлж өгөх юм гэж үү дээ?.. 

	Тэгсээр байтал ашгүй үүр хаяарлаа. 

	Сэтгэл маань ч тайвшрав. Толинд нүүрээ харсанд нойргүй зүдэрч хоносны шинж тодрон цонхийж зэвхий даагаад нүд минь хүнхийж хүрэн сүүдэртэй болсон боловч омог бардаж гялалзсаар байгаагаа хараад би сэтгэл тайвширч билээ.

	Морьдоо эмээллэ гээд хувцаслаж бушуухан усанд орохоор явлаа. Буцалгаж хөргөсөн хүйтэн нарзан рашаанд орж бие махбодын болон сэтгэл санааны маань хүч чадал дахин сэргэх шиг боллоо. Би усанд орчхоод баг наадамд очих гэж байгаа юм шиг цовоо сэргэлэн болоод гарч ирлээ. Ийм болохоор санаа сэтгэл биеэс хамаардаггүй гэж ярьж байгаарай!.. 

	Намайг буцаад ирэхэд доктор ирсэн байлаа. Доктор нарийхан саарал өмд, богино хүрэм, черкес малгай өмссөн байв. Сагсгар том малгай өмссөн тэр жижигхэн хүнийг хараад би инээд алдав. Угийн сүр жавхаагүй царай нь улам ч урт болчихсон юм шиг үзэгдэв. 

	Доктор та яагаад ийм уйтгартай байна вэ! Та хүнийг нөгөө ертөнцөд зуугаад удаа үдэхдээ сэтгэл огтхон ч түвдэхгүй байсан биш бил үү? Та намайг цөсний халуунаар өвчилж үхэх сэхэхийн аль нь ч магадгүй болоод байгаа хүн гэж бодоод, та намайг огт танихгүй өвчинд нэрвэгдсэн өвчтөнөө гэж үзэхийг хичээ. Тэгвэл таны сонирхол туйлдаа хүртэл бадарч, одоо надад физиологийн хэд хэдэн чухал ажиглалт хийж болохоор байна... Хүчлэн тулгасан үхлийг хүлээж суух нь ёстой өвчин биш гэж үү?

	Энэ санаа докторын сэтгэлийг сэргээн хөгжөөв. 

	Бид мориндоо мордоцгоож, доктор хоёр гараараа жолоогоо атгаад гацааны дундуур бэхлэлтийн хажуугаар гарч өвс ургасан зөрөг замаар хавцал руу давхицгаалаа. Үе үе хүржигнэн шуугьсан горхинуудыг олмоор гатлахад докторын морь усан дотор зогсчхоод баахан зовоож билээ.

	Үүнээс тунгалаг сайхан өглөө надад огтхон ч санагдсангүй? Ногоорон харагдах оргилуудын цаанаас нар дөнгөж тусаад, гэгээн туяаны нь түрүүчийн дулаан илч эцэстэж байгаа шөнийн сэрүүн амьсгалтай нийлж нэг л сайхан санагдаад, ирж байгаа идэрхэн өдрийн баясгалант туяа хавцалд хараахан тусаагүй, бидний хоёр талаар сүндэрлэсэн хадны зөвхөн оройг алтлан гийгүүлж байв. Хадны гүнзгий ангалуудаар ургасан өтгөн навчит бургас, салхи жаахан сэвэлзэхэд биднийг мөнгөн бороогоор шүршинэ. Би энэ удаа байгалийг хэзээ хэзээнийхээс ч илүү шохоорхон дурласан юм шиг санагдана. Усан үзмийн дэлбэгэр навчин дээгүүр олон өнгийн солонго татан туяаран бөнжгөнөсөн шүүдрийн дусал бүрийг сонирхон харах нь юутай үзэсгэлэнтэй! Униартсан тэртээ холыг нэвтлэн харах гэж хэчнээн оролдов! Тэртээ алсад зурайсан зам эгц цавчим хад, улам нарийсаж, улам ч цэнхэртэн хөхөрч, бүр ч сүртэй болсоор нэвтэршгүй бат хэрэм болон нийлсэн шиг харагдана. Бид хоёр дув дуугүй явцгаав. 

	— Та өөрийнхөө гэрээсийг бичсэн үү? гэж доктор гэнэт надаас асуув. 

	— Үгүй.

	— Хэрэв алуулчихвал яана?.. 

	— Миний өв залгамжлагчид нь өөрсдөө эрж олно биз! 

	— Эцсийнхээ үгийг явуулчихаар найз нөхөр танд байхгүй гэж үү?

	Би толгойгоо сэгсрэв. 

	— Ямар нэг юм дурсгал болгож орхихоор тийм хүүхэн орчлон дэлхийд байхгүй гэж үү?.. 

	— Доктор танд би сэтгэл санааныхаа хамаг нууцыг

	нээж өгөх үү?.. 

	Би бол амраг хайртынхаа нэрийг дурсан, будагтай, будаггүй туг үсээ, гэрээс болгон үлдээж өгөөд нас барж байдаг үеэ нэгэнт өнгөрөөсөн хүн, тулж ирсэн болзошгүй үхлээ бодохдоо ганцхан л өөрийгөө бодож байна. Бусад хүмүүс ч тэгдэггүй биз. 

	Маргааш болмогц намайг мартчих, эсхүл мартахаас ч долоон дор юм хийх найзууд маань минийхээ тухай ул мөргүй ямар ч юм гаргаж хэлэхийг хэн мэдэх вэ. Хүүхнүүд ч гэсэн тэр дээ, үхсэн амьтантай хардуулахгүйн тул өөр нэг хүнийг тэвэрч байгаад намайгаа даажигнаж инээлдэнэ биз тэгж л байг! 

	Би амьдралын шуурганаас хэдхэн санал сэтгэгдэлтэй гарснаас биш ганц ч сэхээрч мэдсэн юм алга. Ухаанаараа амьдардаг болоод удаж байна. Би өөрийнхөө тачаангуй сэтгэл болон үйл явдлаа сонирхон маш нарийн хянаж, цэгнэж үздэг болсон боловч оролцохоо больсон. Би үнэндээ хоёр хүн шиг болж нэг нь ёстой л хүний ёсоор амьдарч, нөгөө нь нэгийгээ сэтгэн шүүмжилж байдаг болжээ. Нэг дэх нь ганц цагийн дараа тантай болон нарт ертөнцтэй үүрд хагацах ч магадгүй, харин хоёр дахь нь... 

	— Хоёр дахь нь уу?.. 

	Доктоор та тэр асга хадны баруун дээр гурван хүний торойж байгааг харж байна уу? Тэд лав манай дайснууд байх аа даа?.. гэж би хэлэв. 

	Би хурдлан давхиж уруудлаа. 

	Байц хадны бэлд бургасан дотор гурван морь уяатай байв. Бид хоёр тэнд морьдоо уячхаад Грушницкий, Драгун ахмад, бас нэг огт сонсоогүй Иван Игнатьевич гэдэг овогтой нэг секундантын хамт хүлээж байсан талбай өөд нарийхан зөргөөр өгслөө. 

	— Бид, та нарыг хүлээгээд удаж байна гэж Драгун ахмад ёжтой инээмсэглэв. 

	Би цагаа гаргаад харуулав. 

	Тэр, цагаа түрүүлж яваа юм байна гээд буруугаа хүлээв. 

	Хэдэн минут цөм таг дуугүй болцгоов. Тэгтэл доктор Грушницкийн зүг хандаж:

	— Би бодвол та хоёрын аль аль нь үзэлцэхэд бэлхэн байгаагаа харуулж нэр төрийнхөө үүргийг ёс болгож хангаад, ноёд минь ам хэлээ ололцон энэ хэргээ эв зүйн дотор туйваргаж болмоор юм даа гэв. 

	— Би бэлхэн байна гэж хэлэв. 

	Гэтэл ахмадыг нүд ирмэн дохимогц, дөнгөж сая зэвхий царайлан айж байсан Грушницкий намайг хулчийж байна гэж санаад бардам ихэмсэг байдал үзүүлэв. 

	Бид хоёрыг тэнд очсоноос хойш Грушницкий намайг сая анх удаа эгцлэн харахад, сэтгэл нь үймрэн тэмцэлдэж байгаа байдал илт харагдав. 

	— Та нар өөрсдийнхөө болзлыг хэлж өгөөч, надаас хүсэх зүйл байвал би гүйцэтгэж өгнө гэдэгт найдаж болно... гэж Грушницкий хэлэв. 

	— Миний болзол гэвэл та хэлсэн гүтгэлгээсээ өнөөдөр олны өмнө няцаж надаас уучлал гуйх ёстой... 

	— Эрхэм ноёнтон гуай надад ийм үг яаж зүрхэлж хэлэв ээ гэж би гайхаж байна. 

	— Би үүнээс өөр, танд юу гэж хэлэх вэ дээ?.. 

	— Тэгвэл хоёулаа буудалцана даа. 

	Би мөрөө хавчисхийж:

	— Дураараа л бол харин бид хоёрын аль нэг нь зайлшгүй алуулна гэдгийг бодож үзээрэй гэв. 

	— Таныг л алуулаасай гэж би хүсэж байна... 

	— Харин би бол таныг л гэж итгэж байна... 

	Грушницкийн царай нь улайн эвгүйрхсэнээ айгаагүй хүн болж зориуд инээд алдлаа. 

	Грушницкийг ахмад сугадаж аваачаад удтал шивгэнэлдэв. Би нэлээдгүй энэрэнгүй сэтгэлтэй очсон гэтэл тэр бүх байдалд уур хилэн минь бадарчхав.

	Доктор над руу хүрч ирээд, их л санаа зовсон байдлаар?

	— Та чинь эдний хуйвалдааныг мартчихсан байх аа?.. Би гар буу сумлаж чаддаггүй юм. Ингэхлээр... 

	Та тун хачин хүн юм. Та нарын санааг мэдэж байна гэж цаадуулдаа хэлээч. Тэгвэл зүрхлэхгүй... Ингэж байна гэдэг ямар дур билээ! 

	Таныг болжмор шиг л буудаж орхино шүү... гэв. Доктор та санаа зовох явдалгүй, жаахан хүлээж бай... Би эднүүдэд ямар ч ашиг гарахгүйгээр хийнэ. Шивгэнэлдэцгээж л байг... гээд би чангаар:

	— Ноёд оо, энэ чинь дэндүү уйтгартай юм болж байна! Буудалцах л юм бол буудалцъя. Та нар ч өчигдөр бишгүйдээ л нэг ярилцаа биз... гэв. 

	— Бид бэлхэн ноёдоо зогсоцгоо!.. Доктор, зургаан алхам газар хэмжиж өгье гэж ахмад хэлэв.

	— Зогсоцгоо! гэж Иван Игнатьевич хангинаа хоолойгоор давтав. 

	Байзнаарай хө! Бас нэг болзол байна. Бид хоёр аль нэгийгээ алахаар тулалдаж байгаа болохоор секундант нараа хариуцлагад унагахгүйн учир энэ хэргийн нууцыг задруулахгүйн тул буй бүх хүчээр чармайх ёстой. 

	Үүнийг та бүгд зөвшөөрч байна уу? гэж би хэллээ. 

	— Бүрэн дүүрэн зөвшөөрч байна. 

	— Үүнд би ингэж бодож байна. Тэр баруун талын эгц цохионы дээрх бяцхан зурвас талбайг харцгааж байна уу? Тэндээс доошоо ёроол хүртлээ илүү л биш бол гучаад сажин юм байна. Ёроолдоо хурц арзгар чулуутай.

	Бид хоёрын хэн хэн нь тэр талбайн яг ирмэг дээр зогсоно. Ингэхлээр хөнгөн шархадсан ч гарцаагүй үхэх л болно. 

	Та нар өөрсдөө зургаан алхам гэж тогтоосон болохоор энэ нь та нарын санаанд тохирч байгаа биз. Аль шархадсан маань доош нисэж, бяц унана. Бууны сумыг нь доктор сугалж авчихна. Тэгэхлээр түүнийг осолдож харайгаад зуурдаар нас баржээ гэж тайлбарлахад бүр ч хялбар болно. 

	Бид хоёрын хэн нь эхэлж буудахаа шоодож үзнэ. Хамгийн сүүлд хэлэхэд энэ болзлыг эс дагавал буудалцахгүй гэдгээ би мэдэгдэх байна гэж хэлэв. 

	— Тэгэх шив дээ! гээд ахмад Грушницкий рүү хичээнгүйлэн харахад цаадах нь зөвшөөрч толгой дохив. Грушницкийн царай минут бүр хувирсаар байлаа. 

	Би түүнийг хэцүү байдалд оруулчихжээ. Грушницкий ерийн болзлоор буудалцвал миний хөлийг шагайж жаахан шархдуулаад түүгээрээ сэхүүн санаагаа бохирдуулалгүй өшөөгөө аваад салах байв. Харин одоо бол тэр, нэг бол дээш нь хий буудах, үгүй бол намайг алах, эсхүл хэрцгий бодлоо орхиж миний нэг адил аюулд орох ёстой боллоо. Тэрхэн үед би, түүний оронд байхыг хүссэнгүй. Грушницкий, ахмадыг дагуулж холдосхийгээд нэг юмыг тун сүрхий ярьж эхлэв. Түүний хөхөрсөн уруул чичирч байсан боловч ахмад хямсалзан инээгээд эргэж, нэлээд чангаар: «Чи ер нь шал тэнэг амьтан юм! Юу ч ойлгохгүй! Ноёд оо, явцгаая!» гэв. 

	Бургасны дундуур дээшээ өгсөж гарсан байгалиас тогтсон тогтуурьгүй чулуун шаттай нарийн зөргөөр бид бургаснаас татаж чангаасаар авирцгаалаа. Хамгийн түрүүнд Грушницкий, хойноос нь секундантууд нь, тэдний сүүлээс доктор бид хоёр явлаа. Доктор миний гарыг атган:

	— Би таныг гайхаж байна. Аль хө, судсыг чинь барьж үзье!.. 

	Ээ дээ! Түргэн л байна!.. Гэсэн ч нүүр царайнд ч мэдэгдэх юм алга... Харин нүд чинь л ерийнхөөсөө хурц гялалзаж байна гэж явлаа. 

	Гэтэл дээрээс бидний хөл доогуур жижиг чулуу пижигнэж бөмбөрлөө. 

	Юу болж байна аа? Грушницкийн шүүрч барьсан мөчир хугараад халтиран унасан хэрэг байжээ. 

	Түүнийг секундант нар нь барьж аваагүй бол Грушницкий гэдрэгээ унаж халтираад арилах байжээ. 

	— Болгоомжтой л байгаарай! Цагаа болоогүй байхад унадаг чинь базаахгүй л шинж дээ. Юлий Цезарийг28 санаарай! гэж би хашхирав. 

	Тэгээд бид түрж гарсан байц хадны оройд гарахад буудалцахад зориулан бэлдсэн юм шиг жижигхэн элсээр хучигдсан бяцхан талбай байв.

	Эргэн тойрон тоо томшгүй олон сүрэг шиг уулсын оргил өглөөний алтан шар мананд сүндэрлэн ярайгаад гэртээ урьд, мөст оргилуудын цувааг холбож дүнхийн цайрагч мөнх цаст Элборус гялалзаж тэдний хоорондуур хөвөн цагаан үүлнүүд тунаран нүүгэлдэнэ. Би талбайн захад очиж доошоо харахад толгой эргэмээр болж тэртээ ёроол нь хав харанхуй, хүйтэн авс шиг санагдаж, бороо, салхинд он удаан жилээр элэгдэж эвдэрсэн шовх саргар хаднууд идшээ хүлээж байгаа мэт харагдаж байв. 

	Бидний буудалцах жижиг талбай нь бараг адил талт гурвалжин шиг түүний хошуурсан булангаас нь зургаан алхам хэмжээнд дайсны галыг түрүүлж амсах нь ёроолгүй гүн хавцлын амсар дээр наашаа харан зогсох, хэрэв эс алагдвал байраа сольж буудалцахаар шийдэв. 

	Би Грушницкийг туршиж үзэхийн тул ашигтай бүхнийг түүнд тавьж өгөхөөр шийдэв. Түүний сэтгэлд сайн санааны оч сэргэвэл бүх хэргийг сайнаар нь туйваргаж болох байв. Гэсэн ч ихэмсэг зан байдлыг зөөлөн сэтгэл ялах ёстой байлаа... Хувь заяа минь намайгаа өршөөвөл би Грушницкийг хэрхэвч хайрлахгүй байх бүрэн эрхийг өөртөө олгоно гэж бодож байлаа. Ямар хүн сэтгэлтэйгээ ийм болзол тогтоож байлаа даа?

	— Доктор шоогоо хаягтун! гэж ахмад хэлэв. 

	Доктор халааснаасаа мөнгөн зоос гаргаж өөд нь чулуудав. 

	Нөхөр нь гэнэт дуудаж сэрээсэн юм шиг Грушницкий яаралтай гэгч:

	— Тоотой тал нь! гэж хашхирав. 

	— Бүргэдтэй тал нь! гэж би хэлэв. 

	Мөнгө хангинан унаж цөм түүн дээр овооров

	— Таны аз дайрч түрүүлж буудах болжээ! Гэвч та намайг алж эс чадвал би алдахгүй буудна шүү гэдгийг батлан хэлье гэж би Грушницкийд хэлэв.

	Грушницкий минчийж улайв. 

	Үнэндээ ч зэвсэггүй хүнийг алах нь ичгэвтэр байлаа. Би Грушницкийг эгцлэн ширтэхэд Грушницкийн байдал, одоохон л миний хөл дор сөхрөн унаж уучлал гуйхаар завдаж байгаа юм шиг харагдав. Гэсэн ч ийм санаатай үйлдсэн балмад хэрэгт яаж ч үнэнээ хэлэх билээ дээ?.. Грушницкийд хий буудах л ганц арга үлджээ. Хий буудна гэдэгт би бат итгэж байв. Харин намайг хоёр дахь удаа дуэлд дуудна гэдэг ганц бодол түүнд саад болж магадгүй байв. 

	Доктор миний ханцуйнаас чангааж:

	— Цаг боллоо! Эдний санааг бид мэдэж байна гэж одоохон хэлэхгүй бол хамаг хэрэг баларна. Хараач тэр буугаа сумлаж байгааг нь...

	Таныг юү ч хэлэхгүй юм бол би өөрөө... гэж шивнэв. 

	— Доктор хэрхэвч болохгүй! Та хамаг юм гутааж байна. Та чинь саад хийхгүй гэж амласан шүү дээ... Танд ямар хамаа байна? Би алуулахад ч дуртай байж болно шүү дээ... 

	Доктор намайг гайхан харж, 

	А! тэгвэл өөр хэрэг!.. Ганцхан гуйх юм хойд насандаа л надад бүү гомдоорой... гэв. 

	Тэр завсар ахмад гар буунуудаа сумлаж нэгийг Грушницкийд өгөөд чихэнд нь нэг юм инээмсэглэн шивнээд, нөгөөг нь надад өгөв.

	Би талбайн нэг өнцөг дээр очиж хөнгөн шархадвал гэдрэгээ савж унахгүйг хичээн бага зэрэг бөхийсхийгээд зүүн хөлөөрөө чулуу уллаж зогсов. 

	Грушницкий миний өөдөөс харж зогсоод, өгсөн дохиогоор буугаа өргөв. Грушницкийн өвдөг нь чичирч духан дунд минь шагайв... 

	Миний дотор гэнэт бачимдан цаглашгүй хорсол хилэн буцалж байлаа. 

	Гэтэл Грушницкий бууныхаа амыг доош буулгаж царай нь цаас шиг хувхай цагаан болоод секундант руу эргэж бухимдсан хоолойгоор. 

	— Чадахгүй нь гэв

	— Аймхай! гэж ахмад хариулав. 

	Буу тасхийж өвдгийг минь сум шалбалав. Би хавцлын амсраас бушуухан холдохын тул урагшаа өөрийн эрхгүй хэд алхав. 

	— За, Грушницкий найз минь алдчихдаг чинь харамсалтай байна даа! Одоо чиний ээлж болсон очиж зогс! 

	Урьдаар намайгаа үнс, бид хоёр дахин уулзахаасаа өнгөрсөн! гээд ахмад Грушницкийтэй тэврэлдэж ахмад инээдээ барьж ядан бүү ай гэж Грушницкий рүү зальтай гэгч хялав хийж хараад 

	— Хорвоо ертөнцийн бүх юм хуурамч!.. Араншин гэдэг муйхар, тавилан гэдэг сохор муйхар амь гэдэг тал зоосны ч үнэгүй гэж мэдээрэй! гэв.

	Тэрхүү гунигтай үгийг төлөв ихэмсэг байдлаар хэлчхээд ахмад байрандаа буцаж очив. Иван Игнатьевич Грушницкийг нулимсаа бөмбөрүүлж байж тэврэв. Ингээд Грушницкий ганцаараа миний өмнө үлдэв. 

	Тэгэхэд миний цээжинд ямар шүү янзын сэтгэл төрж байсныг би одоо болтол олж мэдэх гэж оролддог. Миний өөдөөс итгэл төгс ичгүүргүй түвшин харж байгаа энэ хүн бол хоёрхон минутын өмнө ямар ч аюулд эрсэгдэлгүй байж намайг золбин нохойн адил алах гэж байснаас гадна хэрэв арай л хүндээр хөлөө шархадсан бол зайлшгүй энэ хадан дээрээс нисэж унах байсныг санахтай хамт төрж гарсан занал хорсол байлаа. 

	Би бага ч байтугай гэмших шинж байгаа эсэхийг олж харах гэж түүний царайг нэлээд харж зогслоо. Гэтэл Грушницкий инээдээ барьж ядан байгаа шиг надад санагдав. Тэгэхлээр нь би:

	— Үхэхээсээ урьд бурханд залбираарай гэв. 

	— Миний санаа сэтгэлийг өөрийнхөөсөө илүү анхаарсны хэрэггүй. Харин бушуухан буудаад өгөхийг л хүсье.

	— Та одоо гүтгэснээсээ няцахгүй юу? Надаас өршөөл уучлал гуйхгүй юу?.. Сайн бодож үз... Сэтгэл чинь танд ямар нэг юмыг хэлж өгөхгүй байна уу?

	— Ноён Печорин! Та энд сурталдахаар ирсэн биш гэдгийг анхаарууштай байна... Бушуухан дуусгая. Хавцлаар хүн амьтан явбал биднийг харж орхино гэж Драгун ахмад хашхирлаа. 

	— Зөв сайн байна, доктор та наашаа ирээч, 

	Доктор хүрч ирэв. Хөөрхий доктор! Арваад минутын өмнөхөн Грушницкийн цонхийсноос ч долоон дор, царай алдчихсан байв. 

	Би дараах үгээ цаазын бичиг уншиж байгаа юм шиг удаан, зориуд чанга дуугаар:

	— Доктор, энэ ноёд лав яарсандаа болоод миний бууг сумлаагүй шиг байна. Та үүнийг дахин сайн сумлаад өгөөч! гэв. 

	— Тийм байх ёсгүй! Яалаа гэж! Би хоёулыг нь адилхан сумласан. Таны бууны сум уначихсан байлгүй... Тэр бол миний буруу биш! Тэглээ ч гэсэн та дахин сумлах эрхгүй... Ямар ч эрх байхгүй... Энэ бол журамд шууд нийцэхгүй, би хэрхэвч зөвшөөрөхгүй... гэж ахмад хашхирав:

	— За яах вэ. Тэгвэл би энэ тогтоосон болзлоор тантай буудалцана даа гэж би ахмадад хэлэв. 

	Ахмад хулчийлаа. 

	Яах учраа алдаад царай алдан доошоо хараад зогсож байсан Грушницкий, докторын гараас миний бууг булааж авах гэж ноцолдож байсан ахмадад:

	— Наадахыгаа орхи!.. Эдний зөв гэдгийг чи өөрөө мэдэх шүү дээ гэв. 

	Ахмад элдэв янзаар дохисон боловч Грушницкий ахмад руу харахыг ч хүссэнгүй. 

	Тэр завсар доктор бууг минь сумлаад өглөө. 

	Үүнийг хараад ахмад газар дэвсэн нулимж: «Чи ч ёстой нэг дүүрчихсэн тэнэг амьтан юм даа!.. Нэгэнт надад найдсан бол юу гэснийг минь дагаж л байвал болоо биз... Хохь чинь! 

	Ялаа шиг өөрөө өөрийнхөө нүдийг ух..» гээд буруу харж, «Тэглээ ч гэсэн энэ ч журамд шууд харшилж байна» гэж аман дотроо үглэв. 

	— Грушницкий! цаг гайгүй байна. Гүтгэлгээсээ няц, бүх хэргийг чинь би уучилъя. Чи намайг мэхэлж чадахгүй бардам зангийн маань бах нь ханалаа. Бид хоёр урьд сайн найзууд явснаа сана гэж би хэлэв. 

	Грушницкийн царай барсхийж нүд нь гялалзан:

	— Буудаад аль! Би өөрийгөө зүхэж зэмлэн, чамайг үзэн ядаж байна. Хэрэв чи намайг алахгүй бол би таныг нэг шөнө гэтэж байгаад хутгалж ална. Энэ дэлхий дээр бид хоёр хамт байх газар алга... гэж хариулав. 

	Би ч буудчихлаа... 

	Дарийн утаа замхарсны дараа харахад, Грушницкий талбай дээр алга болж ганганы эмтэрсэн амсраас өлөн тоос суунаглаж байв. 

	Цөм нэг амаар дуу алдан Finita lacomediâ!29 гэж би докторт хэлэв. 

	Доктор юу ч дуугарсангүй айсандаа болоод буруу харав. 

	Би мөрөө хавчисхийж, Грушницкийн секундант нартай мэхэсхийн ёслов. 

	Би зөргөөр доош бууж явахдаа хадны завсар Грушницкийн нэл цус болсон хүүр хэвтэж байхыг хараад өөрийн эрхгүй нүдээ аньж билээ. 

	Би морио тайлж аваад гэр лүүгээ алхуулав: Зүрхэнд минь бул хар чулуу байгаа мэт байлаа. 

	Нар ч бүүдийж илч нь халаахгүй байгаа шиг санагдаж байв. 

	Би гацаа хүрэнгүүтээ баруун тийшээ хавцал уруудан эргэв. Хүний бараа харахад хэцүү болж, гав ганцаараа баймаар санагдлаа. 

	Мориныхоо жолоог тавьж толгойгоо унжуулан баахан явж байгаад огт танихгүй газар хүрмэгц мориныхоо амыг эргүүлж замаа эрж олоод морь минь ч ядарчихсан, өөрөө ч ядарчихсан Кисловодскод буцаж ирэхэд нар жаргаж байлаа. 

	Вернер ирж танд хоёр захидал өгсөн нэг нь өөрийнх нь, нөгөө нь Верагаас ирсэн юм гэнэ лээ гэж зарц маань хэлэв... 

	Би түрүүчийн захидлыг задалж үзэхэд доорх агуулгатай захидал байв.

	«Цөмийг аль болох сайнаар гүйцэтгэлээ. Тамтаг болтлоо няцарсан биеийг нь авчирч цээжнээс нь сумыг авав. Хүн бүхэн түүнийг гэнэтийн аюулаар үхсэн гэж итгэж байна. Харин комендант л Грушницкий та хоёрын хэрүүлийг мэдсэн бололтой, толгой сэгсэрсэн боловч юу ч хэлсэнгүй таныг зэмлэх ямар ч баримт баталгаа алга, тайван нойрсож болно... Хэрэв болж өгвөл... баяртай» гэжээ. 

	Хоёр дахь захидлыг би удтал зүрхэлж задалсангүй.. 

	Вера надад юу бичсэн байдаг бол?.. гэдэг хүнд бодол сэтгэлийг минь түгшүүлж байж билээ. 

	Үг нэг бүр нь тархи толгойд минь мартагдаж арилшгүй нэвт шингэсэн тэр захидал нь энэ байна:

	 

	«Би чамтай үүнээс хойш хэзээ ч уулзаж чадахгүй гэж баттай итгээд үүнийг бичив.

	Би хэдэн жилийн өмнө чамаас салахдаа мөн л ингэж бодож байж билээ. Гэтэл тэнгэр намайгаа хоёр дахь удаагаа шалгаж үзмээр боджээ. Би тэр шалгалтыг нь тэсвэрлэж чадсангүй, уян дорой зүрх минь танил дасал болсон дуунд дахин автагдав... Тэглээ гэж чи намайгаа буруушаахгүй биз. Тийм үү? Энэ захидал бол сүүлчийн салах ёслол, хэлэх захих зүйл минь болог. Би чамд хайртай болсон цагаас хойш зүрхэндээ хуримтлагдсан бүхнээ чамд хэлэх ёстой. Би чамайг зэмлэхгүй, чи бол надтай бусад аливаа эрэгтэйчүүдийн нэг адил харилцаж байсан, чи надад хувийнхаа өмч шиг цэнгэл жаргал, түгшүүр, уйтгарын эх булаг шиг хайрлан дурладаг байсан, хэрэв амьдрал ийм олон талтай биш бол шал уйтгартай нэгэн янз байх сан биз. 

	Би үүнийг эхнээсээ аваад ойлгож байсан. Гэтэл хувь заяагүй хүн байжээ. Зүдрэм хохирлыг минь хэзээ нэгэн цагт үнэлэн үзэж ямар ч болзлоос үл шалтгаалах гүн гүнзгий халамж хайрыг минь хэзээ нэгэн цагт ойлгох биз гэж найдаад би чинийхээ төлөө юм бүхнээ зориулж байлаа. 

	Тэр цагаас хойш олон жил болж, сэтгэл санааны чинь бүх нууцад би нэвтэрч орлоо... Тэгээд урьдын найдвар минь шал дэмий горьдлого болжээ гэж ойлгов. Надад мөн ч харамсалтай байлаа! Гэвч дурлал минь сэтгэл санаатай минь хав барилдаж нийлээд сүр жавхаагаа алдсан боловч бүрмөсөн унтарсангүй. 

	Бид хоёр үүрд хагацлаа. Гэсэн ч чи намайг өөр ямар ч хүнд дурлахгүй гэж бат итгэж явж болно. Хайр сэтгэл минь чамд хамаг бүх нандин чухаг чанар, найдвар, нулимсаа барж гүйцжээ. 

	Нэгэнт чамд дурласан хүүхэн чамаас ондоо эрэгтэйчүүлийг тоохгүй байх нь аргагүйн учир бол чи тэднээс илүү сайхан болоод тэр үү? гэвэл огтхон ч үгүй! Гэсэн ч чиний төрх байдалд нэг л гойд ганцхан чамд л байдаг тийм ихэмсэг, нууцлаг шинж бий юм. Ярихгүй байлаа ч гэсэн дуунд чинь бусдыг эрхшээлдээ оруулдаг дийлдэшгүй чадал тодорч байдаг бөгөөд чамаас өөр хэн ч хүний хайр дурлалыг цаг ямагт татдаг байж чаддаггүй. Хэний ч уур хилэн нь ийм таашаалтай байдаггүйн дээр хэний ч харц нь ийм жаргал цэнгэл өгч чаддаггүй, хэн ч чам шиг ингэж давуу байдлаа сайнаар ашиглаж чадаагүй, чамаас өөр хэн боловч өөрийгөө зол жаргалтай гэж итгэж явахыг хичээдэггүй болохоор чухамхүү ингэж зол жаргалгүй явж чаддаг билээ. 

	Одоо би эндээс яаралтай явах болсныхоо учрыг чамд тайлбарлаж өгөх ёстой байна. Энэ нь зөвхөн надад холбогдох учраас чамд онц биш санагдахгүй биз дээ! 

	Өнөө өглөө нөхөр маань орж ирээд Грушницкий та хоёрын хэрэлдсэн тухай ярилаа. Лав л миний царай их хувирсан байх, тэр намайг зөндөө ширтэв. 

	Чи минь өнөөдөр надаас болж буудалцана гэдгийг санахад би ухаан алдаж унах шахлаа. Галзуурах нь ч юм уу гэж санагдав... Харин одоо ухаан санаа бүрэн болоод бодоход чи амьд үлдэнэ. Надгүйгээр чи үхэх учиргүй! Хэрхэвч үхэх учиргүй! гэж хатуу итгэж байна. Нөхөр маань тасалгаа дотуур нэлээд удаан хөлхөж явав. Тэр надад чухам юу ярьсан, би түүнд юу гэж хэлснээ ч би мэдэхгүй байна... Би лав л чамд хайртай гэж хэлсэн байх... Хамгийн сүүлд нь тэр намайг ам хэлээр айхавтар муухай доромжилчхоод гарч явсны нь л мэдэж байна. Юмаа ачаал гэж зарц нарт тушааж байхыг нь би сонсов... Би чинийхээ буцаж ирэхийг харуулдан цонхон дээрээ даруй гурван цаг сууж байна... 

	Тэгсэн ч чи минь амьд, хэрхэвч үхэхгүй!. Тэрэг бараг бэлэн боллоо... баяртай... баяртай... Би баларлаа. Гэтэл ямар ч хэрэг байх вэ дээ?.. Хэрэв чи намайгаа ямагт бодож санаж явна гэдэгт би баттай итгэж болох байсан бол... Тэгэхдээ би чамайг надад хайртай бай гээгүй, зөвхөн санаж яваарай гэж байгаа юм... баяртай. Тэд нар ирлээ... Би захидлаа нуух ёстой... 

	Мерид дурлаагүй чинь үнэн биз дээ? Чи Меритэй суухгүй шүү дээ? Чи минийхээ үгэнд орж намайгаа бодоод Меритэй битгий суугаарай. Би бол чамайг гэсээр байгаад энэ ертөнц дээр хамаг юмаа алдсан шүү дээ...» 

	 

	Би галзуу юм шиг харайн гарч хашаан дотуур хөтөлж явсан черкес мориндоо үсэрч мордоод Пятигорск орох замаар хар хурдаараа давхиж билээ. 

	Чулуутай бартаатай замаар хөөс сахруулж шуухинан хар хурдаараа давхиж зүдэрсэн морио би, хайр найргүй ташуурдсаар л явлаа. 

	Баруун уулын хяр дээр амарч байсан хар үүлсийн цаагуур нар жаргаж хавцалд бүрэнхий болж хүйтэн чийг татаж эхлэв. Подкумок гол чулуун дундуур нэг жигдхэн хүржигнэн цуурайтна. Би яарч тэвдэн хурдалсаар байв. Вератай Пятигорскод уулзаж чадахгүй нь гэж бодохоор зүрх минь алхаар цохих шиг болно. Нэг минут, бас минут болбол учирч гарыг нь атгах юм сан... Би залбирч, занаж, уйлж, инээвч... яахаа мэдэхгүй бухимдан сандарч цөхөрсөн сэтгэлийг минь яахан илэрхийлж чадах билээ... Вераг, үүрд алдчих магадгүй гэж бодохоос энэ дэлхий дээр миний хамгийн эрхэм чухаг нандин бөгөөд амьдрал, нэр төр, аз жаргалаас ч үнэтэй юм маань Вера болов. Миний толгойд ямар шүү хачин гайхалтай, солиотой бодол төрж байсан гэж санана... 

	Ингээд би морио хайр найргүй ташуурдан давхисаар л байв. Гэтэл морь маань түгшиж тэгшхэн газар хоёр ч удаа таварцаглав... Өөр морь сольж унаж болох Есентукийн хасгийн суурин хүртэл таван мод газар байв. 

	Хэрэв морь минь дахиад арван минут давхих чадалтай байсан сан бол хамаг хэрэг бүтэх юм сан. Гэтэл уул уруудан нэг жаахан жалга гаталж гартал морь минь багтран гэнэт шургаж унав. Би бушуухан үсэрч буугаад цулбуураас нь угзран морио босгох гэсэн чинь бүтсэнгүй. Шүд нь зуурч янцаглах сулхан дуу сонстоод хэдэн минутын дараа амь тавив. Ингээд би эцсийнхээ найдварыг алдан эзгүй хээр ганцаараа явган хоцорч өдрийн түгшүүрт явдал, шөнийн нойргүйгээс болж ядарч туйлдаад яваад үзэх гэтэл хөл минь солбиж би чийгтэй ногоон дээр унаж нялх хүүхэд шиг уйллаа. 

	Ийнхүү нулимсаа барихыг хичээсэнгүй гашуунаар уйлан удтал хөдлөлгүй хэвтэхэд цээж минь одоохон дэлбэрэх гэж байгаа юм шиг санагдав. 

	Хатуу зориг, хүйтэн сэтгэл минь тэр аяараа утаа шиг замхарч сэтгэл минь сулран ухаан санаа минь элий балай болов. Хэрэв тэр үед хэн нэгэн хүн намайг харвал лав дургүй нь хүрээд буруу харах байсан байх.

	Шөнийн шүүдэр уулын салхи, халуу оргисон толгойг минь сэрүүцүүлж ухаан бодол минь сэргэж, хэв янздаа ороход мөнөөхөн өнгөрсөн жаргалын хойноос хөөцөлдөх нь ямар ч ашиггүй бодлогогүй хэрэг юм. Надад өөр юу хэрэгтэй юм бэ? Түүнтэй уулзах гэж үү? Яах юм бэ? Бид хоёрын явдал дуусаагүй гэж үү? Салж хагацах ганц удаагийн гашуун үнсэлт дурсаж санахад минь онц нэмэр болохгүй, харин салж холдоход бүр ч хүнд болно гэдгийг сая ойлгов.

	Харин би уйлж чаддаг байсан маань зүгээр юм! Гэвч үүний шалтгаан нь сэтгэл санаа минь хөдөлж, шөнө нойргүй хоносон, бууны аманд хоёр минут зогссон, гэдэс өлөн явсан зэргээс болсон байж ч магадгүй юм. 

	Цөм сайн тал руугаа тэмүүлдэг! Энэ шинэ зовлон нь цэргийн хэлээр бол надад азтай дайралт болж өглөө. Ингэж ханатлаа уйлчхаад би, хэрэв мориор зөндөө давхиагүй, буцахдаа арван таван мод газар явган явах гэж зүдрээгүй бол, магад тэр шөнө нүд анихгүй өнгөрөх байжээ. 

	Би өглөөний таван цагт Кисловодскод буцаж ирээд дэвсгэртээ бушуухан орж Ватерлогийн дараа Наполеоны нойрссон шиг бөх нойрсов. 

	Намайг сэрэхэд гадаа харанхуй болчихсон байв. Би нээлттэй цонхны дэргэд сууж цамцныхаа энгэрийг ярахад уулын салхи ядралын нойронд ханаагүй... байсан цээжийг минь сэрүүцүүлж билээ. Тэртээ голын цаадах бэхлэлт, суурины гэрэл өтгөн дал модны мөчрийг нэвтлэн гялалзаж гадаа хашаанд чив чимээгүй, Мери авхайн байшин харанхуй байв. 

	Доктор орж ирэв. Царай нь тун баргар болчихсоны гадна ерийн зангаараа надтай гар барьсангүй. 

	— Доктор та хаанаас ирэв?

	— Хатагтай Лиговскийнхоос ирлээ. Охины нь бие муудаж мэдрэл нь суларчээ... Тэр ч яах вэ. Харин ийм хэрэг болоод байна. Нотлох биетэй баталгаа байхгүй боловч, дарга нар мэдчихсэн шиг байна. Ер нь болгоомжтой байхыг танд зөвлөе. Таныг Мери авхайн төлөө буудалцсан гэж сая хатагтай надад ярьж байна. Хатагтайд нөгөөх л өвгөн хэлсэн байх... Хэн ч билээ дээ? Тэр чинь ресторанд таныг Грушницкийтэй маргалдаж байхад тэнд байсан юм гэнээ. Үүнийг танд хэлэх гэж ирлээ, баяртай. Бид хоёр дахин уулзахгүй ч байж магадгүй, таныг өөр газар явуулчих байх гэв. 

	Доктор надтай гар барих гэсэн бололтой босгон дээр зогслоо... Хэрэв би гар барих гэсэн жаахан ч сэдэв гаргавал тэр намайг хүзүүдэн тэврэхээр байлаа. Гэтэл би жишим ч үгүй чулуу шиг хүйтэн дүртэй байсан болохоор гарч одов.

	Хүн гэдэг ийм л дээ! Цөмөөрөө адилхан. Бүх муу явдлыг урьдаас мэдэж, туслан зөвлөхөөр барахгүй өөр арга зам байхгүйг нь мэдээд уг явдлыг сайшаан дэмжчихээд харин адаг сүүлд нь бүх хариуцлагын хүндийг зориглон авсан хүнээс бие цэвэрлэж дургүйцэн зайлдаг хамгийн тохитой сайн хүн ч гэсэн, хамгийн ухаантай хүн ч гэсэн цөм адилхан иймэрхүү байдаг юм!.. 

	Маргааш өглөө нь би N гэдэг бэхлэлтэд очиж суух тушаал дээд дарга нараас аваад салахын мэнд хүргэхээр хатагтайнд очив. 

	— Та надад хэлэх ямар нэг чухал зүйл байна уу? гэж асуухад нь би сайн сайхан сууж байхыг ерөөе гэх мэтчилэн хариу хэлэхэд хатагтай гайхаж билээ. 

	— Харин надад бол тантай ярих маш чухал зүйл байна гэхэд би дуугүй суулаа. 

	Хатагтай чухам юунаас нь эхлэхээ олж ядсан бололтой царай нь барайж болцгор хуруугаараа ширээ тогшиж байснаа түгдрэн хэлсэн нь:

	— Эрхэм Печорин таныг тохитой сайн хүн гэж би бодож байна гэв. 

	Би толгой дохин мэхэлзэв. 

	— Хэдийгээр таны байдал баахан эргэлзээтэй мэт боловч би таныг ингэж байна гэсэн ч танд миний мэдэхгүй өөр шалтгаан байж ч болох юм. Түүнийгээ та одоо надад итгэж ярих ёстой. Та миний охиныг бузар гүтгэлгээс хамгаалан, түүний төлөө буудалцаж амь биеэ алдах шахлаа.. Грушницкий нэгэнт алагдсан болохоор (гээд залбирч) түүнийгээ та хүлээхгүй гэдгийг би мэдэж байна. Грушницкийг, бас таныг ч гэсэн бурхан тэнгэр уучлах биз!.. гэж би найдаж байна. Энэ ч надад хамаатай биш... Миний охин буруутай биш ч атугай энэ хэргийн шалтгаан нь болсон юм болохоор би таныг зэмлэж хэрхэн зориглох билээ. Мери надад цөмийг нь хэлсэн... Та миний охинд хайр сэтгэлтэй болсноо хэлж... Мери ч танд сэтгэлтэйгээ хэлсэн болохоор «гүнж уртаар санаа алдан» бүх зүйл бүрдсэн гэж би бодож байна. Гэтэл охины маань бие муу байдаг, лав энгийн өвчин биш дэг! Үүнд би баттай итгэж байна. Нууцгай уйтгар гуниг шаналгаад байх шиг байна. Өөрөө хэлж өгөхгүй юм. Гэсэн ч та л түүний шалтгаан болсон гэж би боддог.. Ингэхэд та намайг өндөр их тушаалтай, үлэмж баячуулыг эрдэг гэж санадаг байж магадгүй, тэгж бодсоны хэрэг алга. Би ганцхан охиныхоо жаргалыг л бодож байна. Таны одоогийн байдал төдий л атаархмаар сүрхий биш боловч цаашдаа засрах биз. Та ч бас хөрөнгөтэй хүн. Миний охин танд үнэхээр дурласан, нөхрөө жаргуулж чадахуйц хүмүүжилтэй хүн шүү. Би баян, Мери бол миний ганц охин... Юу таныг бариад байна вэ? Хэлээч! Уг нь энэ бүхнийг би танд хэлэх ёсгүй байсан юм. Гэсэн ч таны сэтгэл зүрх, нэр төрд би итгэж байна. Миний цор ганц охин... ганц охинтой гэдгийг бодооч...

	Тэгээд хатагтай уйлав. Танд би хариулах нөхцөл алга байна. Танай охинтой хоёулхнаа ярилцахыг зөвшөөрнө үү... гэж би хэлэв. 

	Хатагтай уцаарлан босоод: 

	— Яасан ч үгүй! гэж хашхирлаа. 

	— Дураараа бол гээд би гарахыг завдав.

	Хатагтай бодлого болсноо намайг хүлээж бай гэж дохиод цаашаа оров.

	Таван минут өнгөрөв. Зүрх минь хүчтэй цохиловч ухаан санаа минь тайван, толгой хүйтэн хэвээр байлаа. Хонгор Мерийг хайрлах дурлалын өчүүхэн ч хайрыг үзээд өгье гэхэд сэтгэл зүрхэнд минь даан ч алга байлаа. 

	Тэгтэл үүд онгойж Мери авхай орж ирлээ. Бурхан минь! Уулзаагүй болсноос хойш түүний зүс царайны хувирсан гэдэг жигтэйхэн. Уулзаагүй тийм удсан гэж үү?

	Авхай тасалгааны голд хүрээд гуйвсанд би ухасхийж босож очоод түшээд, зөөлөн сандал дээр аваачиж суулгав. 

	Би урдаас. нь харж зогслоо. Бид хоёр удтал дуугүй байцгаав. Цаглашгүй уйтгарт нэрвэгдсэн том нүд нь миний нүдэнд ямар нэг найдвар эрэх мэт цонхигор цагаан уруул нь хөдөлж дэмий л инээмсэглэхийг оролдоно. Өвдөг дээрээ тавьсан зөөлөн жаахан гарын нь туранхай гэдэг нь нэвт гэрэлтэх шиг харагдахад өрөвдөх сэтгэл төрж билээ. 

	— Би, танаар даажигнасныг авхай та мэдэж байгаа биз дээ?..

	Та намайг жигшин зэмлэх ёстой гэж би хэлэв. 

	Хацар нь өвчтэй хүний шинжтэй болжээ. 

	— Ийм болохоор та надад хайртай байж болохгүй... гэж би ярилаа. 

	Авхай цаашаа эргэж ширээн дээр тохойлдон нүүрээ таглахад нүдний нь нулимс гүйлгэнэх шиг үзэгдэв. 

	— Ай бурхан минь! гэж авхай сулхан дуугаар хэлэх нь сонстов. 

	Энэ байдал үнэхээр тэсвэрлэшгүй болж, дахиад нэг минут үргэлжлүүлсэн бол би түүний өлмийд сөгдөн уначихмаар байлаа. 

	Тэгээд би дуугаа аль болохоор чангалан инээмсэглэмэр болоод:

	— Би тантай ханилан сууж чадахгүйг та өөрөө үзэж байгаа биз. Та тэгье гэж одоо бодсон ч дорхноо гэмших байх. Таны эхтэй ярилцсан маань намайг тантай ингэж ний нуугүй ширүүнээр ярилцахад хүргэлээ. Эх чинь буруу юманд төөрөлдөөд байх шиг бололтой, түүний нь та хялбархнаар ойлгуулчих биз гэж би найдаж байна. Би та нарын өмнө хамгийн арчаагүй гутамшигт явдал үйлдсэнээ өөрөө гэмшиж байгааг минь та харж байгаа ч байх. Та нартаа миний хийж өгч чадах л юм энэ байна. 

	Та миний тухай ямар ч муу юм саналаа гэсэн би тэр бүхнийг хүлээнэ... Би таны өмнө өчүүхэн хүн болохыг минь үзэж байгаа биз... Та надад сэтгэлтэй байсан ч гэсэн энэ минутаас эхлээд намайгаа жигшин үзэх болно, тийм байгаа биз дээ?

	Авхай над руу эргэж харсанд түүний царай гантиг шиг зэвхий цагаан болж зөвхөн нүд нь л гайхамшигтай гялалзаж байлаа.

	— Би таныг харахаас нүд минь хорсож байна... гэж авхай хэлэв. 

	Би баяр хүргэж хүндэтгэн ёслоод гарч одов. 

	Цагийн дараа би өртөөний гурвалсан морин тэргээр Кисловодскоос гарав. Есентукээс хэдэн мод зайтай газар сайн морины минь сэг замын хажууд хэвтэж байхыг харлаа. Явуулын хасгууд эмээлийг минь авсан бололтой, эмээлийн нь орон дээр хоёр хэрээ сууж байлаа. Би санаа алдан буруу харлаа... 

	Одоо энэ уйтгартай бэхлэлтэд байхдаа би өнгөрсөн явдлаа үе үе санаж, хувь заяаг минь нээж өгсөн энэ замаар яагаад орсонгүй вэ?.. Тэгвэл санаа амар, тайван жаргах байжээ гэж өөрөө өөрөөсөө асууж суунам. Үгүй, би ийм байдалд яагаад ч дасахгүй сэн! Би бол дээрэмчний завин дээр төрж бойжоод, сэтгэл санаа нь шуурга, тулалдаантай ижил дасал болчихсон тэнгисчин, эрэг дээр хаягдаад уйдаж шаналсан түүнийг төглийн сүүдэр сэрүүцүүлэвч, гэгээн нар ээсэн ч ижил дасал болохгүй, бүхэл өдөржингөө усны захын элсэн дээгүүр тэнүүчилж хуйлран долгилогч давлагааны нэг хэвийн чимээг чагнан бургилсан хөх тэнгисийг саарал үүлнээс заагласан тэртээ холын цайвар, манан дотор, эхлээд тэнгисийн цахлай шувууны далавч шиг үзэгдсээр, аажим аажим овон товон давлагаанаас ялгаран тодорсоор аглаг цөлийн эрэг лүү алгуурхан дөтөлж ирдэг нөгөө хүслэн болсон далбаат онгоц минь бүртэлзэн харагдана уу, үгүй юү гэж ширтэн харж явдгийн адил болжээ... 

	
III : ФАТАЛИСТ

	Би явган цэргийн батальон байрлаж байсан зүүн жигүүрийн хасгийн сууринд хоёр долоо хоног байж билээ. Тэндхийн офицерууд орой болгон нэг нэгийндээ ээлжээр цугларч хөзөр тоглодог байлаа. 

	Бид бастон тоглож уйдаад, хөзрөө ширээн доогуур чулуудаж орхиод хошууч С...-ийнд удтал сууж, ер бусын сонин хачин зүйлс ярьцгаалаа. Хүмүүсийн хувь заяа тэнгэрт бичээстэй байдаг юм гэдэг лалын шашинд бишрэгчид, манай христосын шашинтны дунд цөөнгүй байдаг тухай ярилцав. Хүн болгон pro, contra30 гэж янз бүрийн ер бусын зүйлс ярьцгааж билээ.

	— Ноёд минь, энэ яриа бол баттай нотолгоо болж чадахгүй. Та нарын бодсон санаснаа баталж байгаа тэр хачин жигтэй явдлыг та нарын хэн нь ч нүдээрээ үзээгүй шүү дээ? гэж өвгөн хошууч хэлэв. 

	Хэн маань нь ч үзээгүй, гэсэн ч бид худал хэлдэггүй хүнээс сонссон... гэж олонх нь хэлэв. 

	— Энэ бүгд цөм худал! Бидний үхэх цагийг жагсааж бичсэн дансыг үзсэн үнэнч хүн чинь хаа байна вэ? Хэрэв тэгж урьдаас яг тогтоочихсон юм бол яагаад бидэнд санаа зориг, оюун ухаан заяасан юм бэ? Ямар учраас бид үйл явдлаа тайлагнаж байдаг ёстой юм бэ гэж нэг хүн хэлэв. 

	Тэгмэгц тасалгааны буланд сууж байсан нэг офицер босож ширээ рүү алгуурхан хүрч ирээд, тэнд сууж байсан хүмүүсийг баясгалантай амарлингуй харцаар харав. Түүнийг овог нэрийн нь байдлаар үзвэл серб гаралтай хүн байлаа. 

	Бага дарга Вуличийн төрх байдал нь түүний зан төлөвт яг тохируу ажээ. Өндөр нуруут, хүрэн бор царай, тас хар үс, сэргэлэн хар нүд үндэс гарлыг нь гэрчилсэн тэгш шулуун хамар, цаг ямагт уруулаараа инээмсэглэж байдаг уйтгарт хүйтэн инээмсэглэл энэ бүгд нь нөхөрлөж явах хувь заяатай хүмүүстэйгээ санаа бодол, дур хүслээ хэлэлцэн хуваалцаж чаддаггүй онцгой шинжийн хүн болоход нь яв цав тохирсон бололтой. 

	Вулич бол зоримог, үг цөөнтэй боловч хэл яриа нь хурц оновчтой бөгөөд сэтгэл санааныхаа болон гэр бүлийнхээ нууцыг ямар ч хүнд хэлдэггүй Архи ер амсдаггүйн дээр үзээгүй байж сайхны нь мэдэхэд бэрхтэй залуу хасаг охидыг ч эргүүлдэж яваагүй хүн ажээ. Хурандаагийн авгай түүний сэргэлэн цовоолог харцанд тун их шохоорхсон гэлцдэг. Харин тэр тухай өөрт нь цухуйлгахад үнэнээсээ уурладаг байжээ. 

	Түүний нуудаггүй ганц дуртай зүйл бол тоглоом байлаа. Ногоон ширээний дэргэд суухтайгаа зэрэг хамаг юмаа мартчихаад, дандаа л хожигддог боловч байнгын бүтэлгүй тоглолт нь түүний эгдүүг хүргэж, зөрүү занг улам ч хөдөлгөдөг ажээ. Аялалд явж байхад Вулич нэг шөнө дэрэн дээрээ банк өнхрүүлж байжээ. Тун ч их хожиж байлаа. Гэтэл гэнэт буу тачигнаж, түгшүүрийн харанга цохиод, цөм буу руугаа харайлгахад Вулич байрнаасаа ч босолгүй бүх банканд! гэж хамгийн их хортой нэг рүүгээ хашхирч байжээ. Цаадах нь гүйн гарах зуураа, «хөзрийн долоогоор явлаа» гэв. Олныг үймж байхад мань Вулич хөзрөө хагсаад, хуваачихсан байжээ. 

	Вуличийг цэргийн хүрээнд хүрч очиход айхтар ширүүн буудалцаан болж байжээ. Гэтэл Вулич бууны сум, чечений сэлмийг хайхрахгүй, нөгөө азтай тоглогчоо эрж явжээ.

	Ой дотроос дайсныг шахан хөөж байсан цэргүүдийн эгнээн дотор нөгөө хүнээ явж байхыг хармагц:

	— Хөзрийн долоо цохисон шүү! гэж хашхираад халааснаасаа түрийвчээ гаргаж азтай хүндээ, энд яаж өгч авалцах билээ гэж татгалзсаар байтал нь мөнгөө өгч, тааламжгүй үүргээ гүйцэтгээд, цэргүүдээ дагуулан, давшиж, тулалдааныг дуусан дуустал чеченчүүдтэй хатуу зоригтой буудалцаж байсан гэж ярилцдаг. 

	Туслагч Вуличинийг ширээ рүү очмогц, ямар нэг сонин хачин юм үзүүлэх байх гэж бодоод хүмүүс таг чиг болов. 

	— Ноёд оо! (Ерийнхөөсөө намуун боловч тайвуу, дуугаар) ноёд минь, дэмий хоосон маргасны хэрэг юу байна? Та нар баталгаа хүсэцгээж байх шив дээ. Хүн амьдралаа санааны дураар захирч чаддаг эсэх, эсхүл бид нарын үхэх минут нь урьдаас тогтоогдчихсон байдаг эсэхийг өөрсдийн биеэр туршиж үзэх санал байна... Үзэх хүн байна уу? гэж тэр хэлэв. 

	Би л үгүй би л үгүй! Хачин амьтан шүү! Ийм юм санаанд нь ордог байна шүү!.. гэж тал бүрээс нь дуугарцгаав. 

	— Мөрийцье гэж би тоглож хэлэв.

	— Юугаар?

	— Урьдаас тогтоогдсон тавилан гэж огт байдаггүйг батална гээд би халааснаасаа, байгаа бүх хоёр аравтаа ширээн дээр гаргаж шидэв. 

	— Тэгье, гээд Вулич хүнгэнэсэн дуугаар хошууч та, бид хоёрын шүүгч бол. Май арван тавт, үлдсэн тавыг нь та надад өгнө биз. Та найзын журмаар үүн дээр нэмэрлэх ёстой гэв. 

	— Тэр ч болно. Ингэхэд чухам юу болох гэж байгаа, тэгээд та хоёр мөрийгөө яаж таслах гэж байгааг би сайн ойлгохгүй байна гэж хошууч хэлэв. 

	Вулич дуугүйхэн хошуучийн унтлагын өрөө рүү явахад нь бид дагаж орлоо. Вулич буу өлгөөстэй хана руу шууд очиж, олон янзын гар бууны дотроос нэгийг мулталж авав. Яах гэж байгааг нь бид ойлгохын завдал болоогүй байтал Вулич бууны гохыг татаж дарь хиймэгц, хүмүүс өөрийн эрхгүй дуу алдаж гараас барьж аваад:

	— Чи чинь яах гэж байна вэ? Энэ чинь юун галзуурсан хэрэг вэ гэж хашхирцгаав. 

	Вулич аанай гараа алгуурхан мулталж аваад:

	— Ноёдоо! Хэн миний төлөө хорин червонец төлөх вэ? гэв.

	Цөм дуугүй болоод холдоцгоов. 

	Вулич өөр тасалгаа руу орж, ширээний хажууд суугаад биднийг хойноос нь очиход ширээ тойрон сууцгаа гэж дохив. Тэрхэн үед бид түүний ямар нэг нууцлаг эрхшээлд автаж билээ. Би түүний нүдийг эгцлэн ширтэхэд, харин Вулич туршин ширтсэн нүдний минь урьдаас тайван тогтвортой харж, зэвхий цайвар уруулаараа инээмсэглэж билээ. Хэдийгээр байдал зориг нь бат мэт боловч цонхигор царайд нь үхлийн тэмдэг тодорч байгаа харагдлаа. Хэдхэн минут болоод үхэх гэж байгаа хүний царайн дээр гарцаагүй болсон хувь заяаны нь жигтэйхэн шинж тэмдэг тодорч байдгийг би өөрөө ч ажигласан, тэр ажиглалтыг маань ч хашир настай дайчид баталдаг байсан юм. Ийм учраас ажиглаж дадсан нүдний эндүүрэх нь ч хол биз дээ. 

	— Та ч өнөөдөр үхэх юм байна даа гэж би хэлсэнд, тэр над руу хурдан гэгч эргэж:

	— Үхэх ч магадгүй, үгүй ч байж магадгүй... гэж аажуу намуун дуугаар хариулав.

	Дараа нь хошууч руу хандаж: Буу чинь сумтай юу? гэж асуулаа. Хошууч самгардаад сумтай, сумгүйг сайн мэдсэнгүй.

	— Болиоч. Вулич минь! Толгой дээр нь өлгөөстэй байсан юм чинь сумтай байлгүй яах вэ. Ингэж тоглох гэж юу гэсэн үг билээ.... гэж нэг хүн хашхирав. 

	— Тэнэг тоглоом байна даа! гэж бас нэг нь угтан хэллээ. 

	— Сумгүй гэж би таван рублид чинь тавин рубль тавья! гэж гурав дахь хүн хэлэв. 

	Дахиад мөрийцөж эхэллээ. Тэр удаан ёслолд залхуу минь хүрч; «Нөхөр минь өөрийгөө буудах гээд байгаа юм бол бууд, үгүй юм бол буугаа байранд нь аваачиж өлгө. Явж унтацгаая» гэв. 

	— Зүйтэй, явж унтацгаая гэж олонх хүн дэмжлээ. Гэтэл Вулич бууныхаа амыг духандаа тулгаж:

	— Ноёд оо, сууринаасаа бүү хөдөл гэж гуйя! гэв. Цөмөөрөө гөлрөн гайхав. 

	— Ноён Печорин, май энэ хөзөр аваад дээш нь хаяад орхи гэж Вулич хэлэв. 

	Би одоо санахад ширээн дээрээс бундангийн тамга аваад дээш нь шидсэнд, хүмүүс амьсгалаа хураан нүдээ бүлтийлгэн, сүрдэн айж, хий дэмий хачирхсан харцаар нөгөө гар бууг ширтэж байснаа агаарт эргэлдэж, аяархан бууж байгаа гайны тамгыг гөлрөн ширтэцгээв. Тэгтэл бундангийн тамгыг ширээнд дөнгөж хүрэхтэй хамт Вулич бууныхаа гохыг дарчихсан нь... Дуугарсангүй! 

	— Ашгүй цэнэггүй байжээ... гэж олонх хүн дуу алдацгаав. 

	— Гэвч шалгаад үзье гээд Вулич бууныхаа гохыг дахин татаж, цонхон дээр өлгөөстэй байсан малгайг шагаймагц буу тас хийгээд тасалгаагаар нэг утаа болов. Утаа арилсны дараа малгайг авч үзэхэд яг дунд нь сум нэвт цохиод, цаадах хананд нь гүнзгий шигдсэн байлаа. 

	Гурван минут хэртэй хэн ч дуугарч чадсангүй. Харин Вулич аанай гэгч миний мөнгийг аваад түрийвч рүүгээ хийж байж билээ. 

	Буу эхлээд ямар учраас авалцаагүй тухай бөөн яриан болов. Зарим нь бууны чих нь битүүрсэн байлгүй гэлцэнэ. Анхны дарь нойтон байсны нь Вулич дараа шинэ дарь хийсэн гэж шивнэлдэнэ. Би бууг нь үргэлж нүд салгалгүй харж байсан болохоор сүүлийн хэлэлцдэгийг худлаа гэж батлав.

	Та ч тоглоомын тэнгэртэй хүн юм даа гэж би Вуличид хэлэв... 

	— Би хүн болсоор анх удаа... энэ ч банк штосс31 хавьгүй дээр гэж Вулич бахархан хэлж билээ. 

	— Тэгэвч баахан л аюултай юм байна даа. 

	— Юу нь? Та чинь тавилан гэдэгт итгэж эхэлсэн биш бил үү?

	— Итгэх ч итгэж байна. Харин яагаад та өнөөдөр үхэх юм шиг надад санагдсаныг би ойлгохгүй байна...

	Саяхан дух руугаа санаандгүй буу тулгаад байсан хүн маань гэнэт царай нь хувьсхийн, эвгүйрхэв.

	Вулич босож. 

	— Одоо ч больё! Та бид хоёрын мөрий гэнэт дууссан болохоор та нарын хэлсэн зүйл одоо цагаа алдсан шиг санагдаж байна... гэж хэлээд малгайгаа авч одов. Тэр явдал надад хачин жигтэй бөгөөд зүгээр ч биш шиг санагдлаа. 

	Удалгүй бүгдээрээ Вуличийн гайхамшигт явдлын тухай дор бүрдээ янз бүр ярилцсаар гэр гэртээ тарцгаав. Үүнд харин надгүйгээр зохистой цагийг олж чадахгүй байсан юм шиг би, биеэ буудах гэж байгаа хүний эсрэг мөрий тавьсан болохоор нь намайг тэнд байсан хүмүүс цөм амиа бодогч гэж нэгэн дуугаар нэрлэсэн биз!.. 

	Би гацааны эзгүй гудамжаар гэр лүүгээ буцаж явлаа. Сэргэр байшингуудын цаанаас тэргэл улаан сар, түймрийн туяа шиг улайн дээшлээд, цэнхэр хөх огторгуйд од мичид намуун тайван гялалзаж байв. Тэнгэрийн одод өчүүхэн хэсэг газрын төлөө буюу эсхүл ямар нэг зохиомол эрхийн төлөө тэмцэлдэгч бидний үл ялих маргаанд гар бие оролцож байдаг юм гэж боддог цэцэн мэргэн урьд байсныг санаад инээд хүрч явлаа. Тэгээд юу болов оо? Тэдний бодлоор гагцхүү хүмүүсийн дайн тулалдаан, ялалт дийлэлтийг гийгүүлэн гэрэлтүүлэхийн тулд асаасан тэрхүү огторгуйн зул нь урьдын адил өнгө гэрэл төгс мандсаар байтал харин тэдгээр хүмүүсийн хүсэл найдвар нь хүмүүстэйгээ цуг ойн захад арчаагүй тэнүүлчний асаасан гал шиг аль дивангарт унтарч үгүй болжээ! Хэдий тийм боловч бүхэл бүтэн тэнгэр, тоо томшгүй оршигчдынхоо хамт үг хэлгүй ч атугай хувиршгүй үнэнчээр тэдний дээрээс ширтэн туслалцаж байдаг гэрэлт биширсэн итгэл нь тэр цагийнхаа хүмүүст цаглашгүй их зориг хүч олгож байжээ... Гэтэл тэдний хөөрхий удам угсаа болох, гарцаагүй үхэхээ санахтай зэрэг зүрх минь шимшрэн өөрийн эрхгүй айхаас өөр айж сүрдэх юмгүй, итгэл, бахархал, баяр цэнгэлгүй зайн тэнүүлэгч бид нь хүн төрөлхтний сайн сайхны тулд байтугай, өөрсдийн хар биеийн зол жаргалын төлөө үлэмжийн их эрсдэл хохиролд учрах чадалгүй улс юмаа. Учир юу гэвэл, ийм жаргал байх нөхцөлгүйг мэдэж итгэл найдвар байтугай хүн буюу, хувь заяатайгаа тэмцэх аливаа тэмцлийн дунд хүний дотор төрдөг тодорхой биш боловч чухамхүү жаргал цэнгэлгүйгээр нэг төөрөгдлөөс нөгөө төөрөгдөл рүү тэмүүлж явсан элэнц хуланцынхаа адил нэг эргэлзлээс нөгөө эргэлзэлд сэтгэл амарлингуй шилжиж байдаг болжээ. 

	Энэ мэтийн олон бодол сэтгэлд минь орж явав. Гэсэн ч би ямар нэг хийсвэр бодлыг эргэцүүлэн бодох дургүй учраас тэр болгоныг сэтгэлдээ тогтоосонгүй, тогтоохын ч ашиг юу билээ дээ?... Би ид залуу байхдаа элдвийг мөрөөддөг, тавтиргүй хомхой төсөөллөөр минь үүсдэг байсан гунигтай буюу баяр баясгалантай дүрийн аль алиныг ч энхрийлж байх ч дуртай байлаа. Гэтэл түүнээс надад юу үлдэж хоцров оо? гэвэл гагцхүү шөнө турш зүүдтэйгээ тулалдсан хүн шиг ядрал, бүдэг балаг дуртгал, үйлдсэн хэрэг явдлын гэмшил л үлджээ. Тэгж би дэмий хоосон тэмцэлдсээр байгаад бодит амьдралд нэн чухаг хэрэгцээтэй сэтгэл санааныхаа илчийг барж, хөдөлбөргүй зориг эрмэлзэл маань тогтворгүй болчихсон юм. Би иймэрхүү амьдралд орохдоо, түүнийг урьдчилан, сэтгэлээрээ амсаж үзсэн болохоороо нэгэнт уншчихсан номыг нь болхи муухайгаар дуурайлган бичсэн зүйлийг дахин уншихын адил ой гутмаар уйтгартай болчихжээ. 

	Энэ үдшийн явдал надад нэлээдгүй гүнзгий сэтгэгдэл төрүүлж сэтгэл мэдрэлийг минь донсолгов. Би одоо тавилан үйлийн үр гэдэгт чухам итгэдэг, итгэдэггүйгээ үнэндээ мэдэхгүй байна. Гэсэн ч би өнөө орой түүнд хатуу итгэж байлаа. Баталгаа нь гарцаагүй болж манай элэнц хуланц хийгээд тэдний хичээнгүйлэн хэрэглэдэг байсан астрологийг шоолж байсан чинь нөгөө элэнц хуланцынхаа замаар өөрийн эрхгүй орчхов. Гэвч би тэр аюултай замаар орчихсоноо цаг тухайд нь мэдэж зогсоод, ямар ч юмыг эрс буруушаалгүй, ямарваа юманд сохроор сэтгэхгүй байх журмыг сахин, метафизикийг таягдаж, зам мөрөө ширтэх болов. Иймэрхүү болгоомжлол нь тун ч завшаан болж амьд биш бололтой нэг зөөлхөн бүдүүн юманд золтой л бүдэрч унасангүй. Сартай байсан тул, юу байдаг бил ээ? гэж тонгойгоод харсан чинь тэг дундуур нь сэлмээр тас цавччихсан гахай хэвтэж байв... Би гахайг дөнгөж харж амжихын төдий хүний хөлийн чимээ гарч гудамжаар хоёр хасаг гүйлдэж ирээд, гахай хөөж яваа согтуу хасаг дайралдаагүй биз? гэж надаас нэг нь асуулаа. Би, тэдэнд хасагтай дайралдаагүйгээ хэлж согтуу хасгийн агсам авирлалд эрсэгдсэн гахай руу заав. 

	Муухай дээрэмчин! Архи уучихлаараа юу дайралдсанаа сүйтгэж байдаг юм. Еремеич, хойноос нь бушуухан явъя. Барьж хүлэхгүй бол.. гэж хоёр дахь хасаг нь хэлэв. 

	Тэр хоёр ч явлаа, би ч тун болгоомжтой явсаар гэртээ эсэн мэнд хүрч ирэв. 

	Би сайн занг нь ялангуяа хөөрхөн охин Настяг нь найршааж үздэг, нэг урядник өвгөнийд суудаг байлаа. 

	Настя урьдын адил нэхий дээл нөмрөөд, хаалган дээр намайг хүлээж, шөнийн сэрүүнд даарч, хөхөрсөн хөөрхөн уруулыг нь сарны туяа гийгүүлж байлаа. Намайг танихтайгаа зэрэг инээн угтсан боловч түүнийг анхаарах явдал надад байсангүй. «Баяртай Настя!» гэж хэлээд би хажуугаар нь гарч байрандаа оров, Настя нэг юм хэлэх гэснээ болиод санаа алдан хоцров. 

	Би үүдээ түгжиж лаа асаагаад, орондоо орж хэвтэв. Харин энэ удаа нойр минь ерийнхөөсөө хожмог хүрч үүр хаяарах үед сая нойрсов. Лав намайг тэр шөнө унтуулахгүй гэж тэнгэр дээр бичээстэй байсан байх, өглөөний дөрвөн цагт манай цонхыг хоёр гар зэрэг балбасанд би харайн босоод, юу болов?.. гэж асуув. «Босоорой, хувцаслаарай!» гэж хэдэн хүн хашхиралдах сонстов. Би ч бушуухан хувцаслаад гарав. «Юу болсон гэж бодно» гэж намайг аваачихаар ирсэн үхсэн хүн шиг зэвхий цонхийсон царайтай гурван офицер нэг дуугаар хэлцгээв. 

	— Яагаа вэ?.. 

	— Вулич алуулчихжээ. 

	Би цэл гайхчхав.

	— Нээрээ алуулчихсан! бушуухан очицгооё гэлцэв. 

	— Хаашаа?

	— Яваад л мэднэ дээ... гэв.

	Тэгээд бид явцгаалаа. Тэд нар надад чухам юу болсныг, Вуличийг үхэхээс нь хагас цагийн өмнө гарцаагүй үхлээс нь аварсан нөгөө хачин жигтэй тавилангийн тухай элдэв зүйлийг таамаглалтай хольж хутган ярьж өгөв. Вуличийг шөнө харанхуй гудамжаар ганцаараа буцаж явахад нь нөгөө гахай цавчиж алсан согтуу хасаг яг дайралдчихжээ. Тэгэхэд нь Вулич гэнэт зогсоод: «эрхэм минь чи хэнийг эрж явна вэ?» гэж асуугаагүй бол тэр хасаг хажуугаар нь анзааралгүй өнгөрөх байжээ. Гэтэл тэгж асуумагц согтуу хасаг: «чамайг!» гээд Вуличийг сэлмээр мөрнөөс нь аваад зүрхэнд хүртэл цавчиж орхижээ. Тэр яргачныг эрж яваад надтай дайралдсан хоёр хасаг тэрхэн даруйд нь амжиж очоод Вуличийг өндийлгөсөн боловч «Түүний хэлдэг үнэн байжээ» гэж хэлээд амьсгалаа зураажээ. Тэрхүү надтай холбогдол бүхий үгний битүүлэг учрыг ганцхан би л ойлголоо. Би хөөрхий түүний хувь заяаг аргагүй л урьдчилан хэлж хувилсан нүүр царайнд нь удахгүй үхэхийн тул мөрийг тодорхой олж харсан зөн маань намайгаа хуурсангүй билээ. 

	Яргачны ороод үүдийг нь түгжсэн гацааны захын жижиг байшин руу бид очицгоов. Уйлж чарласан олон эмэгтэйчүүд тэр байшин руу гүйлдэж, хожимдсон хасгууд гэрээсээ гүйлдэж гараад, хутгаа яаран зүүсээр биднээс түрүүлэн гүйцгээж байв. Айхтар их үймээн болж билээ. 

	Биднийг тэгж явсаар очиход үүд, цонхны нь дотроос нь түгжсэн жаахан байшинг олон хүн тойрч офицер хасгууд маргалдаж, эмэгтэйчүүл олон юм үглэн уйлалдаж байв. Тэдний дунд бухимдан галзуурах шахсан нэг эмгэний-зэвүүн царай харагдлаа. Бүдүүн дүнзэн дээр өвдгөө тохойлдон хоёр гараараа толгойгоо атгаад сууж байсан тэр эмгэн нь нөгөө яргачны эх юм санжээ. Залбирч байгаа юм уу? Хараан зүхэж байгаа юм уу? Уруул нь байн байн умалзана. 

	Ямар нэг арга сүвэгчилж гэмтнийг барьж авах хэрэгтэй байлаа. Гэтэл түрүүлж орох зүрхтэй хүн нэг ч олдсонгүй. 

	Би байшингийн цонх руу очиж, хаалтын нь завсраар шагайж харахад царай нь зэвхий хөх болчихсон нөгөө хасаг, цустай сэлмээ дэргэдээ хаячихсан, баруун гартаа гар буу бариад шалан дээр хэвтэж байлаа. Нүдээ ийш тийш аймшигтай эргэлдүүлэн, өчигдрийн явдлаа үе үе бүдэг бадаг санаж байгаа бололтой давхийн толгойгоо шүүрч байлаа. Би харцны нь байдлаар гойдын зориг гаргах хүн биш юм гэдгийг нь мэдээд, үүдийг нь эвдлэн олон хасаг дайрч ороод баривал болохыг тушаахгүй байгаа нь дэмий хэрэг. Харин ухаан мэдээ бүрэн орчихвол бүр ч хэцүү болно гэж хошуучид хэллээ. 

	Тэр зуур өвгөн Есаул үүд рүү очиж нэрээр нь дуудсанд хариу дуугарав. 

	— Ефимыч чи минь хэрэг мандуулчихжээ. Одоо яах ч арга алга. Бууж өг гэж өвгөн Есаул хэлэхэд. 

	— Бууж өгөхгүй! гэж хасаг хариулж байв.

	— Тэнгэр бурхнаас ч айдаг байгаа даа! Чи бол муусайн чечен биш, үнэн итгэлт христосын шашинтан шүү дээ. Нүгэл хилэнц чинь чамайг хэрэгт оруулчихсан болохоор яах ч арга алга. Хувь заяанаасаа гажиж болох биш гэхэд. 

	— Би бууж өгөхгүй! гэж аймшигтай муухай дуугаар хашхираад, бууныхаа гохыг татаж байгаа нь сонстож байв. 

	— Ээ эмгээ! гэж Есаул нөгөө эмгэн тийш хандаж, 

	— Хүүгээ ятгаач чиний үгэнд лав орох байх... Ингэж байх нь ганцхан бурхан тэнгэрийг хилэгнүүлэхээс өөр юм алга. Хараач энэ ноёд хүлээсээр байгаад хоёр цаг боллоо гэв. 

	Эмгэн, Есаулыг баахан харснаа толгой сэгсрэв. 

	Тэгэхлээр нь Есаул хошууч руу очиж:

	— Василий Петрович, би үүнийг сайн мэднэ, яасан ч бууж өгөхгүй, үүдийг нь цөмлөвөл манайхны ихэнхийг цавчиж орхино. Цонхны нь хаалт их завсартай юм байна. Буудаж орхихыг тушаавал дээргүй юу? гэв.

	Тэрхэн үед миний толгой дотор жигтэй нэг бодол төрж Вулич шиг хувь заяагаа шалгаж үзмээр санагдав. 

	Жаахан хүлээж бай. Үүнийг би амьдаар нь барья гэж би хошуучид хэлэв. 

	Есаулыг нөгөө хасагтай анхаарлыг нь татан ярилцаж бай гээд, дохио өгмөгц үүдийг нь эвдэлж надад туслаар орох гурван хасгийг үүдний хажууд үлдээгээд би байшинг тойрч гайтай тэр цонх руу гэтэж очлоо. Зүрх минь айхтар цохилж байж билээ. 

	— Муу хар золиг чи. Бид нараар тоглоом хийж байна уу? Эсхүл чамайг дийлэхгүй гэж бодож байна уу?.. гэж өвгөн Есаул хашхиран үүдийг нь хар хүчээрээ балбав. Би цонхны хаалтын нь завсраар шагайж, араасаа довтолно гэж огт санаагүй байсан хасгийн хөдөлгөөнийг ажиглаж байгаад цонхны нь хаалтыг гэнэт булга татаж цонхоор нь доошоо тархиараа шааж оров. Чихний минь хажуухантай буу тас гээд эполетыг минь сэт цохив. Гэтэл байшин дүүрсэн утаан дотор дайсан маань хажуудаа байсан сэлмээ амжиж олсонгүй. Би түүнийг гараас нь бариад авав. Хасгууд ч үүдийг нь эвдлээд орцгоов. Ийнхүү гуравхан минутын дотор гэмтнийг хүлж, буутай цэргээр туулгаад явуулав. Хүн амьтан ч тарцгаав. Офицерууд надад баяр хүргэцгээв. Үнэхээр ч баяр хүргэмээр хэрэг байв. 

	Энэ бүх явдлаас хойш фаталист үзэлтэн болох юм биш үү? гэж санагддаг болов. Гэвч юунд итгэдэг үгүйгээ хэн хэрхэн яг мэдэх билээ дээ?.. Ухаан санааны төөрөгдөл, бодол ухамсрын эндүүрлээ итгэл гэж боддог явдал бидэнд олонтой тохиолддог... Би бол аливаа юманд эргэлзэж явах дуртай хүн. Энэ нь шийдэмгий зан чанарт өчүүхэн ч саад болдоггүй бөгөөд харин миний тухайд гэвэл, цаашид юу болохоо мэдэхгүйгээр урагшаа ямагт зоригтой явж байдаг. Зайлшгүй үхэхээс л хойш, үхлээс илүү муу юм тохиолдохгүй шүү дээ. 

	Би бэхлэлтдээ буцаж ирээд, үзсэн, тохиолдсон явдлаа Максим Максимычид нэгд нэггүй ярьж, тавилан, үйлийн үрийн тухай юу гэж санаж байдгийг нь сонсох гэж бодов. Максим Максимыч эхлээд тэр үгийг ойлгоогүй тул би чадах чинээгээрээ тайлбарлан өгсөнд их л ноцтой байртай толгой дохиж. 

	— Тийм л дээ! Энэ ч нэлээдгүй ярвигтай эд байгаа юм... Гэхдээ энэ азийн бууны гох муу тосолчих юм уу, дутуу татчихвал баардаг зантай юм даа. Тэр ч байтугай би черкесийн винтовт ч дургүй. Тэр чинь манайханд тааламжгүй, бөгс нь богинохон. бараг хамар шатаачихмаар байдаг. Харин би тэдний сэлмэнд ч биширдэг юм даа! гэв.

	Тэгээд хэсэг бодлого болж байснаа. 

	— Хөөрхий тэр бас тоогүй дээ... Харанхуй шөнө согтуу хүнтэй ярихыг нь ямар чөтгөр чангаав даа!.. Төрөхийн тийм л тавилантай амьтан байж дээ!.. гэж хэлэв. 

	Үүнээс өөр юм надад хэлж өгсөнгүй. Ерөөсөө ч метафизикийн маргаанд дургүй хүн юм даг. 

	 

	ТӨГСӨВ

	1838—1839



	



	ОРЧУУЛАГЧИЙН ҮГ

	Оросын алдарт яруу найрагч М. Ю Лермонтовын үргэлжилсэн үгийн зохиолуудын дотроос «Манай үеийн баатар» гэдэг тууж бол нэн их алдаршиж, уншигч олон нийт болон утга зохиолын чадвартнуудад өндрөөр үнэлэгдсэн зохиол юм. Энэ зохиолыг анх 1943 онд монгол хэлнээ орчуулсан боловч редакторлан хэвлэх ажлыг хариуцсан хүний анхилгүйгээс болж «Цог» сэтгүүлийн дугааруудад хагас дутуу, алдаа мадагтай нийтэлмэр болж уншигчдыг хохируулан чилээсэнд орчуулагчийн хувьд сэтгэл амарлингуй тэсвэрлэн өнгөрч чадсангүй, уншигчдын удаа дараагийн эрэлт хүсэлтийг анхааран, урьд нийтлэгдсэн, нийтлэгдээгүй нь нэг мөр болгон дахин засварлаад тусгай дэвтэр болгон нийтлүүлэв.

	Уран үгийн суут билигтний бүтээлийг зүрхлэн авч орчуулсан мөхөс орчуулагчийн орчуулгын дутагдлыг нарийвчлан хянаж, хойшдын ажилд сургамж болгон хэлж өгвөл энгүй баярлахаа эрхэм олон уншигч гуай нарт урьдчилан илэрхийлье.

	 

	Орчуулагч Б. Дашцэрэн

	 


М. Ю. Лермонтов

	 

	МАНАЙ ҮЕИЙН БААТРУУД

	 

	Орчуулагч Б. Дашцэрэн

	 

	Техних ред. А. Нацаг      

	Хянагч Б. Уламбаяр

	 

	Хэвлэлтэд 1958 оны 3 дугаар сарын 29-ний өдөр. 

	Б—6255.

	Цаасны хэмжээ 84X108 1,32. 

	15055 ширхэг хэвлэв.

	Хэв хуудас 10/25 

	Үнэ 1 тө 65 мө. 

	Захиалсан № 169.

	 

	Сүхбаатарын нэрэмжит Хэвлэх үйлдвэр.

	Улаанбаатар, Чойбалсангийн гудамж 2.

	
Notes

		[←1]
	 Осетин гэж Кавказын нэгэн ястныг нэрлэдэг.




	[←2]
	 Духан гэж Кавказад, буудлын гуанзыг нэрлэдэг




	[←3]
	 Муу




	[←4]
	 сайн морь, маш сайхан морь гэсэн үг.




	[←5]
	 Үргэлжилсэн үгээр надад дамжуулж өгсөн Казбичийн дууг би өөрөө шүлэглэсэн тул уншигчдаас уучлал эрье (зохиогч)




	[←6]
	 Муусайн орос гэсэн үг.




	[←7]
	 Францын жуулчин Гамба Жак (1763—1833) үйлдвэрийн эздэд шинэ зам нээж өгөх гэж Кавказаар жуулчилж Тифлист сууж байсан Францын Консул. Тэр 1826 онд Парижид кавказаар аялсан тухайгаа ном бичиж хэвлүүлжээ. Гамба уг номдоо Крест уулыг «Крест» гэдэг орос үгнээс гаралтай болохыг нь мэдэлгүйгээр гэгээн Крестофын уул» гэж нэрлэжээ Лермонтов түүнийг «Эрдэмтэн» гэж тохуурхан нэрлэжээ.




	[←8]
	 Черкесийн нэг аймаг




	[←9]
	 одоогийн Краснодар




	[←10]
	 Фигаро — П. Бомарше (1732—1792)-гийн инээдэмт жүжигт тоглодог цовоо сэргэлэн зарц.




	[←11]
	 Ундина гэдэг нэр бол латинаар усны дагина гэсэн үг




	[←12]
	 Гётийн «Вильгельм Меистерийн суралцаж байсан жил» гэдэг зохиолд гардаг хүүхэн.




	[←13]
	 Татаараар таван уул гэсэн үг




	[←14]
	 Пушкины шүлгээс




	[←15]
	 ноёдын хүүхэд хүмүүжүүлэгч авгай




	[←16]
	 Эрхэм ээ би хүмүүст хар буруу санаж байхгүйн тулд тэднийг үзэн ядаж явдаг. Тэгэхгүй бол амьдрал гэдэг чинь шал муухай инээдэмт зүйл болно биз.




	[←17]
	 Би хүүхнүүдэд дурлахгүйн тул тэднийг ямагт шоолдог юм, Тэгэхгүй бод амьдрал гэдэг чинь ёстой л хачин сонин юм болно биз.




	[←18]
	 Эндимион — Грекийн үлгэр домогт гардаг үхэшгүй мөнх үүрд залуугаараа байх тавилантай үзэсгэлэнт сайхан залууг хэлдэг.




	[←19]
	 Френологичид — бол хүний сэтгэлийн зүйн онцлогийг гавлын нь хэлбэртэй холбож үздэг хуурамч ухаан баримтлагчид ажээ.




	[←20]
	 Бурхан минь черкес.




	[←21]
	 Эрхэмсэг авхай минь битгий ай-би, наадах залуугаас чинь илүү аймшигтай биш.




	[←22]
	 Эрхэмсүү гэдэг нь




	[←23]
	 Эрхэм ээ, танд их баярлалаа




	[←24]
	 Гайхалтай сайхан.




	[←25]
	 Нүдний, эвхдэг бариултай шил




	[←26]
	 Амур гэж Грек ромын үлгэрт гардаг янаг дурлалын бурхныг дүрсэлдэг далавчтай хүүхэд




	[←27]
	 Сэтгэл зүрх, өв хөрөнгө өгье.




	[←28]
	 Юлий Цезарь (манай тооллын өмнөх 100—44 онд) бол эртний ром улсын цэргийн жанжин, төрийн зүтгэлтэн байжээ.




	[←29]
	 Гунигт явдал төгсөв.




	[←30]
	 мөн биш.




	[←31]
	 Штосс — хөзрийн тоглоом

